
ᓇᓇᑯᒧᐁᐧᐃᐧᐣ 
 
ᐊᐧᓂᐊᓇᐊᐧᑲᐠ ᐊᓂᔑᓇᐯᐠ ᒪᐡᑭᑭᐃᐧᑭᒪᐃᐧᐣ ᐅᓇᓇᑯᒪᐊᐧᐊᐧᐣ ᐃᑫᐧᓂᐊᐧᐠ ᒥᐡᑕᐦᐃ ᑲᑭ ᐊᓄᑲᑕᒧᐊᐧᐨ ᐅᐁᐧ ᑲᑭ 
ᐅᓇᒋᑲᑌᐠ ᑫᐱᒥᓂᔕᐦᐃᑲᑌᐠ.  ᓂᑕᑦ, SLFNHA ᐅᐃᐧ ᐅᓇᓇᑯᒪᐊᐧᐣ ᐅᑫᐧᓂᐊᐧᐠ ᑲᑭ ᓂᑲᓂ ᐱᒧᑐᐊᐧᐨ ᒪᐡᑭᑭᐃᐧᑲᒥᑯᐃᐧ 
ᐱᒧᒋᑫᐃᐧᐣ ᑲᐊᓄᑲᑕᒧᐊᐧᐨ: 
 

• ᒐᓇᐟ ᑲᐧᕑᑎᐣ, ᑲᓂᑲᓂᐡᑲᐠ ᐊᑯᓯᐃᐧ ᐱᒧᒋᑫᐃᐧᐣ 
• ᐁᒪᓫᐃ ᐸᑎᕑᓴᐣ, ᑭᑭᓄᐦᐊᒪᑫᐃᐧᐣ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᑲᓂᑲᓂ 

ᐱᒧᐃᐧᑐᐨ (ᑲᑭ ᐸᑭᑎᓇᐠ ᐅᑎᐸᒋᒧᐃᐧᐣ) 
• ᐱᕑᐁᐣᐟ ᐁᐧᐡᓫᐃ, ᑲᐅᒋ ᐊᓄᑲᑕᑭᐣ ᑫᐊᓂ ᒪᒋᒋᑲᑌᑭᐣ ᐱᒧᒋᑫᐃᐧᓀᓴᐣ ᒥᓇ ᑲᐅᒋ ᐃᐧᒋᐦᐊᐨ ᐱᑯ ᑫᑯᓇᐣ 

ᒪᓯᓇᐦᐃᑫᐃᐧᑲᒥᑯᐠ ᑲᔑ ᓇᐣᑕᐁᐧᐣᑕᑲᐧᐠ ᐃᐧᒋᐦᐃᐁᐧᐃᐧᐣ   
 
ᒥᓇ ᑲᔦ ᓂᐃᐧ ᓇᓇᑯᒪᒥᐣ ᑲᑭ ᐃᐧᒋᑲᐸᐃᐧᑕᐃᐧᐁᐧᐊᐧᐨ ᒥᓇ ᑲᑭ ᐱᒥ ᑭᑭᓄᐡᑲᒪᑫᐊᐧᐨ ᐃᒪ ᑲᔑ ᐊᐱᑕᒪᑫᐊᐧᐨ ᐱᑯ 
ᐊᐊᐧᓀᓇᐠ ᐅᑭᑭᓄᐦᐊᒪᑯᓯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᑲᓂᐱᑌᐱᐦᐃᑲᓱᐊᐧᐨ: 
 

• ᐊᓂᔑᓇᐯᐠ ᒥᓇ ᐃᓂᐃᐧᐟ ᒪᐡᑭᑭᐃᐧᑭᒪᐃᐧᐣ (ᒥᓯᐁᐧ ᐅᐣᑌᕑᐃᔪ ᒥᓇ ᑌᑎᐸᐦᐃ ᐊᐧᓂᓇᐊᐧᑲᐠ)  
• ᒥᓄᔭᐃᐧᐣ ᒥᓇ ᑭᓇᐧᑲᐡ ᑲᐱᒪᓄᑲᑌᐠ ᐊᑯᓯᐃᐧ ᐸᒥᐦᐃᑯᐃᐧᐣ ᒥᓇ ᑲᐅᒋ ᐃᐧᑕᓄᑭᒥᐁᐧᐊᐧᐨ  
• ᑭᐁᐧᑎᓄᐠ ᓀᐣᑲᐱᐦᐊᓄᐨ ᒪᐡᑭᑭᐃᐧ ᐱᒧᒋᑫᐃᐧᐣ 
• ᑕᐣᑐᕑ ᐯ ᑌᑎᐸᐦᐃ ᑲᐡᑭᑭᐃᐧ ᐱᒧᒋᑫᐃᐧᐣ 
• ᑭᐁᐧᑎᓄᐠ ᓀᐣᑲᐱᐦᐊᑲᓄᐠ ᔓᓂᔭᓇᐣ ᑲᐅᒋ ᐸᑭᑎᓇᐊᐧᐨ ᐃᒪ ᒪᐡᑭᑭᐃᐧ ᐱᒧᒋᑫᐃᐧᓂᐠ 
• ᒪᑕᐊᐧ ᐊᓂᔑᓇᐯᐠ ᐱᒧᒋᑫᐃᐧᐣ 
• ᑭᐁᐧᑎᓄᐠ ᐅᑭᒪᑲᓇᐠ ᑲᐅᒋ ᑎᐯᐣᑕᑯᓯᐊᐧᐨ 
• ᐊᐱᒪᑐᐣᐠ ᐃᐡᑯᓂᑲᐣ ᒪᐡᑭᑭᐃᐧᑭᒪᐃᐧᐣ 
• ᐁᐧᐱᑫᐧ ᐃᐡᑯᓂᑲᐣ ᒪᐡᑭᑭᐃᐧᑭᒪᐃᐧᐣ 

 
ᐅᐁᐧ ᑲᑭ ᐱᒪᓄᑲᑌᐠ ᑫᐃᓇᑌᐠ, ᒪᐊᐧᐨ ᓂᑭᒋᓀᐣᑕᒥᐣ ᑲᑭ ᐃᐧᒋᐦᐃᑯᔭᐣᐠ ᒪᐡᑭᑭᐃᐧᓂ ᐱᓫᐅᕑᐁᐣᐡ ᑕᕑᐊᐣᐟ, ᐸᒥᓫᐊ 
ᐦᐊᐱᕑᐟ, ᒥᓇ ᒪᐡᑭᑭᐃᐧᓂ ᒉᑊ ᑕᐣᐠᕑᐃ. ᒥᓇ ᑭᔭᐸᐨ, ᓂᓇᓇᑯᒪᒥᐣ ᒪᐡᑭᑭᐃᐧᓂᐊᐧᐠ ᒣᕑᐃ ᕑᐊᐧᑭᕑ ᒥᓇ ᓇᑕᕑᐃ ᐸᐧᑭᐣᐠ 
ᑲᑭ ᐃᐧᒋᑲᐸᐃᐧᑕᑯᔭᐣᐠ ᒣᑲᐧᐨ ᑲᑭ ᒣᐡᑲᐧᒋᓭᓂᐠ ᐊᓂᔑᓇᐯᐠ ᐅᒪᐡᑭᑭᐃᐧ ᐃᐧᒋᐦᐃᑯᐃᐧᓂᐊᐧ ᐃᒪ ᑲᑭᔑ ᐃᐧᒋᑕᐧᐊᐧᐨ ᐱᑯ 
ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᒥᓇ ᓇᑕᒪᑫᐃᐧ ᒪᐡᑭᑭ ᑲᐅᒋ ᐃᐧᒋᐦᐊᑲᓄᐨ ᐊᐃᐧᔭ. 
 
ᐃᐡᑲᐧᔭᐨ ᑕᐡ, ᓂᓇᓇᑯᒪᒥᐣ ᑲᓇᑕ ᑭᒋ ᒪᐡᑭᑭᐃᐧᑭᒪ ᔓᓂᔭᓇᐣ ᑲᐅᒋ ᐸᑭᑎᓇᐊᐧᐨ ᐅᒪ ᒪᐡᑭᑭᐃᐧ ᐱᒧᒋᑫᐃᐧᓂᐠ ᑲᑭ 
ᐃᐧᒋᐦᐃᑯᔭᐣᐠ ᐅᐁᐧ ᑲᑭ ᑐᑕᒪᐣᐠ. 

1.0. ᓂᑕᑦ ᐃᐧᐣᑕᒪᑫᐃᐧᐣ 

ᒣᑲᐧᐨ 2006, ᐃᑫᐧᓂᐊᐧᐠ ᐊᐧᓂᓇᐊᐧᑲᐠ ᐊᓂᔑᓇᐯᐠ ᒪᐡᑭᑭᐃᐧᑭᒪᐃᐧᐣ (SLFNHA) ᐅᑭ ᓇᓇᐣᑕᐃᐧ ᑭᑫᐣᑕᓇᐊᐧ ᒪᐡᑭᑭᐃᐧ ᐱᒧᒋᑫᐃᐧᓇᐣ 
ᐃᒪ ᑲᔭᑭᐣ ᑕᔑᑫᐃᐧᓂᐣᐠ ᒥᓇ ᐁᑭ ᐅᓇᑐᐊᐧᐨ ᐊᓂᔑᓇᐯ ᒪᐡᑭᑭᐃᐧ ᐅᓇᒋᑫᐃᐧᐣ.  ᐃᐁᐧ ᐊᓂᔑᓇᐯ ᒪᐡᑭᑭᐃᐧ ᐅᓇᒋᑫᐃᐧᐣ 
ᐃᐧᐣᒋᑫᒪᑲᐣ ᐊᓂᐣ ᑲᔑ ᐱᒥᐃᐧᒋᑲᑌᑭᐣ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ ᑕᔑᑫᐃᐧᓂᐠ, ᐁᑲᐧ ᒥᓇ ᒋᐅᒋ ᑭᑭᓇᐊᐧᑌᐣᑕᑲᐧᐣ ᐊᐣᑎ ᒣᑲᐧᐨ 
ᐁᑲ ᐁᔑ ᑕᑲᐧᐠ ᓇᑕᒪᑫᐃᐧ ᐃᐧᒋᐦᐃᐁᐧᐃᐧᓇᐣ /ᑲᑭᑭᓄᐦᐊᒪᑲᓂᐊᐧᐠ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ.  ᒣᑲᐧᐨ 2010, SLFNHA ᐅᑭ ᓇᓇᐣᑕᐧᐃ 
ᑭᑫᐣᑕᓇᐊᐧ ᐃᐁᐧ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ  ᐃᒪ 10 ᑕᔑᑫᐃᐧᓇᐣ, ᐊᒥᑕᐡ ᐃᒪ ᑭᔭᐸᐨ ᑲᑭ 
ᐊᓂᔑ ᒥᑭᑲᑌᑭᐣ ᐁᑲ ᑫᑯᓇᐣ ᐁᑕᑲᐧᑭᐣ ᑭᑭᓄᐦᐊᒪᑫᐃᐧᓇᐣ ᑫᔑ ᒥᓄᔭᐨ ᐊᐃᐧᔭ ᐃᒪ ᒪᐡᑭᑭᐃᐧ ᐱᒧᒋᑫᐃᐧᓂᐣᐠ.  ᐃᒪ ᑕᐡ 
ᐅᓇᒋᑫᐃᐧᐣ 10-06, ᐅᑭᒪᑲᓇᐠ ᑲᑭ ᒪᐊᐧᒋᐦᐃᑎᐊᐧᐨ ᐊᒥᐦᐃ ᑲᑭ ᐅᓇᔓᐊᐧᓇᐊᐧᐨ SLFNHA ᒋᐅᓇᑐᐨ ᒥᓇ ᒋᒪᒋ ᐊᐸᑕᐠ ᐅᒪ ᑲᐅᐣᒋ 
ᑎᐯᐣᑕᑯᓯᔭᐠ ᒥᓇ ᑲᐅᒋ ᒪᒪᐤ ᐃᐧᒋᐦᐊᑲᓄᐨ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᐃᒪ 31 ᑕᔑᑫᐃᐧᓇᐣ 
ᑲᐅᐣᒋ ᑲᓇᐊᐧᐸᐣᒋᑲᑌᑭᐣ. SLFNHA  ᐅᑭ ᐊᓂᒥᓇᐣ ᑭᒋᒪᐡᑭᑭᐃᐧᑭᒪᐣ ᓂᓱᐊᐦᑭ ᒥᓂᑯᐠ ᔓᓂᔭᓇᐣ ᐃᒪ ᐁᑭ ᐅᒋ ᐸᑭᑎᓇᑲᓄᐨ 
ᑲᒪᒪᐃᐧ ᐸᑭᑎᓇᐊᐧᐨ ᔓᓂᔭᓇᐣ ᐅᐁᐧ ᒋᑭ ᐅᓇᒋᑲᑌᐠ.  ᒣᑲᐧᐨ 2014, SLFNHA ᐅᑭ ᐊᓂ ᓇᐣᑭᓇᓇᐊᐧ ᐊᑯᓯᐃᐧ ᐃᐧᒋᐦᐃᐁᐧᐃᐧ 
ᓇᓇᐣᑕᐃᐧ ᑭᑫᐣᒋᑫᐃᐧᐣ ᐁᑭ ᐊᔑᑎᓇᒧᐊᐧᐨ ᑯᑕᑭᔭᐣ ᑕᔑᑫᐃᐧᓇᐣ ᐁᑲᐧ ᐃᒪ ᑭᔭᐸᐨ ᐊᐊᐧᔑᒣ ᒋᑭ ᐅᐣᒋ ᑭᑫᐣᑕᑲᐧᐠ ᐊᓂᐣ 
ᐁᐃᓯᓭᑫᐧᐣ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ ᐅᒪ ᑲᐅᒋ ᑎᐯᐣᑕᑯᓯᔭᐠ.  ᐃᑫᐧᓂᐊᐧᐠ ᑕᐡ ᑲᐊᐱᑕᒧᐊᐧᐨ ᐱᑯ ᐊᐊᐧᓀᓇᐠ 
ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᐊᒥᐦᐃ ᑲᔦ ᑲᑭᑐᑕᒧᐊᐧᐨ ᐁᑭ ᓇᓇᐣᑕᐃᐧ ᑭᑫᐣᑕᒧᐊᐧᐨ ᑯᑕᑭᔭᐣ ᒪᐡᑭᑭᐃᐧ 
ᐃᐧᒋᐦᐃᐁᐧᐃᐧᓇᐣ ᐅᒪ ᑲᔭᑭᐣ ᑲᓇᑕ ᑲᐅᒋ ᓇᓇᑲᒋᑐᐊᐧᐨ ᑭᐁᐧᑎᓄᐠ ᑕᔑᑫᐃᐧᓇᐣ ᑲᔭᑭᐣ ᐁᐃᐧ ᐅᒋ ᑭᑭᓇᐊᐧᑕᐸᐣᑕᒧᐊᐧᐨ ᐅᐁᐧ 
ᑲᑭᐱ ᐅᓇᒋᑲᑌᐠ.  
 
ᐁᑲᐧ ᐃᐁᐧ ᑫᑭ ᐅᓇᒋᑲᑌᐠ ᑫᐃᓇᑌᐠ ᑲᐊᓄᑲᑌᐠ, SLFNHA ᐅᑭ ᒪᒋᑐᓇᐊᐧ ᑕᔑᑫᐃᐧᓇᐣ ᑲᔑ ᑕᑲᐧᑭᐣ ᓇᓇᐣᑕᐃᐧ ᑭᑫᐣᒋᑫᐃᐧᐣ ᐁᑲ 
ᒋᐸᓂᓂᑲᑌᑭᐣ ᑕᔑᑫᐃᐧᓂᐠ ᑲᓂᑲᓀᐣᑕᑲᐧᑭᐣ ᒥᓇ ᐅᑎᑭᑐᐃᐧᓂᐊᐧ ᒥᐦᐅᒪ ᑲᔦ ᑲᑭᔑ ᐊᔑᑎᓂᑲᑌᑭᐣ.  ᐁᑲᐧ ᐅᐁᐧ ᑲᑭ ᓇᓇᑕᐃᐧ 
ᑲᑫᐧᑕᐧᓂᐊᐧᐠ ᑭᐊᐧᐸᒪᐊᐧᐠ ᒪᐡᑭᑭᐃᐧ ᐱᒧᒋᑫᐃᐧᓇᐣ ᑲᓂᑲᓂᐡᑲᒧᐊᐧᐨ ᑲᑭ ᒪᐊᐧᒋᐦᐊᑲᓄᐊᐧᐸᐣ ᒣᑲᐧᐨ ᑲᑕᑲᐧᑭᓯᐨ ᐱᓯᑦ 2014, ᓂᔭᓇᐣ 
ᑕᔑᑫᐃᐧᓇᐣ ᑭᓇᓯᑭᑲᑌᐊᐧᐣ, ᑭᐸᑭᑎᓂᑲᑌ ᐃᐧᐣᑕᒪᑫᐃᐧᐣ ᐃᒪ ᐅᑭᒪᑲᓇᐠ SLFNHA ᑲᐅᒋ ᑎᐯᐣᑕᑯᓯᐊᐧᐨ ᑕᓯᐊᐦᑭ 
ᐅᒪᐊᐧᒋᐦᐃᑎᐃᐧᓂᐊᐧ, ᒥᓇ ᒪᓯᓇᑌᓯᒋᑲᓂᐠ ᐁᑭ ᐅᐣᒋ ᒪᐊᐧᒋᐦᐊᑲᓄᐊᐧᐨ ᒪᐡᑭᑭᐃᐧ ᐱᒧᒋᑫᐃᐧᐣ ᑲᓂᑲᓂᐡᑲᒧᐊᐧᐨ ᒥᓇ ᑕᔑᑫᐃᐧᓂᐠ 
ᑲᐅᒋ ᑎᐯᐣᑕᑯᓯᐊᐧᐨ.  ᐁᑲᐧ ᒣᑲᐧᐨ ᑕᔑᑫᐃᐧᓂᐠ ᑲᑭᔑ ᓇᓇᐣᑕᐃᐧ ᑭᑫᐣᒋᑲᓂᐊᐧᐠ, SLFNHA ᐅᑭ ᐅᑕᐱᓇᐊᐧᐣ ᑫᐅᒋ ᓂᑲᓂ ᐱᒧᑐᐨ 
ᒪᐊᐧᒋᐦᐃᑎᐃᐧᓀᓴᐣ.  ᐊᐁᐧ ᑲᐅᒋ ᓂᑲᓂᐱᒧᑐᐨ ᒪᐊᐧᒋᐦᐃᑎᐧᐃᓇᐣ ᑫᐃᐧᐣ ᐃᒪ ᑭᑕᑭᐧ ᒪᐡᑭᑭᐃᐧ ᐱᒧᒋᑫᐃᐧᓇᐣ ᑲᓂᑲᓂᐡᑲᒧᐊᐧᐨ, ᐁᑲᐧ 
ᐃᒪ ᒥᔑᐣ ᑫᑯᓇᐣ ᐅᑭ ᐅᐣᑎᓇᓇᐣ ᑲᑭ ᒪᒪᓯᓇᐦᐃᑲᑌᑭᐣ ᐃᑭᑐᐃᐧᓇᐣ ᒣᑲᐧᐨ ᑲᑭ ᒪᐊᐧᒋᐦᐃᑎᓇᓂᐊᐧᐠ.  ᒥᓇ ᑫᐃᐧᐣ ᓂᔑᐣ 
ᑕᔑᑫᐃᐧᓇᐣ ᑭᐃᐧᒋᑕᐧ ᑲᑭ ᓇᓯᑭᑲᑌᑭᐣ ᓂᔭᓇᐣ ᑕᔑᑫᐃᐧᓇᐣ, ᐃᐧᐣ ᑕᐡ ᐅᑭ ᓂᑲᓂ ᐱᒧᑐᓇᐣ ᒪᐊᐧᒋᐦᐃᑎᐃᐧᓇᐣ ᒥᓇ ᐁᑭ ᐊᓂ 
ᐅᑕᐱᓇᑭᐣ ᐃᑭᑐᐃᐧᓇᐣ ᑲᑭ ᐸᐸᑭᑎᓂᑲᑌᑭᐣ.  ᑫᒋᐊᐧᐠ ᐱᑯ ᐅᐁᐧ ᑭᑐᒋᑲᑌ ᒥᓇ ᐁᑭ ᐃᐧᑯᐱᓇᑲᓄᐊᐧᐨ ᐊᐃᐧᔭᐠ ᑲᐱᓇᐣᑐᑕᒧᐊᐧᐨ 
ᐊᓀ ᐁᐃᑭᑐᓇᓂᐊᐧᓂᐠ.  ᒥᑕᐡ ᑲᑭ ᐃᓯᓭᐠ ᐁᑭ ᐅᒋ ᓂᓯᑐᑕᒧᐊᐧᐨ ᑫᑯᓀᓂᐊᐧᐠ ᐃᐁᐧ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ 
ᒥᓄᓭᐠ ᐱᒪᑎᓯᐃᐧᐣ ᑲᐃᔑᓂᑲᑌᐠ, ᐁᑲᐧ ᒥᓇ ᓂᑭ ᐅᒋ ᑭᑫᐣᑕᒥᓇᐣ ᐊᐣᑎ ᐁᔑ ᒪᐡᑲᐃᐧᓯᒪᑲᐠ ᒥᓇ ᑫᑯᓀᓇᐣ ᑲᓇᓇᑭᐡᑲᒧᐊᐧᐨ 
ᑕᔑᑫᐃᐧᓇᐣ, ᒥᑕᐡ ᐃᒪ ᑲᑭ ᐊᓄᐣᒋ ᐱᒋᓂᐡᑲᓂᐊᐧᐠ.   
 
ᐃᑫᐧᓂᐊᐧᐠ ᑲᓂᑲᓂ ᐱᒧᑐᐊᐧᐨ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᐅᑭ ᐃᐧᑕᓄᑭᒪᐊᐧᐨ ᐃᐡᑯᓂᑲᓂᐠ 
ᑲᐅᒋ ᑎᐯᐣᑕᑯᓯᐊᐧᐨ ᐃᐁᐧ ᐅᒋ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᑲᐊᓄᑲᑕᒧᐊᐧᐨ ᒋᐅᓇᒋᑲᑌᐠ ᑫᔑ 
ᐱᒥᓂᔕᐦᐃᑲᑌᑭᐣ ᐁᑲᐧ ᒋᐊᐸᑕᑭᐣ ᑕᔑᑫᐃᐧᓂᐠ ᑲᑭ ᐸ̇ᐸᑭᑎᓇᒧᐊᐧᐨ ᐅᑎᑭᑐᐃᐧᓂᐊᐧ. ᐁᑲᐧ ᒥᓇ ᑲᔦ ᓂᑭ ᐃᐧᐣᑕᒪᑯᒥᐣ ᓂᔑᐣ ᐱᑯ 
ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᑲᐅᒋ ᑎᐯᐣᑕᑯᓯᐊᐧᐨ ᐃᒪ ᑕᐣᑐᕑ ᑌᑎᐸᐦᐃ ᒪᐡᑭᑭᐃᐧ ᐱᒧᒋᑫᐃᐧᓂᐠ 
(TBDHU), ᒪᐡᑭᑭᐃᐧᓂ ᒣᕑᐃ ᕑᐊᐧᑲᕑ ᒥᓇ ᒪᐡᑭᑭᐃᐧᓂ ᓇᑕᓫᐃ ᐸᐧᑭᐣᐠ. ᒥᓇ ᑭᔭᐸᐨ, ᐃᑫᐧᓂᐊᐧᐠ ᐱᑯ ᐊᐊᐧᓀᓇᐠ 
ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᑲᐊᐱᑕᒧᐊᐧᐨ ᐅᑭ ᐸᑭᑎᓇᓇᐊᐧ ᐅᑎᑭᑐᐃᐧᓂᐊᐧ ᐅᒪ ᑲᑭᔑ ᐅᓇᒋᑲᑌᐠ ᑫᐃᓇᑌᐠ 
ᐁᑭ ᐸᑭᑎᓇᒧᐊᐧᐨ ᑫᐃᐧᓂᐊᐧ ᑲᔑ ᐅᑭᑫᐣᑕᒪᐃᐧᓂᐊᐧᐨ. 
 
ᒣᑲᐧᐨ ᑲᐱᒥ ᐅᓇᒋᑲᑌᐠ ᑫᐃᓇᑌᐠ ᐱᒧᒋᑫᐃᐧᐣ, ᒪᐊᐧᐨ ᑭᓴᓇᑲᐣ ᐃᑫᐧᓂᐊᐧᐠ ᑕᔑᑫᐃᐧᓂᐠ ᑲᐅᒋ ᑎᐯᐣᑕᑯᓯᐊᐧᐨ ᒥᓇ ᐅᑫᐧᓂᐊᐧᐠ 
ᑲᐊᐱᑕᒪᑫᐊᐧᐨ ᐁᑲ ᐃᐧᓂᑯ ᐁᑕ ᐃᒪ ᒪᔭᑦ ᐅᐃᐧᒋᐦᐃᑯᐃᐧᓂᐊᐧ ᒋᑲᓇᐊᐧᐸᐣᑕᒧᐊᐧᐨ.  ᐁᑭ ᐊᔭᐊᐧᐨ ᐊᓂᐣ ᐁᔑ ᓇᐦᐃᓭᐊᐧᑫᐣᑕᒧᐊᐧᐨ 
ᐅᐁᐧ ᒣᑲᐧᐨ ᑲᔑ ᐱᒥᐃᐧᒋᑲᑌᐠ ᐃᐧᒋᐦᐃᐁᐧᐃᐧᐣ, ᐁᑲᐧ ᐃᐁᐧ ᐊᓂᔑᓇᐯ ᑕᔑᑫᐃᐧᓇᐣ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᓂᐊᐧ ᑲᔑ 
ᐱᒥᐃᐧᒋᑲᑌᐠ ᓇᐣᑕ ᑲᔦ ᓇᐊᐧᐨ ᐸᑲᐣ ᐁᐃᓇᑌᐠ ᐊᐱᒋᐃᐧᐣ ᐁᐧᐡᑲᐨ ᑲᑭ ᐃᓇᑌᐠ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ 
ᐱᒪᑎᓯᐃᐧᐣ.  ᔕᑯᐨ ᑕᐡ, ᐅᐁᐧ ᑲᐃᓀᐣᑕᑲᐧᐠ ᒋᑭ ᐃᓇᓄᑭᒪᑲᑭᐸᐣ ᒋᐊᐣᑎᓂᑲᑌᐠ ᑲᔑ ᐱᒥᐃᐧᒋᑲᑌᑭᐣ ᐱᑯ ᐊᐊᐧᓀᓇᐠ 
ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᐃᒪ ᑕᔑᑫᐃᐧᓇᐣ ᑲᔑᑕᑲᐧᑭᐣ ᑫᑭ ᐅᐣᒋ ᒥᓄᓭᐦᐃᑯᐊᐧᐨ ᒥᓇ ᐃᐁᐧ ᑲᐃᓇᑎᓯᐊᐧᐨ.  
ᔕᑯᐨ ᑕᐡ, ᒣᑲᐧᐨ ᑲᐅᓇᒋᑲᑌᐠ ᑫᐃᓇᑌᐠ ᐱᒧᒋᑫᐃᐧᐣ ᒋᑎᐸᒋᒧᔭᐣᐠ ᐊᐣᑎ ᑫᑭ ᐅᐣᒋᐱᓇᑲᓄᐨ ᔓᓂᔭ ᑫᐊᐸᑎᓯᐨ.  ᒪᐊᐧᐨ ᑕᐡ 
ᓴᓇᑫᐣᑕᑲᐧᐣ ᒋᑭ ᑕᐱᑕᐃᐧᓂᑲᑌᑭᐣ ᐅᑫᐧᓂᐊᐧᐠ ᑲᓂᔓᐊᐧᐨ, ᔕᑯᐨ ᑕᐡ, ᐃᑫᐧᓂᐊᐧᐠ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ 
ᐱᒪᑎᓯᐃᐧᐣ ᑲᓂᑲᓂ ᐱᒧᑐᐊᐧᐨ ᒥᐱᑯ ᐊᐧᐃᔑ ᑲᑫᐧ ᑲᐡᑭᑐᐊᐧᐨ ᒋᑭ ᐊᔭᑭᐸᐣ ᑲᑭᓇ ᐊᓂᔑᓇᐯᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ 
ᐱᒪᑎᓯᐃᐧᐣ  ᐊᑯᓯᐃᐧ ᐱᒧᒋᑫᐃᐧᐣ ᑫᒥᓄᓭᐦᐃᑯᐊᐧᐨ ᒥᓇ ᑫᑭ ᐊᓂ ᐊᐸᒋᑐᐊᐧᐨ ᑲᑭᓇ ᑕᔑᑫᐃᐧᓇᐣ 

2.0 ᑲᐃᐧ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑲᐃᑭᑐᒪᑲᐠ 
 
ᓂᑕᑦ ᐃᐧᓂᑯ, ᐊᒥ ᑲᑭ ᐃᔑᓂᑲᑌᑭᐸᐣ ᐅᐁᐧ “ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ ᑫᐃᓇᑌᐠ 
ᐱᒧᒋᑫᐃᐧᐣ”, ᔕᑯᐨ ᑕᐡ, ᑕᔑᑫᐃᐧᓂᐠ ᑲᔭᐊᐧᐨ ᑲᐃᐧᐣ ᒋᑭ ᐅᒋ ᓂᓯᑐᑕᒧᐊᐧᐨ ᐃᐁᐧ ᑲᐃᑭᑐᒪᑲᐠ “ᐱᑯ ᐊᐊᐧᓀᓇᐠ 
ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᓭᐠ ᐱᒪᑎᓯᐃᐧᐣ.”  ᑕᔑᑫᐃᐧᓇᐣ ᑲᐃᐧᐣ ᒋᐊᐸᒋᑐᐊᐧᐨ ᐃᐁᐧ ᐃᑭᑎᐃᐧᐣ “ᐱᑯ ᐊᐃᐧᔭ”, ᐃᐁᐧᓂ ᑕᐡ ᐁᑕ 
ᓴᑯᓇᐠ ᑲᐊᐸᒋᑐᐊᐧᐨ ᐃᑭᑐᐃᐧᐣ “ᑕᔑᑫᐃᐧᐣ.”  ᐁᑲᐧ ᒥᓇᐊᐧ, ᐃᐁᐧ ᐃᑭᑐᐃᐧᐣ “ᑫᔑ ᒥᓄᔭᒪᑲᐠ ᐱᒪᑎᓯᐃᐧᐣ” ᒥᐦᐃᐁᐧ ᒪᔭᑦ ᐁᓇᐦᐃᓭᐠ 
ᒋᐊᐸᑕᐠ ᒥᓯᐁᐧ ᒥᓄᔭᐃᐧᐣ ᑲᐃᐧ ᐊᓄᑲᑌᐠ.  ᐁᑲᐧ ᐃᐡᑲᐧᔭᐨ, ᐊᐱ ᑭᔓᓇᒋᑲᓂᐊᐧᐠ, ᐃᐁᐧ ᐃᑭᑐᐃᐧᐣ “ᑫᐃᓇᑌᐠ ᐱᒧᒋᑫᐃᐧᐣ” ᑲᐃᐧᐣ 
ᒥᓇᐊᐧ ᑕᐊᐸᒋᒋᑲᑌᓯᓄᐣ.  ᐁᑲᐧ ᒥᓇ, ᐊᓂᒪᐣ ᒋᑭ ᓂᓯᑐᒋᑲᑌᑭᐣ ᐃᑭᑐᐃᐧᓇᐣ ᑐᑲᐣ “ᑫᐃᓇᑌᐠ ᐱᒧᒋᑫᐃᐧᐣ” ᒥᓇ “ᐱᒧᒋᑫᐃᐧᐣ” ᐊᒥᑕᐡ 
ᑲᑭ ᐃᓀᐣᑕᒪᐣᐠ ᑯᑕᑭᐠ ᑫᓇᐦᐃᑕᑲᐧᐠ ᐃᑭᑐᐃᐧᐣ ᒋᐊᐸᑕᐠ “ᑲᐃᐧᔑ ᒪᑕᓄᑲᑌᐠ.”  ᐁᑲᐧ ᐁᒪᒪᐃᐧᓂᑲᑌᑭᐣ, ᐊᒥᐦᐅᐁᐧ ᑲᑭᔑᓂᑲᑕᒪᐣᐠ 
“ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ” ᓇᐊᐧᐨ ᐯᑌ ᓂᓯᑎᑕᑲᐧᐣ ᑲᐁᐧᒥᑎᑯᔑᒧᓇᓂᐊᐧᐠ, ᑕᑯ ᑲᔦ ᐁᐁᐧᐣᑕᐠ ᒋᐃᓀᑕᒧᐊᐧᑌᐠ 
ᑯᑕᑭᔭᐣ ᐃᔑᑭᔑᐁᐧᐃᐧᓇᐣ.   
 
 
 

ᑲᐃᓇᑌᐠ = ᑫᔑ ᒪᑕᓄᑲᑌᐠ 
ᑲᑭᓇ ᐊᐃᐧᔭᐠ = ᑕᔑᑫᐃᐧᐣ 
ᒥᓄᔭᐃᐧᐣ = ᒥᓄᐱᒪᑎᓯᐃᐧᐣ 

 
 
 
 
3.0 ᑲᐃᓀᐣᒋᑲᑌᐠ ᒋᑭ ᐃᓇᓄᑭᒪᑲᐠ, ᑲᐃᐧᔑ ᐱᒧᒋᑲᑌᐠ, ᑲᑭᒋᓀᐣᑕᑲᐧᑭᐣ, ᒥᓇ ᑲᐃᐧ 

ᑲᑫᐧᑌᐱᓂᑲᑌᑭᐣ 
 
ᐃᐦᐃᐁᐧ ᑲᐃᓀᐣᑕᑲᐧᐠ ᒋᑭ ᐃᓯᓭᐠ, ᑲᐃᐧᔑ ᐱᒧᒋᑲᑌᐠ, ᑲᑭᒋᓀᐣᑕᑲᐧᑭᐣ, ᒥᓇ ᑲᑲᑫᐧ ᑌᐱᓂᑲᑌᑭᐣ ᐃᒪ ᑭᐅᐣᒋ ᐅᓀᐣᑕᑲᐧᓄᐣ ᐁᑭ 
ᒪᒪᐤ ᐃᐧᑕᓄᑭᒥᑎᐊᐧᐨ ᑭᑕᓂᔑᓂᓂᒥᓇᐣ ᑲᑭ ᐊᓂᑲᑕᒧᐊᐧᐨ ᐃᒪ ᑲᔑ ᐊᐱᑕᒪᑫᐊᐧᐨ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ 
ᒥᓄᓭᐠ ᐱᒪᑎᓯᐃᐧᐣ.  ᓂᑭ ᐅᑕᐱᓇᒥᓇᐣ ᐃᑫᐧᓂᐊᐧᐣ ᑲᓂᑲᓀᐣᑕᑲᐧᑭᐣ ᐃᒪ ᑕᓯᐣ ᑕᔑᑫᐃᐧᓇᐣ ᑲᑭᔑ ᓇᓇᓯᑲᒪᐣᐠ ᐅᐁᐧ ᐅᐣᒋ ᑲᑭ 
ᐅᓀᐣᑕᒪᐣᐠ ᑲᐃᓀᐣᑕᑲᐧᐠ ᒋᑭ ᐃᓯᓭᐠ ᐅᐁᐧ ᑭᐱᒧᒋᑫᐃᐧᓂᓇᐣ, ᐁᑲᐧ ᑕᐡ ᐊᐸᐣ ᐁᑭ ᐊᓂᔑ ᐸᐱᑭᔕᑐᔭᐣᐠ ᐊᓂᐣ ᐁᔑ 
ᑲᐡᑭᒋᑫᒪᑲᓄᑫᐧᓇᐣ, ᑲᔑ ᑭᒋᓀᐣᑕᑲᐧᑭᐣ, ᓇᐣᑕ ᒥᓇ ᑲᔦ ᐅᓴᑦ ᑲᐊᔦᓂᑕᑲᐧᑭᐣ ᐃᑭᑐᐃᐧᓇᐣ. ᐊᒥᑕᐡ ᑲᑭ ᐊᓂᔑ ᑭᔑᑐᔭᐣᐠ ᑲᑭᔑ 
ᐸᐱᑭᔕᑐᔭᐣᐠ ᐃᒪ ᑲᐃᓀᐣᑕᑲᐧᐠ ᒋᑭ ᐃᓯᓭᐠ, ᑲᐃᐧᔑ ᐱᒧᒋᑲᑌᐠ ᐅᒪ ᑕᐸᔑᐡ ᑲᒪᓯᓇᐦᐃᑲᑌᑭᐣ.  
 

3.1 ᑲᐃᓀᐣᒋᑲᑌᐠ ᒋᑭ ᐃᓇᓄᑭᒪᑲᐠ 
 
ᐊᓂᔑᓂᓂᐊᐧᐠ ᐅᒪ ᐅᑭᑲᐣᐠ ᑲᔭᐊᐧᐨ ᐱᒥᔭᐊᐧᐠ ᐁᑲᑫᐧ ᒥᓂᓭᑐᐊᐧᐨ ᐅᐱᒪᑎᓯᐧᐃᓂᐊᐧ ᒋᒥᓄᔭᒪᑲᓂᐠ ᓂᑕᓂᔑᓇᐯᐊᐧᑎᓯᐃᐧᓂᓇᐣ ᑲᑭ 
ᐅᐣᒋ ᒪᐡᑲᐃᐧᓭᐠ. 
 

3.2 ᑲᐃᐧᔑ ᐱᒧᒋᑲᑌᐠ 
 
ᐊᒥᑕᐡ ᑲᐃᓇᓄᑭᔭᐣᐠ ᒋᐅᓇᑐᔭᐣᐠ ᑫᒪᒪᐃᐧ ᐊᐸᑕᐠ, ᑫᐱᒧᓂᑎᓱᒪᑲᐠ, ᒥᓇ ᑕᔑᑫᐃᐧᓂᐠ ᒋᐅᐣᒋ ᐱᒧᒋᑲᑌᑭᐣ ᑫᔑ ᒪᑕᓄᑲᑌᑭᐣ 
ᑕᔑᑫᐃᐧᓇᐣ ᒋᒥᓄᔭᒪᑲᑭᐣ. ᐃᒪ ᑕᐡ ᑲᐅᐣᑕᑫᐡᑭᑲᑌ ᐊᓂᔑᓇᐯ ᐅᑭᑭᓄᐦᐊᒪᑫᐃᐧᓂᐊᐧ ᒥᓇ ᒋᐅᐣᒋ ᐃᐧᐣᑕᒪᑲᓂᐊᐧᐠ ᑫᔑ ᒥᓄᔭᐨ 
ᐅᐱᒪᑎᐡ, ᑫᐊᐧᑲᐃᐧᐣᑕᒧᐊᐧᐨ ᐅᓂᑲᓂᑕᒪᑫᐠ, ᒥᓇ ᑫᒥᓄᓭᐦᐃᑯᐊᐧᐨ ᐊᓂᔑᓇᐯᐠ. 
 

3.3 ᑲᑭᒋᓀᐣᑕᑲᐧᑭᐣ 
 
ᐅᑭᑭᓄᐦᐊᒪᑫᐃᐧᓂᐊᐧ ᑭᑕᓂᔑᓂᓂᒥᓇᐣ:  ᓂᓂᓯᑕᐃᐧᓇᒥᐣ ᒥᓇ ᓂᑕᐸᒋᑐᒥᐣ ᐅᑭᑭᓄᐦᐊᒪᑫᐃᐧᓂᐊᐧ ᑭᑕᓂᔑᓂᓂᒥᓇᐣ, ᑕᑯ ᑲᔦ 
ᑭᒋᓀᐣᑕᒪᑫᐃᐧᐣ, ᑭᑕᐁᐧᐣᑕᒧᐃᐧᐣ, ᓴᑭᐦᐃᐁᐧᐃᐧᐣ, ᐁᑲ ᑲᔕᑫᐧᓂᒧᓇᓂᐊᐧᐠ, ᑕᐸᓭᓂᒧᐃᐧᐣ, ᐊᐯᓂᒧᐃᐧᐣ, ᑌᐯᐧᐃᐧᐣ, ᒪᒪᐤ ᐃᐧᒋᐦᐃᑎᐃᐧᐣ, 
ᒥᓇ ᑭᔐᐊᐧᑎᓯᐃᐧᐣ. 
 
ᑎᐯᐣᒋᑫᐃᐧᐣ: ᑭᑎᐯᐣᒋᑫᐃᐧᓂᓇᐣ ᒪᒪᐤ ᐸᐸᒥᓯᐣᑕᑎᐊᐧᐠ ᒥᓇ ᒪᒪᐤ ᐅᐃᐧᒋᑐᓇᐊᐧ ᑕᔑᑫᐃᐧᐣ ᒋᒥᓄᔭᒪᑲᐠ.   

ᐃᔑᑭᔑᐁᐧᐃᐧᐣ: ᑭᑎᔑᑭᔑᐁᐧᐃᐧᓇᐣ ᒥᐦᐃᒪ ᑲᐅᐣᒋ ᒪᐡᑲᐃᐧᓯᔭᐠ ᑲᐊᓂᔑᓇᐯᐃᐧᔭᐠ. ᑭᑐᐣᒋ ᐃᐧᒋᐦᐃᑯᓇᐣ ᑭᑕᑭᒥᓇᐣ, ᑲᔭᐡ ᑲᑭ 
ᐱᐊᔭᐊᐧᐨ ᑭᑕᓂᔑᓂᓂᒥᓇᐣ ᒥᓇ ᐱᑯ ᑲᑭᓇ ᑭᓇᐃᐧᐣᐟ ᑲᔑ ᐸᐯᔑᑯᔭᐠ. 
 
 
ᐅᑕᓇᐣᐠ ᑲᑭᐱᐃᓯᓭᐠ:  ᐊᒥᐦᐃᒪ ᐁᐧᐣᒋᑭᑫᐣᑕᒪᐠ ᐅᑕᓇᐣᐠ ᑫᑯᓇᐣ ᑲᑭᐱᐃᓯᓭᑭᐣ ᒥᓇ ᑫᐅᒋ ᐱᒥ ᑭᑭᓄᐡᑲᒪᑯᔭᐠ ᐁᐧᑎ ᓂᑲᐣ.  ᐃᒪ ᑕᐡ 
ᑲᔑ ᓂᓯᑐᑕᒪᐣᐠ ᐅᑕᓇᐣᐠ ᑲᑭᐱᐃᓯᓭᑭᐣ ᑫᑯᓇᐣ, ᒥᔕᐦᐃᒪ ᑫᐅᒋ ᑭᑫᐣᑕᒪᐠ ᒥᓇ ᒋᑭᒋᐃᐧᓇᒪᐠ ᑲᐅᒋ ᒪᐡᑲᐃᐧᑲᐸᐃᐧᔭᐠ.   
 
ᒥᓯᐁᐧ ᑲᐃᔑᓇᑲᐧᐠ ᐱᒪᑎᓯᐃᐧᐣ:  ᑭᑭᐡᑌᐣᑕᒥᐣ ᐃᐁᐧ ᐱᒪᑎᓯᐃᐧᐣ ᒥᓇ ᐁᐃᐧᒋᑐᔭᐠ ᑕᐱᑕ ᒋᔑ ᒥᓄᔭᒪᑲᑭᐣ ᑲᓂᐃᐧᑭᐣ ᐅᑫᐧᓂᐊᐧᐣ: 
ᐊᒐᑯᐱᒪᑎᓯᐃᐧᐣ, ᒪᒥᑎᓀᐣᒋᑲᓂᐠ, ᐃᐧᔭᐃᐧᐠ, ᒥᓇ ᐃᓀᐣᑕᒧᐃᐧᓂᐠ. 
 
ᑲᑭᐡᑌᐣᒋᑲᑌᑭᐣ ᐅᓀᐣᑕᒪᐃᐧᓇᐣ ᒥᓇ ᑲᑭᒋᓀᐣᒋᑲᑌᑭᐣ ᑲᔑ ᒪᒪᔭᑭᓇᑲᐧᑭᐣ ᐃᓇᑎᓯᐃᐧᓇᐣ: ᑲᑭᓇ ᐊᐃᐧᔭ ᐯᐸᑲᓂᓯᐊᐧᐠ ᐁᑲᐧ ᒥᓇ 
ᑭᑭᐡᑌᐣᑕᒥᓇᐣ ᐅᑫᐧᓂᐊᐧᐣ ᑲᔑ ᒪᒪᔭᑭᓇᑲᐧᑭᐣ ᐃᓇᑎᓯᐃᐧᓇᐣ.  ᑲᑭᓇ ᐊᐃᐧᔭ ᐅᑕᔭᓇᐊᐧ ᐅᑲᐡᑭᐦᐅᐃᐧᓂᐊᐧ ᑲᐅᓀᐣᑕᒧᐊᐧᐨ ᑫᑯᓀᓂ 
ᑫᒥᓄᓭᐦᐃᑯᐊᐧᐨ. 
 
ᒋᒪᒪᐤ ᐊᐸᒋᒋᑲᑌᐠ ᑭᑫᐣᑕᒧᐃᐧᓇᐣ: ᑭᒪᒪᐤ ᐊᐸᒋᑐᒥᓇᐣ ᑭᑕᓂᔑᓂᓂᒥᓇᐣ ᐅᑭᑭᓄᐦᐊᒪᑫᐃᐧᓂᐊᐧ ᐁᐊᓂ ᐊᔭᓇᑫ ᐊᐸᒋᑐᔭᐠ. ᒥᓇᐧᔑᐣ 
ᐅᐁᐧ ᑲᑐᑕᒪᐠ ᒥᓇ ᑭᑕᓄᐣᒋ ᑭᑫᓂᒥᓇᐣ ᑫᑯᓇᐣ ᑲᒪᒪᐃᐧ ᐊᐸᒋᑐᔭᐠ.   
 
ᐊᑭᑲᐣᐠ ᑲᐅᐣᑎᓇᒪᐠ ᑲᐊᐸᒋᑐᔭᐠ: ᑭᓇᐃᐧᐣᐟ ᑭᑲᓇᐁᐧᐣᑕᒥᐣ ᐊᐦᑭ ᐁᑲᐧ ᒥᓇ ᑭᑭᒋᓀᐣᑕᒥᐣ ᐃᒪ ᐊᐦᑭᑲᐣᐠ ᑲᔭᑭᐣ ᑲᐊᐸᒋᑐᔭᐠ. ᐅᐁᐧ 
ᐊᐦᑭ ᒥᐦᐃᐁᐧ ᑲᐅᐣᒋ ᑭᑭᓄᐦᐊᒪᑯᔭᐠ, ᐁᐅᐣᒋᑕᒪᑯᔭᐠ ᑫᐊᐸᒋᑐᔭᐠ ᒥᓇ ᐁᐅᐣᒋ ᓇᐣᑕᐦᐅᐊᐧᑫᔭᐠ. 
 
ᑲᐃᐧᒋᑲᐸᐃᐧᑕᑎᓇᓂᐊᐧᐠ ᒥᓇ ᒪᒪᐃᐧ ᐃᐧᒋᐦᐃᑎᐃᐧᐣ: ᑭᑕᓂ ᐅᔑᑐᒥᓇᐣ ᑲᐃᐧᒋᑲᐸᐃᐧᑕᑎᓇᓂᐊᐧᐠ ᒥᓇ ᒪᒪᐃᐧ ᐃᐧᒋᐦᐃᑎᐃᐧᓇᐣ ᐃᒪ 
ᐱᐣᒋ ᑕᔑᑫᐃᐧᓂᐠ ᒥᓇ ᓂᑲᑌ, ᒥᑕᐡ ᐃᒪ ᐁᐧᐣᒋᓭᐠ ᐁᒪᒪᐤ ᐃᐧᒋᐦᐃᔭᐠ ᒥᓇ ᐁᑕᑯᓂᑎᔭᐠ ᑲᑭᓇ. 
 

3.4 ᑲᐃᐧ ᑲᑫᐧ ᑌᐱᓂᑲᑌᑭᐣ 
 

 ᐁᐊᐣᒋᒋᑲᑌᐠ ᑫᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ, ᐁᑭ ᒪᒪᐃᐧᓂᑲᑌᐠ, ᒥᓯᐁᐧ ᐱᒪᑎᓯᐃᐧᐣ ᑲᐃᔑᓇᑲᐧᐠ, 
ᑲᐱᒧᓂᑎᓱᒪᑲᐠ, ᒥᓇ ᑫᒋᐊᐧᐠ ᒋᐊᐧᑲᐃᐧᓄᐣᒋᑲᑌᐠ 

 ᒋᑭ ᐊᓂ ᑎᐯᐣᑕᒧᐊᐧᐨ ᑕᔑᑫᐃᐧᓇᐣ ᐅᑯᓯᐃᐧ ᐱᒧᒋᑫᐃᐧᐣ ᒥᓇ ᑲᔦ ᑲᐃᐧᔑ ᒪᑕᓄᑲᑌᐠ ᒋᒥᓄᔭᓂᐊᐧᐠ 
 ᑭᒋ ᐊᓄᐣᒋ ᒥᔑᓂᐊᐧᐸᐣ ᐊᐃᐧᔭᐠ ᑫᐊᓂ ᓂᑲᓂ ᐱᒧᑐᐊᐧᐨ ᑭᒋ ᒥᓄᔭᒪᑲᐠ ᑕᔑᑫᐃᐧᓇᐣ 
 ᒋᓇᓂᒋᑲᐣᒋᑲᑌᑭᐣ ᑕᔑᑫᐃᐧᓇᐣ 
 ᒋᑭ ᐊᓂ ᒥᔑᓂᐊᐧᐨ ᐊᐃᐧᔭᐠ ᑫᐅᓀᐣᑕᒧᐊᐧᐨ ᑲᒥᓇᐧᔑᓂᓂᐠ ᒋᐅᑕᐱᓇᒧᐊᐧᐨ ᐃᒪ ᐅᐱᒪᑎᓯᐃᐧᓂᐊᐧ 
 ᒋᑭ ᐊᓂ ᒥᔑᓂᐊᐧᐨ ᐊᐊᐧᔑᔕᐠ ᑫᔑ ᐅᑦᐱᑭᐦᐊᑲᓄᐊᐧᐨ ᒋᒥᓄᔭᒪᑲᓂᐠ ᐅᐱᑎᓯᐃᐧᓂᐊᐧ 
 ᐊᐊᐧᔑᒣ ᒋᑭ ᐅᑕᐱᓂᑲᑌᑭᐣ ᑭᑕᓂᔑᓂᓂᒥᓇᐣ ᐅᑭᑭᓄᐦᐊᒪᑫᐃᐧᓂᐊᐧ 

4.0 ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑫᐃᓇᑌᐠ 
 
 

 
 
 
 
ᐅᐁᐧ ᐅᓇᒋᑫᐃᐧᐣ ᑲᐃᓇᑌᐠ ᐃᔑᑲᓇᐊᐧᐸᐣᒋᑫᒪᑲᐣ ᐅᒪ ᑲᐅᐣᒋ ᑎᐯᐣᑕᑯᓯᔭᐠ ᑲᑕᓇᐱᔭᐠ ᒥᓇ ᑕᔑᑫᐃᐧᓂᐠ ᓀᑫ ᑲᐃᐧᔑ ᒪᑕᓄᑲᑌᐠ 
ᑕᔑᑫᐃᐧᐣ ᒋᒥᓄᔭᒪᑲᐠ, ᔕᑯᐨ ᑕᐡ ᑲᑕᓱ ᐸᐯᔑᑲᐧᑭᐣ ᑕᔑᑫᐃᐧᓇᐣ ᓇᐣᑕ ᑫᒋᐣ ᐱᓇᒪ ᐅᑲᑲᑫᐧᑌᐣᑕᓇᐊᐧ ᑫᑯᓀᓂᐊᐧᓂᐠ ᑲᔑ 
ᓇᐣᑕᐁᐧᐣᑕᒧᒪᑲᓂᐠ ᐅᑕᔑᑫᐃᐧᓂᐊᐧ, ᑲᓂᑲᓀᐣᑕᑲᐧᓂᐠ ᑲᔦ, ᒥᓇ ᑯᑕᑭᔭᐣ ᐃᐧᒋᐦᐃᐁᐧᐃᐧᓇᐣ. 
 
ᐁᒪᐧᔦ ᒪᒋ ᐊᓂᒧᒋᑲᑌᐠ ᐊᓂᐣ ᑫᐃᓇᑌᐠ ᐅᐁᐧ, ᑭᒋᓀᐣᑕᑲᐧᐣ ᒋᒪᓇᒋ ᐊᐧᓂᑲᓂᐊᐧᐠ ᑲᐃᓯᓭᓂᐠ ᑕᔑᑫᐃᐧᓇᐣ ᐃᐁᐧ ᑲᐅᓇᑐᐊᐧᐨ 
ᐱᒧᒋᑫᐃᐧᐣ ᑫᐃᓇᑌᐠ ᒥᓇ ᓇᓇᐣᑐᐠ ᐃᐧᒋᐦᐃᐁᐧᐃᐧᓇᐣ ᑲᐊᔑᒋᓭᑭᐣ ᒪᐊᐧᐨ ᐁᑭᒋᓀᐣᑕᑲᐧᑭᐣ ᐃᑫᐧᓂᐊᐧᐣ ᐃᐧᒋᐦᐃᐁᐧᐃᐧᓇᐣ ᑲᐃᒋᑲᑌᑭᐣ. 
ᐅᐁᐧ ᑕᐡ ᑐᑕᒧᐃᐧᐣ ᓇᐣᑕᐁᐧᐣᑕᑯᓯᐊᐧᐠ ᒋᑕᑯᓇᑲᓄᐊᐧᐨ ᑕᔑᑫᐃᐧᓂᐠ ᑲᔭᐊᐧᐨ, ᐃᐧᓇᐊᐧ ᒪᔭᑦ ᒋᐅᓇᑐᐊᐧᐨ, ᒥᓇ ᑲᓂᑲᓂᑕᒪᑫᐊᐧᐨ 
ᑫᐃᐧᓂᐊᐧ ᒋᐃᐧᒋᑐᐊᐧᐨ ᒥᓇ ᒋᔑ ᐃᐧᒋᑕᐧᐊᐧᐨ ᐅᐁᐧ ᑫᐊᓂ ᐊᐣᒋᓭᑭᐣ ᑫᑯᓇᐣ. ᐁᑲᐧ ᑕᐡ ᐅᐁᐧ ᑲᑐᒋᑲᑌᐠ ᐊᓂᔑᓂᓂᐊᐧᐠ ᑫᐃᐧᓂᐊᐧ 
ᑕᐅᐣᒋᓯᓭᓂ ᒋᐃᐧᒋᑐᐊᐧᐨ ᐅᑕᑯᓯᐃᐧ ᐃᐧᒋᐦᐃᑯᐃᐧᓂᐊᐧ ᒥᓇ ᑲᔦ ᒋᑭ ᐊᓂ ᑎᐯᐣᑕᒪᓯᐊᐧᐨ ᐊᑯᓯᐃᐧ ᐱᒧᒋᑫᐃᐧᐣ ᒥᓇ ᐱᑯ ᑲᔦ 
ᑎᐱᓇᐁᐧ ᐅᒥᓄᔭᐃᐧᓂᐊᐧ. ᐁᑲᐧ ᑕᐡ ᑲᔦ ᑫᔑ ᒪᐡᑲᐃᐧᓯᒪᑲᑭᐣ ᑕᔑᑫᐃᐧᓇᐣ ᒥᓇ ᑲᑕᓱ ᐸᐯᔑᑯᐨ ᐊᐃᐧᔭ ᒥᑐᓂ ᑕᐅᐣᒋ ᒪᐡᑲᐃᐧᓭᓂ 
ᑲᔑ ᐃᐧᒋᐦᐊᑲᓄᐊᐧᐨ ᐊᑯᓯᐃᐧ ᐱᒧᒋᑫᐃᐧᓂᐠ ᓀᑫ, ᐊᐱᒋᐃᐧᐣ ᐁᑕ ᑲᐯᔑᑯ ᐊᓄᑲᑌᐠ ᐊᑯᓯᐃᐧ ᐱᒧᒋᑫᐃᐧᐣ. 
 
ᐃᑫᐧᓂᐊᐧᐣ ᑲᑭᓀᐣᑕᑲᐧᑭᐣ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒥᐦᐃᒪ ᐁᔑ ᐊᒋᑲᑌᐠ ᓀᓇᐤ ᐅᐁᐧ ᐅᓇᒋᑫᐃᐧᓂᐠ, ᑕᐱᓇᑲ 
ᐃᐧᓂᐊᐧ ᒪᔭᑦ ᐅᐁᐧᓂ ᑲᐅᐣᒋ ᑐᒋᑲᑌᓂᐠ.  ᐊᔕ ᐅᑕᓇᐣᐠ ᑲᑭ ᐃᑭᑎᓇᓂᐊᐧᐠ, ᐃᑫᐧᓂᐊᐧᐣ ᑲᑭᒋᓀᐣᑕᑲᐧᑭᐣ ᑲᐃᑭᑎᓇᓂᐊᐧᐠ ᒥᓯᐁᐧ 
ᐱᑯ ᒋᔑ ᐊᓄᑲᑌᑭᐣ ᐱᒪᑎᓯᐃᐧᓇᐣ ᒥᓇ ᑫᐊᓂ ᐱᒥ ᐊᓄᑲᑌᑭᐣ ᑕᔑᑫᐃᐧᐣ ᒋᑭ ᒥᓄᔭᒪᑲᐠ ᐃᒪ ᓀᑫ ᐊᒐᑯᐱᒪᑎᓯᐃᐧᓂᐠ, 
ᒪᒥᑎᓀᐣᒋᑲᓂᐠ, ᐃᓀᐣᑕᒧᐃᐧᓂᐠ, ᒥᓇ ᐃᐧᔭᐃᐧᐣᐠ ᒋᐊᐧᑲᐃᐧ̇ᓄᐣᒋᑲᑌᑭᐣ.  ᑲᑕᓱ ᐸᐯᔑᑲᐧᑭᐣ ᐃᐧᒋᐦᐃᐁᐧᐃᐧᓇᐣ ᑕᐃᓇᒋᑲᑌ ᐯᔑᐠ 
ᐅᐱᒪᑎᐡ ᑲᔑ ᐃᐧᒋᐦᐊᑲᓄᐨ.   
 
ᐅᑫᐧᓂᐊᐧᐣ ᑕᐡ ᑲᐊᐸᒋᑐᔭᐣᐠ, ᐊᒥᐦᐃᒪ ᑲᑭ ᐅᐣᒋ ᐅᓇᑐᔭᑭᐣ ᓂᐃᐧᐣ ᑫᑯᓇᐣ ᑫᔑ ᐱᒥᐃᐧᒋᑲᓂᐊᐧᐠ: ᐁᐅᑦᐱᑭᐦᐊᔭᐣᐠ ᑭᓂᒐᓂᔑᓇᐣ, 
ᒋᒥᓄᔭᒪᑲᐠ ᐱᒪᑎᓯᐃᐧᐣ, ᑲᔭᑲᐧᒥᓂᑲᑌᑭᐣ ᑕᔑᑫᐃᐧᓇᐣ, ᒥᓇ ᑫᐅᐣᒋ ᒪᐡᑲᐃᐧᑲᐸᐃᐧᒪᑲᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑲᐱᒪᓄᑲᑌᐠ, ᐁᑲᐧ 
ᐊᔭᐊᐧᐣ ᑫᐅᐣᒋ ᑭᑭᓄᐡᑲᒪᑫᒪᑲᑭᐣ ᐅᑫᐧᓂᐊᐧᐣ. ᑲᐃᐧᐣ ᒋᐊᔭᐠ ᐱᑭᔕᑭᐣᒋᑫᐃᐧᐣ ᐅᒪ ᐱᒧᒋᑫᐃᐧᓂᐠ ᑕᐱᓇᑲ ᑕᐊᓭᐧᓂᑲᑌᐊᐧᐣ ᑫᑯᓇᐣ 

ᒥᓇ ᒪᒪᐤ ᐃᐧᑕᓄᑭᒥᑎᐃᐧᐣ ᐅᒪ ᑫᐱᒥᐃᐧᒋᑲᑌᑭᐣ ᐊᒥ ᐁᐦᑕ ᒥᓯᐁᐧ ᑫᑭᔑ ᐊᓄᑲᑌᑭᐣ ᐱᒪᑎᓯᐃᐧᓂᐠ ᓀᑫ. ᐃᑫᐧᓂᐊᐧᐣ ᑕᐡ 
ᑫᐃᓇᓯᓇᑌᑭᐣ ᑫᐱᒥᐃᐧᒋᑲᑌᑭᐣ ᓇᓇᑯᐱᐦᐃᑲᑌᐊᐧᐣ ᒋᐅᒋ ᑭᑫᐣᒋᑲᑌᑭᐣ ᑲᑕᓱ ᐸᐯᔑᑲᐧᑭᐣ ᐁᑲᐧ ᒥᓇ ᑕᓂ ᐸᐱᓴᓯᓇᐦᐃᑲᑌᐊᐧᐣ 
ᓇᓇᑫ, ᑕᐱᓇᑲ ᑲᑭᓇ ᐃᑫᐧᓂᐊᐧᐣ ᐊᔑᑎᓂᑲᑌᐊᐧᐣ ᐊᑯᓯᐃᐧ ᐱᒧᒋᑫᐃᐧᐣ ᑲᒪᒥᑎᓀᐣᑕᑲᐧᑭᐣ ᒥᓇ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ 
ᒋᒥᓄᔭᒪᑲᐠ. ᐊᒥᑕᐡ ᐅᑫᐧᓂᐊᐧᐣ ᑫᐅᒋ ᑭᑭᓄᐡᑲᒪᑯᔭᐣᐠ: ᑲᐱᒥ ᐊᐧᑲᐃᐧᓄᐣᑕᐠ ᐅᓂᑲᓂᑕᒪᑫ, ᑭᑕᓂᔑᓂᓂᒥᓇᐣ ᐅᑭᑭᓄᐦᐊᒪᑫᐃᐧᓂᐊᐧ, 
ᑲᐧᔭᐠ ᑲᔑ ᒪᒥᑎᓀᐣᑕᒧᐊᐧᐨ ᐊᐃᐧᔭᐠ, ᐁᑲᐧ ᒥᓇ ᑕᔑᑫᐃᐧᐣ ᑲᑎᐯᐣᑕᒧᐊᐧᐨ. ᐅᑫᐧᓂᐊᐧᐣ ᑫᐊᐸᑕᑭᐣ ᐃᑭᑐᐃᐧᓇᐣ ᒥᐦᐃᒪ ᑫᐅᒋ 
ᑭᑭᓄᐡᑲᒪᑯᔭᐣᐠ ᒥᓇ ᑫᐅᒋ ᒪᐡᑲᐃᐧᓯᔭᐣᐠ ᒥᓇ ᑲᔦ ᒋᐊᐸᑕᑭᐣ ᐅᒪ ᑫᐅᔑᒋᑲᑌᐠ ᑫᔑ ᐱᒥᐃᐧᒋᑲᓂᐊᐧᐠ ᐁᑲᐧ ᑫᑕᓱ ᐯᔑᑲᐧᑭᐣ ᒋᐅᐣᒋ 
ᒪᐡᑲᐊᐧᐠ ᑲᐃᐧᔑ ᒪᑕᓄᑲᑕᒪᐣᐠ ᑕᔑᑫᐃᐧᐣ ᒋᒥᓄᔭᒪᑲᐠ. 
 

4.0.1.  ᑫᑭᑭᓄᐡᑲᒪᑫᒪᑲᑭᐣ 
 

• ᑭᑕᓂᔑᓂᓂᒥᓇᐣ ᐅᑭᑭᓄᐦᐊᒪᑫᐃᐧᓂᐊᐧ ᑕᑭ ᑲᐡᑭᒋᑲᑌ ᑭᒋᔭᐦᐊᐠ ᑲᐃᐧ ᐃᐧᒋᑕᐧᐊᐧᐨ ᐃᒪ ᑫᔑ ᐱᒥᐃᐧᒋᑲᑌᑭᐣ 
ᐃᐧᒋᐦᐃᐁᐧᐃᐧᓇᐣ ᒥᓇ ᑲᐃᐧ ᐊᓂ ᐅᓇᒋᑲᑌᑭᐣ ᐊᑯᓯᐃᐧ ᐃᐧᐣᑕᒪᑫᐃᐧᓇᐣ. ᐁᑲᐧ ᑕᐡ ᐊᐱ ᐃᐧᑭᑭᓄᐦᐊᒪᑲᓂᐊᐧᐠ ᑭᒋᔭᐦᐊᐠ 
ᓇᐣᑕᐁᐧᐣᑕᑯᓯᐊᐧᐠ ᑫᐃᐧᓂᐊᐧ ᒋᐸᑭᑎᓇᒧᐊᐧᐨ ᑲᑭᐱᔑ ᑭᑫᐣᑕᒧᐊᐧᐨ ᑫᑯᓇᐣ ᒥᓇ ᑲᔓᑭᑫᐣᑕᒪᐃᐧᓂᐊᐧᐨ ᐃᒪ ᒣᑲᐧᐨ ᑫᑯᐣ 
ᑲᔑ ᐊᓂᒧᒋᑲᑌᑭᐣ. ᑕᔑᑫᐃᐧᓂᐠ ᒪᐡᑭᑭᐃᐧ ᐊᓂᑭᓇᑲᓇᐠ ᑫᐃᐧᓂᐊᐧ ᐅᑲᑭ ᐸᑭᑎᓇᓇᐊᐧ ᐅᐃᐧᐣᑕᒪᑫᐃᐧᓂᐊᐧ ᑲᑭ ᐅᒋ 
ᑭᑫᐣᑕᒧᐊᐧᐨ ᑭᒋᔭᐦᐊᐣ ᑲᑭᑭᓄᐦᐊᒪᑫᓂᐨ ᐃᒪ ᑲᔑ ᐱᒥᐃᐧᒋᑫᐊᐧᐨ. ᓇᐣᑕ ᒥᓇ ᑲᔦ ᑭᒋᔭᐦᐊᐠ ᑕᑭ ᐃᐧᐣᑕᒪᑫᐊᐧᐠ 
ᐊᐣᑐᑕᒧᐃᐧᑲᒥᑯᐠ ᒋᑎᐸᒋᒧᐊᐧᐨ ᒥᓇ ᒋᐊᑎᓱᑫᐊᐧᐨ, ᐁᑲᐧ ᒥᓇ ᒋᐃᐧᐣᑕᒪᑫᐊᐧᐨ ᑲᑭᐱᑐᑕᒧᐊᐧᐨ ᐊᓂᔑᓇᐯᐊᐧᑎᓯᐃᐧᐣ ᐅᒋ 
ᒥᓇ ᑲᑭᒋᓀᐣᑕᒧᐊᐧᐨ ᑫᑯᓇᐣ. ᑭᒋᔭᐦᐊᐠ ᑲᔦ ᑕᑭ ᑲᑫᐧᒋᒪᐊᐧᐠ ᐅᒪ ᒥᓯᐁᐧ ᑲᔑ ᐱᒥᐃᐧᒋᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᑫᐅᒋ 
ᑲᓇᐁᐧᐣᑕᑲᐧᑭᐣ ᑭᑕᓂᔑᓂᓂᒥᓇᐣ ᐅᑭᑭᓄᐦᐊᒪᑫᐃᐧᓂᐊᐧ ᒋᐊᐸᑕᓂᐠ ᐃᒪ ᑲᔑ ᐱᒧᒋᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᒥᓇ ᑫᐅᐣᒋ 
ᐃᐧᒋᒋᑫᒪᑲᑭᐣ ᑫᑯᐣ ᑲᐃᐧᔑ ᐊᓄᑲᑌᐠ. 

 
• ᑕᔑᑫᐃᐧᐣ ᑲᑎᐯᐣᑕᒧᐊᐧᐨ ᓇᐣᑕᐁᐧᐣᑕᑲᐧᐣ ᒋᐃᐧᐣᑕᒪᑲᓂᐊᐧᐠ ᒥᓇ ᒋᑲᐡᑭᒋᑲᑌᐠ ᐃᐧᒋᑐᐊᐧᐨ ᑕᔑᑫᐃᐧᓂᐠ ᑲᑲᐯᔑᐊᐧᐨ, 

ᒪᐡᑭᑭᐃᐧ ᐊᓂᑭᓇᑲᓇᐠ, ᒥᓇ ᐅᓂᑲᓂᑕᒪᑫᐠ. ᐃᐁᐧ ᒥᓯᐁᐧ ᑫᐊᐸᑕᐠ ᑫᐱᒥᓂᔕᐦᐃᑲᑌᐠ ᑭᐅᓇᒋᑲᑌᐸᐣ ᐁᑭ ᑲᑫᐧᒋᒪᑲᓄᐊᐧᐨ 
ᑕᔑᑫᐃᐧᓇᐣ ᑲᔑ ᐊᔭᑭᐣ, ᔕᑯᐨ ᑕᐡ ᑲᑕᓱ ᐸᐯᔑᑲᐧᑭᐣ ᑕᔑᑫᐃᐧᓇᐣ ᐃᐧᓇᐊᐧ ᐅᑲ ᐅᓇᐸᐣᑕᓇᐊᐧ ᐊᓂᐣ ᒪᔭᑦ ᑫᔑ 
ᒪᑕᓄᑲᑌᐠ ᒥᓇ ᑫᐃᓇᑌᐠ ᐱᒥᐃᐧᒋᑫᐃᐧᐣ ᒋᑭ ᐅᐣᒋ ᑲᐡᑭᒋᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ. ᐊᒥᑕᐡ ᑫᔑ ᔕᔑᐣᑭᒪᑲᓄᐊᐧᐨ 
ᒥᓇ ᒋᐃᐧᒋᒋᑲᑌᑭᐣ ᑕᔑᑫᐃᐧᓇᐣ ᒋᐅᓇᑐᐊᐧᐨ ᐃᒪ ᑫᑕᓇᐸᒋᑐᐊᐧᐨ ᑕᔑᑫᐃᐧᓂᐠ ᐅᐁᐧ ᐱᒧᒋᑫᐃᐧᐣ, ᐁᑲ ᑐᑲᐣ ᒋᐃᓇᑌᐠ 
ᑲᓇᐣᑕᐁᐧᐣᑕᑲᐧᐠ ᒋᐱᒥᓂᔕᐦᐃᑲᑌᐠ ᐅᓇᒋᑫᐃᐧ ᐱᒧᒋᑫᐃᐧᐣ, ᐊᒥᑕᐡ ᑲᔦ ᑫᐃᓯᓭᐠ ᒋᑭ ᐊᓄᐣᒋ ᑎᐯᐣᑕᒪᓯᐊᐧᐨ ᑕᔑᑫᐃᐧᐣ 
ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ. ᐁᑲᐧ ᒥᓇ, ᑕᓄᐣᒋᓯᓭ ᒋᐊᓂ ᑎᐯᐣᑕᒪᓯᐨ ᐊᐃᐧᔭ ᐊᓂᐣ 
ᐊᐧᔑ ᐱᒥᐃᐧᑐᐨ ᐅᑕᑯᓯᐃᐧ ᐃᐧᒋᐦᐃᑎᓯᐃᐧᐣ. 
 
 

• ᐁᑲᐧ ᑕᐡ ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑲᐃᐧᐣ ᑕᑭ ᒪᒋᐡᑲᒪᑲᓯᓄᐣ ᑭᐡᐱᐣ ᐁᑲ ᐃᐧᒋᑲᐸᐃᐧᑕᒧᐊᐧᐨ 
ᐊᓂᔑᓇᐯᐠ. ᐁᑲᐧ ᐃᐁᐧ ᐃᐡᐱᒥᐣᐠ ᑲᑭ ᐊᓂᒧᒋᑲᑌᐠ, ᒪᐊᐧᐨ ᐁᑭᒋᓀᐣᑕᑲᐧᐠ ᒋᑕᑯᓇᑲᓄᐊᐧᐨ ᑕᔑᑫᐃᐧᐣ ᒥᓇ 
ᒋᐃᐧᐣᑕᒪᑲᓂᐊᐧᐠ ᑕᔑᑫᐃᐧᐣ ᒋᑭ ᐊᓂ ᑎᐯᐣᑕᒪᓱᐸᐣ ᒋᐅᓀᐣᑕᐠ ᐊᓂᐣ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᐣ. ᐃᑫᐧᓂᐊᐧᐠ ᒥᑐᓂ 
ᑫᐸᑭᑎᓂᑎᓱᐊᐧᐨ ᐊᓂᑭᓇᑲᓇᐠ ᑕᓇᐣᑕᐁᐧᐣᑕᑯᓯᐊᐧᐠ ᐊᒥ ᐁᑕ ᑫᑭ ᒥᓄᔭᓄᑭᒪᑲᐠ ᐅᐁᐧ ᐱᒧᒋᑫᐃᐧᐣ, ᒥᓇ ᑲᔦ ᐃᒪ ᑫᐅᐣᒋ 
ᓇᓇᑲᒋᐦᐊᑲᓄᐊᐧᐨ ᒋᐸᑭᑎᓂᑎᓱᐊᐧᐨ ᒥᓇ ᒋᐅᑕᐱᓇᒧᐊᐧᐨ ᑫᑭᑭᓄᐦᐊᒪᐊᐧᑲᓄᐊᐧᐨ ᒥᓇ ᒋᑲᑫᐧ ᒥᓄᓇᒧᐊᐧᐨ ᑫᔑ 
ᒥᓄᔭᐊᐧᐨ. ᐅᑫᐧᓂᐊᐧᐠ ᑕᐡ ᑲᐊᐧᑲᐃᐧᐊᐧᐨ, ᒥᐦᐃᒪ ᑫᐊᓄᐣᒋ ᐅᓀᐣᑕᑲᐧᐠ ᑭᐡᐱᐣ ᑫᒥᓄᓭᑫᐧᐣ ᐃᐁᐧ ᑲᐃᐧᔑ ᒪᑕᓄᑲᑌᐠ 
ᑕᔑᑫᐃᐧᐣ ᒋᒥᓄᔭᒪᑲᐠ. ᒥᓇ ᑭᔭᐸᐨ, ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐃᓀᐣᑕᑲᐧᐣ ᐃᒪ ᒋᑭ ᐅᐣᒋ 
ᑭᑫᐣᑕᒧᐊᐧᐨ ᐊᓂᔑᓂᓂᐊᐧᐠ ᑲᐧᔭᐠ ᒋᑲᑫᐧ ᐸᒥᓇᒧᐊᐧᐨ ᐅᐱᒪᑎᓯᐃᐧᓂᐊᐧ ᑫᔑ ᒥᓀᐧᔭᐊᐧᐨ ᒥᓇ ᑲᔦ ᒪᒥᑎᓀᐣᒋᑲᓇᐱᓀᐃᐧᐣ 
ᑲᔦ ᒋᐅᒋ ᐊᓄᑲᑌᐠ ᐃᒪ ᑕᔑᑫᐃᐧᓂᐠ. 
 
 

• ᐃᑫᐧᓂᐊᐧᐠ ᑕᐡ ᑫᐊᐧᑲᐃᐧᐊᐧᐨ ᐅᓂᑲᓂᑕᒪᑫᐠ ᑕᓇᐣᑕᐁᐧᐣᑕᑯᓯᐊᐧᐠ ᒋᐃᐧᒋᑐᐊᐧᐨ ᒋᒥᓄᓭᐠ ᐃᐁᐧ ᑲᐃᐧᔑ ᒪᑕᓄᑲᑌᐠ 
ᑕᔑᑫᐃᐧᐣ ᒋᒥᓄᔭᒪᑲᐠ.  ᐃᑫᐧᓂᐊᐧᐠ ᑕᔑᑫᐃᐧᓂᐠ ᑲᐅᑭᒪᐃᐧᐊᐧᐨ ᒥᐦᐃᒪ ᑫᔑ ᓇᐣᑕᐁᐧᐣᑕᑲᐧᐠ ᒋᑭ ᑲᐡᑭᒋᑲᑌᐠ ᐅᐁᐧ ᑲᑲᑫᐧ 
ᑌᐱᓂᑲᑌᑭᐣ ᒋᑭ ᐃᓯᓭᑭᐣ.  ᐅᑭᒪᑲᐣ ᒥᓇ ᐅᓇᔓᐁᐧᐃᐧᓂᐊᐧᐠ ᓇᐣᑕᐁᐧᐣᑕᑲᐧᓂ ᒋᓇᑯᓯᐊᐧᐨ ᐁᐸᑭᑎᓂᑎᓱᐊᐧᐨ ᑲᐱᒪᓄᑲᑌᐠ 
ᒥᓇ ᑫᒪᒋᒋᑲᑌᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ, ᐁᑲᐧ ᒥᓇ ᑕᓯᐣ ᑕᔑᑫᐃᐧᓇᐣ ᑕᓇᐣᑕᐁᐧᐣᑕᑯᓯᐊᐧᐠ ᐊᓂᐣ 
ᑫᑐᑕᒧᐊᐧᐨ ᐊᐱᐣ ᐃᐧᐊᓂ ᐊᐣᑎᓇᒧᐊᐧᐨ ᐱᒧᒋᑫᐃᐧᓇᐣ ᒥᓇ ᑫᐊᐸᒋᑐᐊᐧᐨ ᑯᑕᑭᔭᐣ ᐃᐧᒋᐦᐃᐁᐧᐃᐧᓇᐣ ᒋᐃᔑ ᐱᒧᑐᐊᐧᐨ 
ᐃᐁᐧ ᒪᔭᑦ ᑲᐃᓀᐣᑕᑲᐧᐠ ᒋᑭ ᐃᓇᓄᑭᒪᑲᐠ ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ. ᐃᑫᐧᓂᐊᐧᐠ ᐅᑭᒪᑲᐣ ᒥᓇ 
ᐅᓇᔓᐁᐧᐃᐧᓂᐊᐧᐠ ᑫᐊᓄᑲᑕᒧᐊᐧᐨ, ᔕᑯᐨ ᑕᐡ, ᐊᒥ ᐁᐦᑕ ᑫᑭ ᐊᓄᑭᓭᐠ ᒋᐊᐧᑲᐃᐧᓄᐣᑕᒧᐊᐧᐨ ᑲᓂᑲᓂᑕᒪᑫᐊᐧᐨ ᒥᐦᐃᒪ ᐁᑕ 
ᑫᐅᐣᒋᒪᑲᐠ ᑲᑭᓇ ᐊᐃᐧᔭᐠ ᒋᐃᐧᒋᑐᐊᐧᐨ.  ᐅᒪ ᒥᓯᐁᐧ ᐅᐣᑌᕑᐃᔪ ᒥᓇ ᑕᔑᑫᐃᐧᓂᐠ ᓀᑫ ᑲᔭᑭᐣ ᐱᒧᒋᑫᐃᐧᓇᐣ (ᐊᔑᐨ ᑲᔦ 
ᑲᐸᑭᑎᓇᐊᐧᐨ ᔓᓂᔭᓇᐣ) ᑕᓇᐣᑕᐁᐧᐣᑕᑯᓯᐊᐧᐠ ᒥᑐᓂ ᒋᐸᑭᑎᓂᑎᓱᐊᐧᐨ ᐅᐁᐧ ᑫᐱᒪᓄᑲᑌᐠ ᒥᓇ ᒋᐅᐣᒋ ᒪᐡᑲᐃᐧᓭᓂᐠ 
ᑲᓂᑲᓂᑕᒪᑫᐊᐧᐨ ᐅᐦᐅᒪ ᑲᐅᓇᑌᐠ ᐱᒧᒋᑫᐃᐧᐣ.  ᒪᐡᑭᑭᐃᐧᑭᒪᐠ, ᒪᐡᑭᑭᐃᐧᑲᒥᐠ ᑲᐊᓄᑭᐊᐧᐨ, ᒥᓇ ᑕᔑᑫᐃᐧᓂᐠ ᑲᑕᓇᓄᑭᐊᐧᐨ 
ᑫᐃᐧᓂᐊᐧ ᓇᐣᑕᐁᐧᐣᑕᑯᓯᐊᐧᐠ ᒋᐸᑭᑎᓂᑎᓯᐊᐧᐨ ᒋᐃᐧᒋᑕᐧᐊᐧᐨ ᒥᓇ ᑲᓂᑲᓂᑕᒪᑫᐊᐧᐨ.   ᒋᐊᐧᐸᒥᑯᐊᐧᐨ ᐊᓂᔑᓂᓂᐊᐧᐣ 

ᐁᐸᑭᑎᓂᑎᓯᐊᐧᐨ ᐅᐁᐧ ᑲᐃᐧ ᒪᒋᒋᑲᑌᐠ ᐱᒧᒋᑫᐃᐧᐣ ᒋᑭ ᐊᓂ ᐱᒥᓂᔕᐦᐅᑯᐊᐧᐨ.  ᒣᑲᐧᐨ ᐊᓂᑲᑕᒣᐠ ᑲᐃᐧᔑ ᒪᑕᓄᑲᑌᐠ 
ᑕᔑᑫᐃᐧᐣ ᒋᒥᓄᔭᒪᑲᐠ, ᑭᒋᓀᐣᑕᑲᐧᐣ ᒋᐸᐸᒥ ᑎᐸᒋᒧᓇᓂᐊᐧᐠ ᐃᑫᐧᓂᐊᐧᐣ ᐊᑯᓯᐃᐧᓇᐣ ᐊᓂᐣ ᑫᑐᑕᐠ ᐊᐃᐧᔭ ᐁᑲ ᒋᐅᒋ 
ᓴᑲᐱᓀᐨ ᒥᓇ ᒋᐃᐧᐣᑕᒪᑲᓂᐊᐧᐠ ᐊᓂᐣ ᐊᐃᐧᔭ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᐣ; ᔕᑯᐨ ᑕᐡ, ᑭᐡᐱᐣ ᐅᑕᓄᑭᐠ ᐁᑲ 
ᐁᑐᑕᒧᐊᐧᐨ ᑲᑭ ᐃᔑ ᐃᐧᐣᑕᒪᑫᐊᐧᐨ ᒥᔕ ᐁᑲ ᑭᒋ ᐃᓯᓭᓂᐠ ᑕᔑᑫᐃᐧᓂᐠ ᐊᓂᔑᓂᓂᐊᐧᐠ ᑲᔭᐊᐧᐨ ᒋᑫᐧᑭᓇᒧᐊᐧᐨ 
ᐅᐱᒪᑎᓯᐃᐧᓂᐊᐧ ᑫᔑ ᒥᓄᔭᒪᑲᓂᐠ.  ᐃᐡᑲᐧᔭᐨ ᑕᐡ, ᐊᒥᔕ ᐁᑕ ᑫᑭᔑ ᑲᐡᑭᒋᑲᑌᐠ ᒋᒥᓄᔭᒪᑲᐠ ᑕᔑᑫᐃᐧᐣ ᐃᑫᐧᓂᐊᐧᐠ 
ᑲᓂᑲᓂᑕᒪᑫᐊᐧᐨ ᒋᐱᒥᐃᐧᓇᐊᐧᐨ ᐅᑕᓂᔑᓂᓂᒥᐊᐧᐣ, ᒥᓇ ᐅᑭᒋᔭᐦᐊᒥᐊᐧᐣ ᒥᓇ ᐅᐡᑲᑎᓴᐠ.  
 

  
4.0.2. ᐊᓂᑭᓇᑲᓇᐣ ᑲᐅᐣᒋ ᓇᓇᑲᒋᐦᐊᐊᐧᐨ 

 
ᐃᐁᐧ ᑕᐡ ᒥᓯᐁᐧ ᑲᐃᐧᒋᑲᐸᐃᐧᒋᑲᑌᐠ ᐱᒧᒋᑫᐃᐧᐣ ᐅᒪ ᑲᐅᐣᒋ ᑎᐯᐣᑕᑯᓯᔭᐠ ᓀᑫ ᒥᐦᐊᐁᐧᑎ ᑫᐊᓄᑲᑕᐠ ᑕᔑᑫᐃᐧᐣ ᒋᒥᓄᔭᒪᑲᐠ 
ᑲᓂᑲᓂᐡᑲᐠ ᒥᓇ ᐯᔑᐠ ᒪᐡᑭᑭᐃᐧᑲᒥᑯᐃᐧ ᐊᓂᑭᓇᑲᓇᐣ. ᑕᓇᐣᑕᐁᐧᐣᑕᑯᓯ ᑲᔦ ᑫᐅᐣᒋ ᐱᒥᐃᐧᒋᑲᑌᐠ ᐃᒪ ᒪᓯᓇᐦᐃᑫᐃᐧᑲᒥᑯᐃᐧ 
ᐅᑕᓄᑭ. ᐁᑲᐧ ᐃᒪ ᑕᔑᑫᐃᐧᓂᐠ, ᑲᑕᓱ ᐸᐯᔑᑲᐧᑭᐣ ᑕᔑᑫᐃᐧᓇᐣ ᐃᐧᓂᐊᐧ ᐅᑲ ᐅᓇᓴᐊᐧᐣ ᑫᓂᑲᓂ ᑲᓇᐊᐧᐸᐣᑕᒧᓂᐨ ᐅᐁᐧ 
ᐱᒧᒋᑫᐃᐧᐣ. ᓇᐣᑕ ᒥᓇ ᑲᔦ ᑕᓇᐣᑕᐁᐧᐣᑕᑯᓯᐊᐧᐠ ᒪᐡᑭᑭᐃᐧ ᐱᒧᒋᑫᐃᐧᐣ ᑲᓂᑲᓂᐡᑲᐠ, ᑲᐅᐣᒋ ᐃᐧᒋᐦᐃᑯᐨ ᑲᔦ, ᒪᐡᑭᑭᐃᐧ 
ᐊᐱᑕᒪᑫᐃᐧᐣ (ᑭᐡᐱᐣ ᐊᔭᐊᐧᐨ), ᒥᓇ ᐅᑭᒪᑲᐣ ᒥᓇ ᐅᓇᔓᐁᐧᐃᐧᓂᐊᐧᐠ. ᐊᓂᔑᓂᓂᐃᐧ ᐅᑭᑭᓄᐦᐊᒪᑫ, ᓇᐣᑕ ᐱᑯ ᐃᒪ ᑐᑲᐣ ᑫᔑ 
ᑭᑭᓄᐦᐊᒪᑫᐨ, ᑫᐃᐧᓇᐊᐧ ᐃᓯᓭᓂ ᒋᐃᐧᒋᑲᐸᐃᐧᑕᒧᐊᐧᐨ, ᒥᐦᐃᒪ ᐁᑕ ᑫᑭ ᐅᒋ ᑲᐡᑭᒋᑲᑌᐠ ᒋᑭ ᐊᐸᑕᐠ ᐊᓂᔑᓇᐯ ᐅᑭᑫᐣᑕᒪᐃᐧᐣ 
ᐅᒪ ᑲᑭᓇ ᑫᐅᒋ ᐱᒥᐃᐧᒋᑲᑌᑭᐣ ᐱᒧᒋᑫᐃᐧᓀᓴᐣ. ᐃᒪ ᒥᓯᐁᐧ ᐅᐣᑌᕑᐃᔪ ᒥᓇ ᑕᔑᑫᐃᐧᓂᐠ ᑫᐅᒋ ᐱᒥᐃᐧᒋᑲᑌᐠ, ᑭᒋᔭᐦᐊᐠ ᒪᐊᐧᐨ 
ᑭᒋᓀᐣᑕᑯᓯᐊᐧᐠ ᐅᒪ ᑕᐱᓇᑲ ᐃᐧᓂᐊᐧ ᐊᑲᐸᑭᑎᓇᓇᐊᐧ ᐅᓂᔑᓇᐯᐃᐧ ᑭᑫᐣᑕᒪᐃᐧᓂᐊᐧ ᐅᒪ ᐱᒧᒋᑫᐃᐧᓂᐠ. 
 
 

4.1. ᑫᐃᐣᒋ ᒪᐡᑲᐃᐧᐸᒪᑲᐠ ᑕᔑᑫᐃᐧᐣ ᒋᒥᓄᔭᒪᑲᐠ 
 
ᐃᒪ ᑕᐡ ᑲᐅᐣᒋ ᒪᐡᑲᐃᐧᑲᐸᐃᐧᒪᑲᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒥᐦᐃᒪ ᑲᑭ ᐅᐣᒋᒪᑲᐠ ᑫᔑ ᒪᒋᐃᐧᒋᑲᑌᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ 
ᒋᒥᓄᔭᒪᑲᐠ ᑕᐱᓇᑲ ᒥᐦᐃᒪ ᐁᐧᐣᒋᒪᑲᑭᐣ ᐃᐧᐣᑕᒪᑫᐃᐧᓇᐣ ᒥᓇ ᑲᐅᐣᒋ ᐃᐧᒋᑲᐸᐃᐧᒋᑫᒪᑲᑭᐣ ᑯᑕᑭᔭᐣ ᑲᐸᐱᑭᔑ ᐱᒥᓂᔕᐦᐃᑲᑌᑭᐣ 
ᐅᒪ ᐅᓇᒋᑫᐃᐧᓂᐠ ᒥᒪ ᐁᑕ ᑫᑭ ᐅᐣᒋ ᒥᓄᓭᑭᐣ ᐃᐧᒋᐦᐃᐁᐧᐃᐧᓇᐣ, ᒋᒪᐡᑲᐃᐧᑲᐸᐃᐧᒪᑲᑭᐣ, ᐁᓇᐦᐃᓇᑲᐧᐠ, ᒥᓇ ᐁᒥᓇᐧᔑᐠ ᐊᓂᔑᓇᐯ 
ᒋᐊᐸᒋᑐᐨ. ᐅᑫᐧᓂᐊᐧᐣ ᑲᐸᐱᑭᔑ ᐅᓇᒋᑲᑌᑭᐣ ᑫᒥᐱᓂᔕᐦᐃᑲᑌᑭᐣ ᒥᐦᐃᒪ ᑫᐅᐣᒋ ᒪᐡᑲᐃᐧᑲᐸᐃᐧᒪᑲᑭᐣ ᑫᐅᒋ ᒥᓄᔭᒪᑲᐠ ᐱᒪᑎᓯᐃᐧᐣ 
ᑫᑭᑭᓄᐦᐊᒪᑲᓂᐊᐧᐠ ᒥᐦᐃᒪ ᑫᐅᐣᒋ ᐱᒋᓂᐡᑲᒪᑲᐠ ᒥᓇ ᒋᐊᓂ ᐅᔑᐦᐅᒪᑲᐠ ᐅᐁᐧ ᒪᔭᑦ ᑲᐃᐧᔑ ᐱᒥᐃᐧᒋᑲᑌᐠ. ᐅᑫᐧᓂᐊᐧᐣ ᑲᑭ 
ᐸᐱᑭᔕᑭᐣᒋᑲᑌᑭᐣ ᑫᐃᓇᓄᑭᒪᑲᑭᐣ ᒥᐦᐃᒪ ᑲᑭ ᐅᐣᒋ ᒪᒋᓭᐠ ᐅᐁᐧ ᒥᓯᐁᐧ ᐱᒧᒋᑫᐃᐧᐣ, ᒪᐊᐧᐨ ᑭᒋᓀᐣᑕᑲᐧᐣ ᒋᔑ ᐱᒥᓂᔕᐦᐃᑲᑌᑭᐣ 
ᑲᑭ ᐃᓇᑌᐠ ᐃᒪ ᑲᑭᒋᓀᐣᑕᑲᐧᐠ ᐅᒪ ᐱᒧᒋᑫᐃᐧᓂᐠ. ᐊᒥᐱᑯ ᑫᔑ ᐊᐸᒋᒋᑲᑌᑭᐣ ᐊᓂᔑᓇᐯᐃᐧ ᑐᑕᒧᐃᐧᓇᐣ ᑲᑭ ᐅᓇᒋᑲᑌᑭᐣ, ᒥᐱᑯ 
ᑲᔦ ᐃᑫᐧᓂᐊᐧᐣ ᑲᑭ ᐅᓇᒋᑲᑌᑭᐣ ᑲᐃᐧᔑ ᑲᐡᑭᒋᑲᑌᑭᐣ ᑫᐅᐣᒋ ᐃᐧᒋᐦᐃᑯᐨ ᐊᓂᔑᓇᐯ. ᑕᑭ ᐊᐸᒋᐦᐊᑲᓄᐊᐧᐠ ᑭᒋᔭᐦᐊᐠ ᒥᓇ ᑲᔑ 
ᑭᑭᓄᐦᐊᒪᑫᐊᐧᐨ ᑭᑕᓂᔑᓂᓂᒥᓇᐣ ᐃᒪ ᒋᐅᐣᒋ ᑭᑭᓄᐡᑲᒪᑯᔭᐠ. ᑫᑲᐟ ᐱᑯ ᒥᓯᐁᐧ ᑲᑭ ᐊᓄᑲᑌᐠ ᑲᑭ ᐅᐣᒋ ᒪᒋᐡᑲᒪᑲᐠ ᑕᔑᑫᐃᐧᐣ 
ᒋᒥᓄᔭᒪᑲᐠ ᓇᐣᑕ ᑲᔦ ᐃᒪ ᑕᐅᐣᒋ ᐊᓄᑲᑌ ᐅᐣᑌᕑᐃᔪ , ᔕᑯᐨ ᑕᐡ ᐃᑫᐧᓂᐊᐧᐣ ᐃᐧᐣᑕᒪᑫᐃᐧᓇᐣ ᑲᑭ ᐅᑕᐱᓂᑲᑌᑭᐣ ᐅᒪ ᑕᔑ 
ᒥᐡᑲᐧᑕᒋᑲᑌᐊᐧᐣ ᑕᔑᑫᐃᐧᓂᐠ ᑫᔑ ᐊᐸᑕᑭᐣ. 

ᐃᑫᐧᓂᐊᐧᐠ ᑲᐊᐧᐱ ᐯᔑᐱᐦᐃᑲᑌᑭᐣ ᐃᒪ ᓀᓇᐤ ᐅᐣᒋ ᑭᑭᓇᐊᐧᒋᒋᑲᑌ ᐅᐁᐧ ᑲᑭ ᐅᓇᒋᑲᑌᐠ ᓂᐊᐧᔦᐠ ᐁᑭᔑ ᐸᐱᑭᔕᑭᐣᑌᑭᐣ: 
ᐃᐧᔭᐃᐧᐣᐠ, ᐊᒐᑯᐱᒪᑎᓯᐃᐧᐣ, ᐃᓀᐣᑕᒧᐃᐧᓂᐠ, ᒥᓇ ᒪᒥᑎᓀᐣᒋᑲᓂᐠ. ᐅᑫᐧᓂᐊᐧᐣ ᑲᑕᓱ ᐸᐯᔑᑲᐧᑭᐣ ᐱᒪᑎᓯᐃᐧᐣ ᑲᔑ ᐊᓄᑭᒪᐠ 
ᑕᒪᒥᑎᓀᐣᑕᑲᐧᓄᐣ ᐃᒪ ᑫᔑ ᑕᑕᓱ ᐱᒧᒋᑲᓂᐊᐧᐠ ᐅᓇᒋᑫᐃᐧᓂᐠ. ᐯᔑᑲᐧᐣ ᐃᓇᑌ ᐃᒪ ᒪᓯᓂᐱᐦᐃᑲᓂᐠ ᑲᑭᔑ ᐊᒋᑲᑌᑭᐣ ᐃᒪ 
ᐁᐅᑦᐱᑭᐦᐊᔭᐣᐠ ᑭᓂᒐᓂᔑᓇᐣ, ᒥᓄᐱᒪᑎᓯᐃᐧᐣ, ᒥᓇ ᑫᔑ ᓇᓂᒋᑲᐣᒋᑲᑌᐠ ᑕᔑᑫᐃᐧᐣ. 
 

4.1.1. ᑫᐊᔑᑎᓂᑲᑌᐠ ᑲᑲᐧᑫ ᑌᐱᓂᑲᑌᐠ 
 
ᐃᑫᐧᓂᐊᐧᐣ ᑫᒥᓇᐧᒋᑲᑌᑭᐣ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ, ᒪᒪᐃᐧᓂᑲᑌᐊᐧᐣ, ᒥᓯᐁᐧ ᐃᐧᔭᐤ ᑫᔑ ᒥᓄᔭᒪᑲᐠ, 
ᒪᐡᑲᐃᐧᐸᑲᐃᐧᒪᑲᐣ, ᒥᓇ ᑫᒋᐊᐧᐠ ᐊᐧᑲᐃᐧᓄᐣᒋᑲᑌ. 
 

4.1.2. ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ 
 
ᐁᑲᐧ ᑕᐡ ᐃᑫᐧᓂᐊᐧᐠ ᑫᐅᒋ ᓂᑲᓂ ᐱᒧᑐᐊᐧᐨ ᐊᓂᑭᓇᑲᓇᐠ ᑕᓇᐣᑕᐁᐧᐣᑕᑲᐧᐣ ᒋᑭ ᑲᐧᔭᐣᑌᑕᑯᓯᐊᐧᐸᐣ ᐅᒪ ᐱᒧᒋᑫᐃᐧᓂᐠ SLFNHA. 
ᐊᒥᑕᐡ ᒪᔭᑦ ᑫᔑ ᐅᐸᐸᒥᓯᐃᐧᓂᐊᐧᐨ ᒋᓇᓇᑲᒋᑐᐊᐧᐨ ᒣᑲᐧᐨ ᑲᐊᔭᑭᐣ ᐃᐧᒋᐦᐃᐁᐧᐃᐧᓇᐣ ᒥᓇ ᑲᔑ ᑲᔑ ᐅᑲᐡᑭᐦᐅᒪᑭᐣ ᒥᓇ 
ᒋᑭᑭᓇᐊᐧᑌᐣᑕᑯᓯᐊᐧᐨ ᑫᐅᑕᐱᓇᑲᓄᐊᐧᐨ ᒋᐃᓇᓄᑭᐊᐧᐨ. ᐅᑫᐧᓂᐊᐧᐠ ᑕᐡ ᐅᑲ ᑭᑭᓇᐊᐧᒋᑐᓇᐊᐧ ᒥᓇ ᒋᐅᓇᑐᐊᐧᐨ ᐊᓂᐣ ᑫᑭᔑ 
ᑲᐡᑭᒋᑲᑌᐠ ᒋᑭ ᑌᐱᓂᑲᑌᑭᐣ ᑲᑭᔑ ᐅᓇᒋᑲᓂᐊᐧᐠ ᐅᐁᐧ ᐱᒧᒋᑫᐃᐧᓂᐠ, ᑐᑲᐣ ᒋᐅᓇᒋᑲᑌᐠ ᒥᓇ ᒋᒪᒋ ᐊᐸᑕᐠ ᒪᐊᐧᐣᑐᐱᐦᐃᑫᐃᐧᐣ 
ᒋᐊᔭᒪᑲᐠ. ᓇᐣᑕ ᒥᓇ ᑲᔦ ᑕᐃᓯᓭ ᒋᐃᐧᑕᓄᑭᒪᑲᓄᐨ ᒣᑲᐧᐨ ᑲᐊᓄᑭᒪᑕᒪᑫᐨ ᐃᒪ SLFNHA ᐊᑯᓯᐃᐧ ᐃᐧᐣᑕᒪᑫᐃᐧᓇᐣ ᐱᒧᒋᑫᐃᐧᐣ 
ᐅᒪᐊᐧᐣᑐᐱᐦᐃᑫ. ᐊᒥᑕᐡ ᐁᑕ ᑫᑭ ᐅᓇᒋᑲᑌᑭᐣ ᒥᓇ ᒋᒪᒋ ᐊᐸᑕᑭᐣ ᐅᑫᐧᓂᐊᐧᐣ ᑫᐊᓄᑲᑌᑭᐣ, ᐅᑫᐧᓂᐊᐧᐠ ᑫᓂᑲᓂ ᐱᒧᑐᐊᐧᐨ ᓇᐣᑕ 
ᐅᑲ ᓇᐣᑕᐁᐧᐣᓂᒪᐊᐧᐣ ᑯᑕᑭᔭᐣ ᐊᐃᐧᔭᐣ ᒋᐅᒋ ᐃᐧᑕᓄᑭᒥᑯᐊᐧᐨ. 
 
ᐅᑫᐧᓂᐊᐧᐠ ᑕᐡ ᑫᓂᑲᓂ ᐱᒧᑐᐊᐧᐨ ᐅᑲ ᐅᒋ ᐃᐧᑕᓄᑭᒪᐊᐧᐣ ᑲᓂᑲᓂ ᑲᓇᐊᐧᐸᑕᐠ ᑲᓇᓇᐣᑕᐃᐧ ᑭᑫᐣᑕᑭᐣ ᑫᑯᓇᐣ  ᒋᐅᓇᑐᐊᐧᐨ 
ᐃᐧᑕᓄᑭᒥᑎᐃᐧᐣ ᒥᓇ ᒋᐅᐣᒋ ᒪᒪᐃᐧ ᓂᓯᑐᑕᒧᐊᐧᐨ ᐊᓂᐣ ᑫᐃᓇᓄᑭᒪᑲᑭᐣ ᑲᐸᑭᔕᑭᐣᒋᑲᑌᑭᐣ ᐱᒧᒋᑫᐃᐧᓀᓴᐣ.  ᐁᑲᐧ ᒥᓇ ᑲᔦ ᐊᐁᐧ 
ᐊᓂᑭᓇᑲᓇᐣ ᑫᐅᐣᒋ ᓇᓇᑲᒋᐦᐊᐨ ᓇᐣᑕ ᒥᓇ ᑲᔦ ᑕᓇᐣᑕᐁᐧᐣᑕᑯᓯᐊᐧᐠ ᐅᒪᐊᐧᐣᑐᐱᐦᐃᑫᐠ, ᑲᓇᓇᐣᑕᐧᐃ ᑭᑫᐣᑕᑭᐣ ᐊᑯᓯᐃᐧᓇᐣ 
ᑲᐃᔑᐡᑲᒪᑲᑭᐣ ᐅᒪ ᑭᓇᐃᐧᐣᐟ ᑲᑕᐱᔭᐠ, ᑫᓇᓇᐣᑕᐃᐧ ᑭᑫᐣᒋᑫᐊᐧᐨ ᐊᓂᑭᓇᑲᓇᐠ, ᑫᔑ ᒥᓄᐡᑲᒪᑲᐠ ᐃᐧᒋᐦᐃᐁᐧᐃᐧᓇᐣ ᑫᓂᑲᓂ 

ᑲᓇᐊᐧᐸᑕᐠ, ᐅᓇᑯᓂᑫᐃᐧᓀᓴᐣ ᑫᓇᓇᑲᒋᑐᒋᐣ, ᑫᐅᐣᒋ ᐊᓄᑲᑕᑭᐣ ᓇᓇᐣᑐᐠ ᐊᓂᑭᐃᐧᓇᐣ ᑫᐊᓂ ᒪᒋᒋᑲᑌᑭᐣ ᐃᒪ ᓀᑫ ᐊᔭᒧᐃᐧᓂᐠ 
ᒥᓇ ᒪᓯᓇᐦᐃᑫᐃᐧᓂᐠ, ᒥᓇ ᑲᔦ ᑲᔑ ᐱᒧᒋᑲᑌᑭᐣ ᒪᒋᑕᐃᐧᓇᐣ ᑫᐅᐣᒋ ᓇᓇᑲᒋᑐᐨ. 
 
ᐁᑲᐧ ᐃᒪ ᑕᔑᑫᐃᐧᓂᐠ, ᑲᑭᓇ ᐊᓂᑭᓇᑲᓇᐠ ᑲᓂᑲᓂ ᑲᓇᐊᐧᐸᐣᑕᐦᐊᑲᓄᐊᐧᐨ ᐱᒧᒋᑫᐃᐧᓀᓴᐣ ᓇᐣᑕ ᑲᔦ ᑕᓇᐣᑕᐁᐧᐣᑕᑯᓯᐊᐧᐠ 
ᒋᐃᐧᒋᑐᐊᐧᐨ ᑲᐅᐣᒋᓭᐠ ᑕᔑᑫᐃᐧᐣ ᒋᒥᓄᔭᒪᑲᐠ, ᐃᑫᐧᓂᐊᐧᐠ ᒪᔭᑦ ᑲᐃᓇᐣᑕᐧ ᒪᐡᑭᑭᐃᐧ ᐱᒧᒋᑫᐃᐧᐣ ᑲᓂᑲᓂᐡᑲᐠ, ᑲᐅᐣᒋ ᐃᐧᒋᐦᐃᑯᐨ, 
ᒪᐡᑭᑭᐃᐧ ᐅᑕᐱᑕᒪᑫᐠ, ᒥᓇ ᓇᐣᑕ ᑲᔦ ᐅᑭᒪᑲᐣ ᒥᓇ ᐅᓇᔓᐁᐧᐃᐧᓂᐊᐧᐠ. 

 
4.1.3. ᑫᔑ ᑲᓇᐊᐧᐸᐣᒋᑲᑌᑭᐣ ᐅᐁᐧ ᑲᐃᐧ ᐊᓄᑲᑌᑭᐣ 

 
ᐅᑫᐧᓂᐊᐧᐣ ᑕᐸᔑᐡ ᑲᓂᐱᑌᐱᐦᐃᑲᑌᑭᐣ ᑲᐃᐧᐣ ᒪᔑ ᒋᑭᔓᓇᒋᑲᑌᑭᐣ, ᓇᐣᑕ ᒥᓇ ᑕᐅᐣᒋ ᐊᔑᑎᓂᑲᑌᐊᐧᐣ ᑯᑕᑭᔭᐣ ᒣᑲᐧᐨ ᑲᐱᒥ 
ᐅᓇᒋᑲᑌᑭᐠ ᐅᐁᐧ ᐱᒧᒋᑫᐃᐧᐣ. 
 
ᒪᐊᐧᐣᑐᓯᓇᐦᐃᑫᐃᐧᐣ ᒥᓇ ᒣᒣᒋᑲᒋᑫᐃᐧᐣ 
 
ᐃᐁᐧ ᒪᐊᐧᐨ ᑲᑭᒋᓀᐣᑕᑲᐧᐠ ᑲᔑ ᐱᒥᐃᐧᒋᑲᑌᑭᐣ ᐃᒪ ᑲᑭᓇ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᔭᒪᑲᓂᐠ 
ᐅᐱᒪᑎᓯᐃᐧᓂᐊᐧ ᐱᒧᒋᑫᐃᐧᓇᐣ ᑲᒪᐊᐧᐣᑐᓂᑲᑌᑭᐣ, ᑲᒣᒣᒋᑲᒋᑲᑌᑭᐣ, ᒥᓇ ᑲᐊᔭᑭᓀᓂᑲᑌᑭᐣ ᐊᑯᓯᐃᐧ ᐱᒧᒋᑫᐃᐧᐣ ᑲᐊᐱᒋᐡᑲᒪᑲᐠ 
ᐃᐧᐣᑕᒪᑫᐃᐧᐣ ᒥᐦᐃᒪ ᐁᑕ ᑫᐅᐣᒋᒪᑲᐠ ᒋᐃᐧᒋᑲᐸᐃᐧᒋᑲᑌᑭᐣ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᔭᒪᑲᓂᐠ 
ᐅᐱᒪᑎᓯᐃᐧᓂᐊᐧ ᐅᓀᐣᒋᑫᐃᐧᓇᐣ. ᐅᐁᐧ ᑫᑭᒋᓀᐣᑕᑲᐧᐠ ᒋᔑ ᐱᒥᐃᐧᒋᑲᑌᐠ ᑕᐃᐧᒋᑲᐸᐧᐃᒋᑫᒪᑲᐣ ᐊᓄᓇᒋᑲᑌᑭᐣ ᐊᑯᓯᐃᐧ 
ᐃᐧᒋᐦᐃᐁᐧᐃᐧᐣ ᑲᐊᐱᒋᐡᑲᒪᑲᐠ ᑎᐸᒋᒧᐃᐧᓇᐣ ᑕᑯ ᑲᔦ ᑲᐅᐣᒋ ᓇᓇᑲᒋᒋᑲᐣᑭᐣ ᑫᐊᓂ ᒧᑭᓭᑭᐣ ᑫᐃᐧᐣᑕᒪᑲᓂᐊᐧᐠ ᐊᑯᓯᐃᐧᓇᐣ. ᐅᐁᐧ 
ᑫᑭᒋᓀᐣᑕᑲᐧᐠ ᒋᔑ ᐱᒥᐃᐧᒋᑲᑌᐠ ᑕᒪᐊᐧᐣᑐᐱᐦᐊᑲᓂᐊᐧᐣ ᐃᒪ ᐱᐊᐧᐱᑯᐠ ᑲᐧᔭᐠ ᑫᔑ ᑲᓇᐁᐧᐣᑕᑲᐧᑭᐣ ᐊᑯᓯᐃᐧ ᐃᐧᒋᐦᐃᐁᐧᐃᐧᐣ 
ᑲᐊᐱᒋᐡᑲᒪᑲᐠ ᑎᐸᒋᒧᐃᐧᓇᐣ. ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐅᐁᐧᓂ ᐅᑲᔭᐸᒋᑐᓇᐊᐧ ᒋᐅᐣᒋ ᓇᓇᑲᒋᑐᐊᐧᐨ 
ᐊᓀᓯᐡᑲᒪᑲᑭᐣ ᐊᑯᓯᐃᐧ ᐃᐧᒋᐦᐃᐧᐁᐧᐃᐧᓇᐣ ᐁᐧᑎ ᓂᑲᐣ ᒥᓇ ᒋᐅᐣᒋ ᑭᑭᓇᐊᐧᑕᐸᐣᒋᑲᑌᑭᐣ ᑕᔑᑫᐃᐧᓂᐠ ᒥᓇ ᐅᒪ ᑲᐅᐣᒋ 
ᑎᐯᐣᑕᑯᓯᔭᐠ ᑲᑭᒋᓀᐣᑕᑲᐧᑭᐣ. ᐁᒪᐧᔦ ᒪᒋᒋᑲᑌᐠ ᐅᐁᐧ ᐱᒧᒋᑫᐃᐧᐣ, SLFNHA ᐅᑲ ᓇᓇᑲᒋᑐᓇᐣ ᒣᑲᐧᐨ ᑲᐊᔭᑭᐣ ᐃᐧᐣᑕᒪᑫᐃᐧᓇᐣ ᐃᒪ 
ᑲᔑ ᐱᒧᒋᑲᓂᐊᐧᐠ ᒥᓇ ᒋᐅᐣᒋ ᑭᑫᐣᑕᒧᐊᐧᐨ ᑫᑯᓀᐣ ᐃᐁᐧ ᒪᔭᑦ ᑫᐊᐸᒋᒋᑲᑌᑭᐣ ᑫᐃᐧᒋᐦᐃᑯᐊᐧᐨ ᑕᔑᑫᐃᐧᓇᐣ. 
 
ᑫᐅᓇᒋᑲᑌᑭᐣ ᑫᔑ ᐱᒥᐃᐧᒋᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᒥᓇ ᑲᑲᑫᐧᑌᓂᐣᒋᑲᑌᐠ ᑭᑭᓄᐦᐊᒪᑫᐃᐧᓇᐣ ᑲᐃᔑᐡᑲᒪᑲᐠ 
 
ᐃᐁᐧ ᑲᑲᑫᐧᑌᐣᒋᑲᑌᐠ ᐱᒧᒋᑫᐃᐧᐣ ᑲᐃᔑᐡᑲᒪᑲᐠ ᐅᒪ ᑲᐅᐣᒋ ᓂᑲᓂ ᑲᓇᐊᐧᐸᐣᒋᑲᑌᐠ ᒥᓇ ᑕᔑᑫᐃᐧᓂᐠ ᑲᔭᑭᐣ ᑭᑭᓄᐦᐊᒪᑫᐃᐧᓇᐣ 
ᑭᒋᓀᐣᑕᑲᐧᓄᐣ ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒋᓇᑲᐧᐠ ᐁᐃᐧᒋᐦᐃᑯᐊᐧᐨ ᑕᔑᑫᐃᐧᐣ ᒥᓇ ᑲᔦ ᑲᐧᔭᐠ ᐁᔑ ᐱᒧᒋᑲᑌᐠ. 
ᐁᑲᐧ ᑲᔦ, ᐅᑫᐧᓂᐊᐧᐠ ᑲᐅᐣᒋ ᓇᓇᑲᒋᑐᐊᐧᐨ ᐅᑲᔭᐸᒋᑐᓇᐊᐧ ᑲᑲᑫᐧᑌᓂᐣᒋᑲᑌᐠ ᐱᒧᒋᑫᐃᐧᐣ ᑲᐃᔑᐡᑲᒪᑲᐠ ᒋᐅᐣᒋ ᐃᐧᒋᐦᐃᐁᐧᓭᐠ ᐃᒪ 
ᑲᔑ ᐱᒥᐃᐧᒋᑲᓂᐊᐧᐠ ᒥᓇ ᑭᑭᓄᐦᐊᒪᑫᐃᐧᓇᐣ ᑲᐊᓂ ᐅᓇᒋᑲᑌᑭᐣ. ᐅᐁᐧ ᑲᑭᒋᓀᐣᑕᑲᐧᐠ ᑲᐱᒥᓂᔕᐦᐃᑲᑌᐠ ᐃᒪ ᑕᓂᔑ ᐊᐸᑕᐣ 
ᑲᐅᐣᒋ ᓂᑲᓂ ᑲᓇᐊᐧᐸᐣᒋᑲᑌᐠ SLFNHA ᐊᓂᑭᓇᑲᓇᐠ ᑲᑭ ᐅᓇᓴᑲᓄᐊᐧᐨ ᒋᐅᐣᒋ ᐃᐧᑕᓄᑭᒪᐊᐧᐨ ᑕᔑᑫᐃᐧᓇᐣ ᒋᐅᓇᑐᐊᐧᐨ ᑫᔑ 
ᓇᓇᑲᒋᒋᑲᑌᑭᐣ ᒥᓇ ᑲᑲᑫᐧᑌᐣᒋᑲᑌᑭᐣ ᑭᑭᓄᐦᐊᒪᑫᐃᐧᓇᐣ. 
 
ᓇᓇᐣᑕᐃᐧ ᑭᑫᐣᒋᑫᐃᐧᐣ 
 
ᐅᐁᐧ ᐯᔑᐠ ᐱᒧᒋᑫᐃᐧᓀᐡ ᑕᔭᓄᑲᑌ ᐃᒪ ᐱᑯ ᐊᐊᐧᓀᓂᑯ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᓂᐊᐧ ᐃᒪ ᑕᐡ 
ᑕᐅᐣᑕᑫᐡᑭᑲᑌ ᑕᔑᑫᐃᐧᓂᐠ ᑫᑭᒋᓀᐣᑕᑲᐧᑭᐣ, ᐃᐁᐧ ᑲᐃᓇᑌᐠ ᑲᐱᒥᓂᔕᐦᐃᑲᑌᐠ ᑲᑎᐯᐣᒋᑲᑌᐠ ᑫᑯᐣ, ᑲᐅᓇᔓᐊᐧᑌᐠ, ᑲᐊᐸᑕᐠ, ᒥᓇ 
ᑲᑎᐯᐣᑕᒪᓯᓇᓂᐊᐧᐠ (OCAP).  ᐃᐁᐧ ᐊᓂᔑᓇᐯ ᐱᒪᑎᓯᐃᐧᐣ ᓇᓇᐣᑕᐃᐧ ᑭᑫᐣᒋᑫᐃᐧ ᐱᒧᒋᑫᐃᐧᐣ ᐃᐧᓂᐊᐧ ᒪᔭᑦ ᐅᑲ ᐊᓂᑲᑕᓇᐊᐧ 
ᓇᓇᐣᑕᐧᐃ ᑭᑫᐣᒋᑫᐃᐧᐣ.  ᐊᓂᔑᓇᐯ ᐱᒪᑎᓯᐃᐧᐣ ᓇᓇᐣᑕᐃᐧ ᑭᑫᐣᒋᑫᐃᐧᐣ ᑲᐱᒧᑐᐊᐧᐨ ᐅᐃᐧᑕᓄᑭᒪᐣ SLFNHA ᒥᓇ ᐊᐧᓂᓇᐊᐧᑲᐠ 
ᒥᓄᔭᐃᐧᐣ ᐊᑯᓯᐃᐧᑲᒥᐠ (SLMHC), ᒥᓇ ᐊᐧᓂᓇᐊᐧᑲᐠ ᑕᓇᓄᑭᐊᐧᐠ ᒥᓇ ᑲᔦ ᑌᑎᐸᐦᐃ ᐃᐡᑯᓂᑲᓇᐣ ᑲᔭᑭᐣ ᒋᒪᒋᑐᐨ ᒥᓇ 
ᒋᒪᒪᐃᐧᓇᒧᐊᐧᐨ ᑲᐃᓇᐧᑌᑭᐣ ᒪᐡᑭᑭᐃᐧ ᑫᑯᓇᐣ ᑲᐊᓄᑲᑌᑭᐣ, ᑕᑯ ᑲᔦ ᐅᒪ ᒥᓯᐁᐧ ᑲᐅᐣᒋ ᓂᑲᓂ ᑲᓇᐊᐧᐸᐣᒋᑲᑌᐠ ᒥᓇ ᑲᔦ ᓇᓇᐣᑐᐠ 
ᑲᐃᓇᑲᓀᓯᓇᓂᐊᐧᐠ.  ᐊᓂᔑᓇᐯ ᐱᒪᑎᓯᐃᐧᐣ ᓇᓇᐣᑕᐧᐃ ᑭᑫᐣᒋᑫᐃᐧᐣ ᑲᐱᒧᑐᐊᐧᐨ ᑭᐅᓇᒋᑲᑌᐸᐣ ᐃᒪ ᐅᓇᒋᑫᐃᐧᐣ 12-08, ᑲᑭ 
ᐃᓇᔓᐊᐧᓯᐨ SLFNHA ᑭᐅᓇᑐᐊᐧᐨ ᑕᔑᑫᐃᐧᓂᐠ ᓀᑫ ᒋᔑ ᓇᓇᐣᑕᐧᐃ ᑭᑫᐣᒋᑲᓂᐊᐧᐠ ᑫᐱᒧᑐᐊᐧᐨ ᒋᓇᓇᐣᑕᐧᐃ ᑭᑫᐣᑕᒧᐊᐧᐨ ᐃᒪ 
ᑫᑯᓀᓇᐣ ᑫᓂᑲᓀᐣᑕᑲᐧᑭᐣ ᑕᔑᑫᐃᐧᓂᐠ. ᐊᓂᐣ ᑕᐡ ᑫᔑ ᒪᒋᐃᐧᒋᑲᑌᐠ ᑕᓂ ᐅᔑᓭ ᒋᑭ ᐅᐣᒋ ᒥᓇᑲᓄᐊᐧᐨ SLFNHA ᓇᐦᐃ ᐊᑯᓯᐃᐧ 
ᒪᐊᐧᐣᑐᐱᐦᐃᑫᐃᐧᐣ ᐁᑲᐧ ᑕᐡ ᒥᓇ ᒋᑲᓄᑕᒧᐊᐧᐨ ᑫᔑ ᓇᐦᐃᓇᑲᐧᓂᐠ ᐱᒧᒋᑫᐃᐧᐣ, ᑫᒥᓄᐡᑲᒪᑲᐠ ᒥᓇ ᑫᔑ ᐊᐧᑲᐃᐧᓄᐣᒋᑲᑌᐠ ᐊᑯᓯᐃᐧ 
ᐸᒥᐦᐃᑯᐃᐧᐣ ᐃᒪ ᑕᔑᑫᐃᐧᓂᐠ. ᐊᒥᑕᐡ ᐅᑫᐧᓂᐊᐧᐣ ᑲᐃᐧ ᑲᑫᐧ ᑌᐱᓂᑲᑌᑭᐣ ᐅᒪ ᐱᒧᒋᑫᐃᐧᓂᐠ: 
 
• ᒋᐃᐧᒋᑲᑌᑭᐣ ᑕᔑᑫᐃᐧᓇᐣ ᒥᓇ ᑲᓇᓇᐣᑕᐃᐧ ᑭᑫᐣᒋᑫᐊᐧᐨ ᒋᒪᐡᑲᐊᐧᓂᐠ ᒥᓇ ᑕᐱᑕ ᒋᐃᓀᓂᒥᑎᐊᐧᐨ ᐃᐧᑕᓄᑭᒥᑎᐃᐧᐣ ᐃᐁᐧ 

ᒪᔭᑦ ᑲᑲᑫᐧ ᓇᓇᐣᑕᐧᐃ ᑭᑫᐣᑕᑲᐧᑭᐣ; 
• ᒋᐃᔑᒋᑲᓂᐊᐧᐠ ᐅᐁᐧ ᐊᓄᑭᐃᐧᐣ ᑲᐸᑯᓭᐣᑕᑲᐧᐠ ᐁᐃᐧ ᑭᑫᐣᒋᑲᑌᐠ, ᑲᑫᐧᑌᐃᐧᓇᐣ ᒥᓇ ᒪᒪᐤ ᑲᐅᐣᒋ ᐊᐸᒋᒋᑲᑌᐠ; 
• ᒋᐅᐣᒋ ᔑᐣᑭᐡᑲᒋᑲᑌᐠ ᓇᓇᐣᑕᐧᐃ ᑭᑫᐣᒋᑫᐃᐧᐣ ᑲᓇᐣᑕᐁᐧᐣᑕᑲᐧᐠ, ᑲᐃᓇᑌᐠ ᑲᑭᔑ ᐅᓇᒋᑲᓂᐊᐧᐠ ᒋᑐᒋᑲᑌᐠ, ᑕᔑᑫᐃᐧᓂᐠ ᓀᑫ 

ᒋᔑ ᒪᒥᑎᓀᐣᒋᑲᑌᐠ ᒥᓇ ᑫᔑᐱᒧᒋᑲᑌᑭᐣ ᒪᒋᑕᐃᐧᓇᐣ; ᒥᓇ 

• ᒋᐅᐣᒋ ᐃᐧᑕᓄᑭᒪᑲᓄᐊᐧᐨ ᑕᔑᑫᐃᐧᓇᐣ ᒥᓇ ᒪᒋᑕᐃᐧᓇᐣ ᒋᐅᐣᒋ ᒪᒪᐤ ᐃᐧᐣᑕᒪᑎᐊᐧᐨ ᑲᓇᓇᐣᑕᐧᐃ ᑭᑫᐣᑕᑲᐧᑭᐣ. 
 
ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑲᐱᒧᑐᐊᐧᐨ ᐅᑲ ᐃᐧᒋᑐᓇᐊᐧᐨ ᒋᒪᐡᑲᐊᐧᑌᐠ ᐊᓂᔑᓇᐯ ᐱᒪᑎᓯᐃᐧᐣ ᓇᓇᐣᑕᐧᐃ 
ᑭᑫᐣᒋᑫᐃᐧᐣ ᑲᐱᒧᑐᐊᐧᐨ ᐁᑲᐧ ᒥᓇ ᒋᐅᐣᒋ ᔑᐣᑭᐡᑲᒪᑲᓂᐊᐧᐠ ᓇᓇᐣᑕᐧᐃ ᑭᑫᐣᒋᑫᐃᐧᐣ ᐃᐁᐧ ᐅᐣᒋ ᐱᑯ ᐊᐊᐧᓀᓂᑯ 
ᐅᑭᑭᓄᐦᐊᒪᑯᐃᐧᓂᐊᐧᒪ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᐣ ᑲᑭᒋᓀᐣᑕᑲᐧᑭᐣ ᐃᒪ ᑕᔑᑫᐃᐧᓂᐠ. 
 
ᑫᐱᒥᓂᔕᐦᐃᑲᑌᑭᐣ 
 
ᐅᐁᐧ ᑲᐃᓇᑌᐠ ᐱᒧᒋᑫᐃᐧᐣ ᑕᐅᐣᒋ ᐃᐧᒋᐦᐃᐁᐧᓭᐊᐧᐣ ᑯᑕᑭᔭᐣ ᑲᔑ ᐸᐱᑭᔕᑭᐣᒋᑲᑌᑭᐣ ᑭᑭᓄᐦᐊᒪᑫᐃᐧᓇᐣ ᑫᔑ ᐱᒧᒋᑲᑌᑭᐣ ᒣᑲᐧᐨ 
ᑲᐊᐸᑕᑭᐣ, ᒥᓇ ᒋᐅᓇᒋᑲᑌᑭᐣ ᑫᔑ ᐱᒥᓂᔕᐦᐃᑲᑌᑭᐣ ᒥᓇ ᑫᐃᓇᑌᐠ ᐱᒧᒋᑫᐃᐧᐣ ᒋᐅᐣᒋ ᐃᐧᒋᐦᐃᑯᐊᐧᐨ ᐊᓂᑭᓇᑲᓇᐠ ᐃᒪ 
ᐅᑕᓄᑭᐃᐧᓂᐊᐧ. ᓇᐣᑕ ᒥᓇ ᑲᔦ ᒋᓇᓇᑲᒋᒋᑲᑌᐠ ᐊᐧᓂᓇᐊᐧᑲᐠ ᒥᓄᔭᐃᐧᐣ ᒪᐡᑭᑭᐃᐧᑲᒥᐠ ᒣᑲᐧᐨ ᑲᐊᐸᒋᑐᐊᐧᐨ ᐅᐱᒧᒋᑫᐃᐧ 
ᐅᓇᒋᑫᐃᐧᓂᐊᐧ, ᑲᑭ ᐅᓇᒋᑲᑌᑭᐣ ᒋᐃᐧᒋᒋᒋᑲᑌᑭᐣ ᐊᐱ ᑲᐅᓀᐣᒋᑲᑌᑭᐣ ᑫᐱᒥᓂᔕᐦᐃᑲᑌᑭᐣ, ᒥᓇ ᒋᐅᐣᒋ ᐊᐧᐸᐣᒋᑲᑌᑭᐣ ᑭᐡᐱᐣ 
ᐃᒪ ᑫᑭᔑ ᐊᐸᑕᓄᐊᐧᑫᐧᐣ ᐃᒪ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ. ᓇᐣᑕ ᒥᓇ ᑲᔦ ᑕᐃᓯᓭ ᒋᑲᓄᓇᑲᓄᐨ ᐅᒪ ᑲᐅᐣᒋ ᓂᑲᓂ 
ᐱᒥᐃᐧᒋᑲᑌᐠ ᐊᓂᑭᓇᑲᓇᐣ ᑲᓇᓇᐣᑕᐧᐃ ᑭᑫᐣᑕᐠ ᐊᓀᔑᐡᑲᒪᑲᐠ ᐊᑯᓯᐃᐧ ᐱᒧᒋᑫᐃᐧᓂᐠ ᑐᑲᐣ ᒋᐅᐣᒋ ᐃᐧᒋᑐᐨ ᐅᓇᑯᓂᑫᐃᐧᓀᓴᐣ 
ᐅᓇᒋᑲᑌᑭᐣ ᓇᐣᑕ ᒥᓇ ᐊᓂᐣ ᑫᔑ ᓇᓇᑭᐡᑭᑲᒋᑲᑌᑭᐣ ᑫᑯᓇᐣ ᑫᔑ ᑲᑫᐧ ᒥᓄᓂᑲᑌᑭᐣ ᑭᐡᐱᐣ ᐃᔑ ᓇᐣᑕᐁᐧᐣᑕᑲᐧᐠ. ᓇᐣᑕ ᒥᓇ ᑲᔦ 
ᑕᐃᓯᓭ ᒋᐊᔑᑎᓇᑲᓄᐨ ᑭᒋᔭᐦᐊ ᒋᐅᐣᒋ ᒪᒥᓄᒧᐁᐧᐨ, ᒋᐃᐧᒋᑐᐨ ᐅᓀᐣᒋᑲᑌᑭᐣ ᑫᑯᓇᐣ, ᐃᒪ ᒪᐊᐧᐨ ᑕᔑ ᓇᐣᑕᐁᐧᐣᑕᑯᓯ ᑫᔑ ᑲᑫᐧ 
ᑕᐱᑕᐃᐧᓂᑲᑌᑭᐣ ᐊᓂᔑᓇᐯ ᒥᓇ ᐁᐧᒥᑎᑯᔑᐃᐧ ᑭᑫᐣᑕᒪᐃᐧᓇᐣ. 

 
ᐅᓇᑯᓂᑫᐃᐧᓀᐡ 
 
ᒥᔑᐣ ᐊᑯᓯᐃᐧᓇᐣ ᑲᐊᐧᓇᐦᐃᑯᐊᐧᐨ ᐊᐧᓂᓇᐊᐧᑲᐠ ᑌᑎᐸᐦᐃ ᑲᔭᑭᐣ ᐃᐡᑯᓂᑲᓇᐣ ᐃᒪ ᐱᑯ ᐅᐣᒋᓭᐊᐧᐣ ᑲᔑ ᐊᔦᐣᑕᓂᐊᐧᐠ ᑐᑲᐣ ᐁᑲ 
ᐊᐃᐧᔭ ᑲᐅᑕᓄᑭᐃᐧᓂᐨ, ᐁᑲ ᒥᐡᑕᐦᐃ ᑲᑭ ᐅᐣᒋ ᐃᐡᑯᓄᐃᐧᐨ ᒥᓇ ᐁᑲ ᑲᑌᐱᓭᑭᐣ ᑲᐯᔑᐃᐧᓇᐣ. ᓇᐣᑕᐁᐧᐣᑕᑲᐧᓄᐣ ᒋᐊᓄᑲᑌᑭᐣ ᐃᒪ 
ᑫᐊᓂᔑ ᐊᔭᐣᑕᑌᑭᐣ ᑲᑭᓇ ᐊᐃᐧᔭ ᑲᐱᒥᓂᔕᐦᐊᐣᐠ ᐅᓇᑯᓂᑫᐃᐧᓀᐸᓴᐣ. ᐃᐁᐧ ᑕᐡ ᑲᐅᐡᑭ ᒪᒋᒋᑲᑌᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ 
ᒋᒥᓄᔭᒪᑲᐠ ᑕᑭ ᐃᓯᓭ ᒋᐃᐧᒋᑲᐸᐃᐧᑕᐊᐧᑲᓄᐊᐧᐨ ᑕᔑᑫᐃᐧᐣ ᑲᔭᐊᐧᐨ ᐅᓂᑲᓂᑕᒪᑫᐠ ᒋᐅᐣᒋ ᐊᔑᑎᓇᒧᐊᐧᐨ ᐊᑯᓯᐃᐧᓇᐣ ᑲᐊᓂᔭᑭᐣ 
ᒋᑭ ᐊᐣᑕᒋᑲᑌᑲᐧᐸᐣ ᐅᓇᑯᓂᑫᐃᐧᓀᓴᐣ. 
 
ᐊᒥᑕᐡ ᑫᔑ ᐅᐸᐸᒥᓯᒪᑲᐠ ᐅᐁᐧ ᒋᐅᐣᒋ ᐸᑭᑎᓂᑲᑌᑭᐣ ᑲᔓᓇᐦᐃᐃᐧᓄᐊᐧᐨ ᐅᑭᑭᓄᐡᑲᒪᑫᐃᐧᓂᐊᐧ ᐃᐁᐧ ᒣᒣᒋᑲᒋᑲᑌᐠ 
ᐅᓇᑯᓂᑫᐃᐧᓀᐡ ᒥᓇ ᒋᐃᐧᒋᐦᐃᑯᐊᐧᐨ SLFNHA ᒥᓇ ᑕᔑᑫᐃᐧᓇᐣ ᑲᐊᔭᒥᑕᒪᐊᐧᑲᓄᐊᐧᐨ ᒋᐊᔭᒥᓄᐣᑌᑭᐣ ᐅᓇᑯᓂᑫᐃᐧᓀᓴᐣ ᐃᐁᐧ ᐅᐣᒋ 
ᐊᑯᓯᐃᐧ ᐃᐧᒋᐦᐃᑯᐃᐧᓇᐣ. ᑐᑲᐣ ᐃᒪ ᑕᔑᑫᐃᐧᓂᐠ, ᐃᐁᐧ ᑕᑭ ᐊᔭᒥᓄᐣᒋᑲᑌ ᑲᐃᓇᐣᑭᑌᑭᐣ ᑲᒥᓄᐡᑲᑫᒪᑲᑭᐣ ᒥᒋᒪᐣ (ᑲᐅᐣᒋ 
ᒥᓄᔭᓂᐊᐧᐠ) ᓇᐣᑕ ᒥᓇ ᑲᐊᐸᒋᒋᑲᑌᑭᐣ ᐊᑯᐣᒋᓄᐃᐧᓇᐣ ᒋᒪᓂᐠ ᑲᐊᐸᑕᑭᐣ ᒣᑲᐧᐨ ᑲᐳᓯᓇᓂᐊᐧᐠ (ᑫᔑ ᓇᓂᒋ̇ᑲᐣᒋᑲᑌᐠ ᑕᔑᑫᐃᐧᐣ). 
ᐅᑫᐧᓂᐊᐧᐣ ᑫᐊᐸᑕᑭᐣ ᐅᓇᑯᓂᑫᐃᐧᓀᓴᐣ ᑕᔑᑫᐃᐧᓂᐠ ᓇᐣᑕ ᒥᓇ ᑕᐃᓯᓭ ᐁᑲ ᒋᓂᓯᑐᑕᒧᐊᐧᐨ ᑫᐃᓇᑌᑭᐣ ᐅᓇᑯᓂᑫᐃᐧᓀᓴᐣ ᐃᒪ 
ᐅᐣᑌᕑᐃᔪ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᓂᐊᐧ ᑲᐱᒧᑐᐊᐧᐨ, ᔕᑯᐨ ᑕᐡ ᑫᒋᐣ ᐃᒪ ᐅᑲᔑ 
ᓂᓯᑐᑕᓇᐊᐧ ᐅᑭᑭᓄᐦᐊᒪᑫᐃᐧᓂᐊᐧ ᑭᑕᓂᔑᓂᓂᒥᓇᐣ. ᑭᔭᐸᐨ ᐊᐊᐧᔑᒣ, ᐊᒥ ᑫᐃᓇᓄᑭᒪᑲᐠ ᒋᐅᐣᒋ ᐃᐧᒋᒋᑲᑌᐠ ᐊᔭᒥᓄᐣᒋᑲᑌᐠ 
ᒋᐊᐣᑕᑌᑭᐣ ᐅᓇᑯᓂᑫᐃᐧᓀᓴᐣ ᒥᓯᐁᐧ.  ᐃᒪ ᑕᐡ ᑕᐅᐣᒋ ᑭᑫᐣᑕᑲᐧᐣ ᑫᑯᓀᓇᐣ ᑫᓂᑲᓀᐣᑕᑲᐧᑭᐣ ᑕᔑᑫᐃᐧᓂᐠ.  

 
ᑫᔑ ᐱᒧᒋᑲᑌᐠ ᒪᒋᑕᐃᐧᐣ 
 
ᐅᑕᓄᑭᐠ ᓇᐣᑕᐁᐧᐣᑕᑲᐧᓂ ᑲᐧᔭᐠ ᒋᑭᑭᓄᐦᐊᒪᐃᐧᐣᑕᐧ ᒥᓇ ᒋᐃᐧᒋᑲᐸᐃᐧᑕᐃᐧᐣᑕᐧ ᒥᐁᑕ ᑫᑭ ᒥᓄᓭᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ 
ᒋᒥᓄᔭᒪᑲᐠ. ᐊᐱ ᑲᒪᑕᓄᑲᑌᐠ ᐅᐡᑭ ᐊᓂᑭᐃᐧᐣ, ᓇᐣᑕᐁᐧᐣᑕᑲᐧᓂ ᒋᐃᐧᐣᑕᒪᐊᐧᑲᓄᐊᐧᐨ ᑫᐃᓇᓄᑭᐊᐧᐨ ᒥᓇ ᑲᔦ ᐃᑫᐧᓂᐊᐧᐣ 
ᐅᓇᑯᓂᑫᐃᐧᓀᓴᐣ ᑫᐱᒥᓂᔕᐦᐊᒧᐊᐧᐨ ᓇᐣᑕ ᒥᓇ ᑫᐊᐸᒋᑐᐊᐧᐨ ᑫᐃᐧᒋᐦᐃᑯᐊᐧᐨ ᒪᓯᓇᐦᐃᑲᓇᐣ ᒋᐅᐣᒋ ᔭᐃᓇᐱᐊᐧᐨ ᐊᓂᐣ 
ᑫᑐᑕᒧᐊᐧᐨ. ᐅᐦᐅᐁᐧ ᑲᐃᓇᑌᐠ ᐱᒥᓂᔕᐦᐃᑫᐃᐧᐣ ᐃᓇᐧᑌ ᒋᐅᐣᒋ ᐊᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑫᐱᒥᐸᓂᑕᐧᐊᐧᐨ ᐃᒪ 
ᑕᔑᑫᐃᐧᓂᐠ ᑭᑭᓄᐦᐊᒪᑫᐃᐧᓂᐠ, ᑫᐅᑕᐱᓇᒧᐊᐧᐨ ᑭᑭᓄᐦᐊᒪᑫᐃᐧᐣ ᑫᐃᐧᒋᐦᐃᑯᐊᐧᐨ, ᒥᓇ ᒋᐅᐣᒋ ᐃᐧᒋᐦᐊᑲᓄᐊᐧᐨ ᐅᑕᓄᑭᐠ. ᑫᔑ 
ᓇᓇᐦᐃᓭᐠ ᐊᐣᑕᓴᐧ ᑫᑐᒋᑲᑌᑭᐣ, ᑭᑭᓄᐦᐊᒪᑫᐃᐧᓇᐣ ᐃᒪ ᒋᑕᔑᔭᓂᐊᐧᐠ ᑕᔑᑫᐃᐧᓂᐠ ᒥᓇ ᐊᐦᐊᐁᐧ ᒋᑭᑭᓄᐦᐊᒪᐊᐧᑲᓄᐨ 
ᑫᑭᑭᓄᐦᐊᒪᑫᐨ ᒋᑭ ᐊᐸᑕᑭᐣ ᒋᑭ ᐅᐣᒋ ᐊᔭᓄᑯ ᐃᐧᐣᑕᒪᑎᐊᐧᐨ ᐅᑭᑭᓄᐦᐊᒪᑯᐃᐧᓂᐊᐧ. ᑭᔭᐸᐨ ᐊᐊᐧᔑᒣ, ᑕᑭ ᓇᓇᑲᒋᒋᑲᑌ ᒋᑭ 
ᐅᐣᒋ ᐃᐧᒋᒋᑲᑌᐠ ᑫᐃᔑ ᐱᒧᒋᑲᑌᑭᐣ ᒪᒋᑕᐃᐧᓇᐣ ᐃᒪ ᑕᔑᑫᐃᐧᓂᐠ. ᐅᐁᐧ ᐱᒧᒋᑫᐃᐧᐣ ᑕᐅᐣᒋ ᐃᐧᑕᓄᑭᒪᑲᓄᐊᐧᐠ ᑯᑕᑭᔭᐣ 
ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ ᐃᒪ ᓀᑫ ᑫᔑ ᐱᒧᒋᑲᑌᑭᐣ ᒪᒋᑕᐃᐧᓇᐣ ᐃᒪ ᒪᔭᑦ ᑲᐃᓇᑌᐠ ᐅᐱᒧᒋᑫᐃᐧᓂᐊᐧ. 
 
ᐁᒪᐧᔦ SLFNHA ᑭᐃᐧᒋᑲᐸᐃᐧᑕᐠ ᑕᔑᑫᐃᐧᐣ, ᓂᓇᐣᑕᐁᐧᐣᑕᑯᓯᒥᐣ ᒋᐅᓇᑐᔭᐣᐠ ᑫᔑ ᐱᒧᒋᑫᔭᐣᐠ ᐅᒪ ᑲᐅᐣᒋ ᓂᑲᓂ ᑲᓇᐊᐧᐸᐣᒋᑲᑌᐠ.  
ᐊᒥᑕᐡ ᐁᑕ ᑫᑭ ᐅᐣᒋ ᑲᐡᑭᒋᑲᑌᐠ ᐅᐁᐧ ᒪᒋᑕᐃᐧᐣ, ᐅᐁᐧ ᐱᒧᒋᑫᐃᐧᐣ ᓇᐣᑕ ᑕᓇᐣᑕᐁᐧᐣᑕᑲᐧᐣ ᒋᓇᑯᒥᑎᐊᐧᐨ SLFNHA, 
ᑲᐸᐱᑭᔕᑭᐣᑭᓱᐊᐧᐨ ᐅᑭᒪᑲᓇᐠ, ᑕᔑᑫᐃᐧᓇᐣ ᒥᓇ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᓂᐊᐧ 
ᑲᐱᒧᑐᐊᐧᐨ.  ᐃᑫᐧᓂᐊᐧᐠ TBDHU ᒥᓇ ᑭᐁᐧᑎᓄᐠ ᓀᐣᑲᐱᐦᐊᑲᓄᐨ ᐊᑯᓯᐃᐧ ᐱᒧᒋᑫᐃᐧᐣ ᑲᐱᒧᑐᐊᐧᐨ (NWHU) ᐅᑕᔭᓇᐊᐧ ᑫᐃᐧᓂᐊᐧ 
ᑲᔑ ᐱᒧᒋᑫᐊᐧᐨ ᐃᒪ ᓀᑫ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᓂᐊᐧ, ᒥᓇ ᑲᔦ ᐁᐅᐣᒋ 
ᐸᑭᑎᓇᒧᐊᐧᐨ ᑲᔑ ᐅᑲᐡᑭᐦᐅᐃᐧᓂᐊᐧᐨ ᒋᑭ ᐅᐣᒋ ᐃᐧᒋᑐᐊᐧᐨ ᑫᔑ ᐱᒥᐃᐧᒋᑲᑌᐠ ᒪᒋᑕᐃᐧᐣ.   

ᐃᐧᑕᓄᑭᒥᑎᐃᐧᐣ 
 
ᐅᐁᐧ ᐱᒧᒋᑫᐃᐧᐣ ᐅᑲ ᐃᐧᒋᑐᐣ ᒋᑭ ᒥᓄᓭᓂᐠ ᐅᐃᐧᑕᓄᑭᒥᑎᐃᐧᓂᐊᐧ ᑕᔑᑫᐃᐧᓇᐣ, ᐅᑭᒪᑲᓇᐠ ᑲᐸᐱᑭᔕᐣᑭᓱᐊᐧᐨ ᒥᓇ  SLFNHA.  
ᒥᓇ ᑲᔦ ᐅᑲ ᐊᓄᑲᑕᓇᐢ ᑲᐧᔭᐠ ᒋᐃᓯᓭᑭᐣ ᐅᐃᐧᑕᓄᑭᒥᑎᐃᐧᓂᐊᐧ ᔓᓂᔭᓇᐣ ᑲᐸᑭᑎᓇᐊᐧ ᑲᐅᐣᒋ ᐊᔑᑕᑭᓱᐊᐧᐨ, ᑐᑲᐣ ᒥᓄᔭᐃᐧᐣ 
ᒥᓇ ᑭᓇᐧᑲᐡ ᑲᐱᒪᓄᑲᑌᐠ ᐊᑯᓯᐃᐧ ᐸᒥᐦᐃᑯᐃᐧᐣ (MOHLTC) ᒥᓇ ᑲᔦ ᐊᓂᔑᓇᐯᐠ ᒥᓇ ᐃᓂᐃᐧᐟ ᒪᐡᑭᑭᐃᐧᑭᒪᐃᐧᐣ (FNIHB).  
ᐃᐧᑕᓄᑭᒥᑎᐃᐧᓇᐣ ᑲᐱᒧᑐᐊᐧᐨ ᐅᑲᑭ ᐃᐧᒋᑐᐣ ᒋᐊᓂ ᐅᓇᒋᑲᑌᑭᐣ ᐃᐧᑕᓄᑭᒥᑎᐃᐧᓇᐣ ᐃᑫᐧᓂᐊᐧᐠ ᑯᑕᑭᔭᐠ ᑲᐊᔑᑕᑭᓱᐊᐧᐨ 
ᐊᓂᑭᐃᐧᓂᐠ ᐃᐁᐧ ᐅᐣᒋ ᑕᔑᑫᐃᐧᐣ ᒋᒥᓄᔭᒪᑲᐠ ᑐᑲᐣ ᑭᑭᓄᐦᐊᒪᑫᐃᐧᐣ ᒥᓇ ᐱᒪᑎᓯᐃᐧ ᐃᐧᒋᐦᐁᐃᐧᓂᐠ.  ᐅᐁᐧ ᐱᒧᒋᑫᐃᐧᐣ ᐅᑲᑭ 
ᓂᑲᓂᐡᑲᓇᐊᐧ ᒋᒥᓄᓭᐠ ᐃᐧᑕᓄᑭᒥᑎᐃᐧᐣ ᒥᓇ ᑲᒪᒪᐃᐧ ᐊᐸᑕᑭᐣ ᑫᔑ ᐱᒧᒋᑲᓂᐊᐧᐠ ᐃᒪ ᑕᔑᑫᐃᐧᓂᐠ, ᒋᑭ ᐊᓄᐣᒋ ᑭᑫᓂᒥᑎᐊᐧᐨ 
ᑕᔑᑫᐃᐧᓇᐣ.  ᒥᐡᑕᐦᐃ ᑎᐸᐦᐃᑲᐣ ᑕᐊᔭᒪᑲᐣ ᒋᑭ ᐊᓂ ᒥᓄᓭᐠ ᐃᐧᑕᓄᑭᒥᑎᐃᐧᐣ ᐃᑫᐧᓂᐊᐧᐠ ᑲᐅᐣᒋᓭᐠ ᐊᑯᓯᐃᐧ ᐃᐧᒋᐦᐃᑯᐃᐧᐣ ᒥᓇ 
ᑕᔑᑫᐃᐧᐣ ᒋᒥᓄᔭᒪᑲᐠ ᐁᑲ ᒋᑭᒋ ᐯᔑᑯ ᐱᒧᑐᐊᐧᐨ ᑫᑯᓇᐣ, ᔕᑯᐨ ᑕᐡ ᒋᑲᐡᑭᑐᐊᐧᐨ ᒋᐃᐧᑕᓄᑭᒥᑎᐊᐧᐨ ᑫᔑ ᒥᓄᔭᒪᑲᓂᐠ 
ᐅᑕᔑᑫᐃᐧᓂᐊᐧ.  ᐁᑲᐧ ᐃᐡᑲᐧᔭᐨ, ᐅᐁᐧ ᐱᒧᒋᑫᐃᐧᐣ ᐅᑲ ᐊᓄᑲᑕᓇᐣ ᑯᑕᑭᔭᐣ ᐱᒧᒋᑫᐃᐧᓀᓴᐣ ᒋᑭ ᐊᓂ ᐅᓇᒋᑲᑌᑭᐣ 
ᑭᑭᓄᐦᐊᒪᑫᐃᐧᓇᐣ ᑫᒥᓄᓭᐦᐃᑯᐊᐧᐨ ᑕᔑᑫᐃᐧᓇᐣ.  ᐅᐁᐧ ᑕᐡ ᑲᐃᒋᑲᑌᐠ ᒋᐸᑭᑎᓂᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᐃᒪ ᓀᑫ 
ᐃᐧᑕᓄᑭᒥᑎᐃᐧᓂᐠ ᐃᒪ ᒋᔑ ᓴᑭᓯᑭᐣ SLFNHA ᑲᐃᓇᑌᓂᐠ ᐅᐱᒧᒋᑫᐃᐧᓂᐊᐧ ᒥᓇ ᐅᐃᐧᑕᓄᑭᒥᑎᐃᐧ ᐅᓇᒋᑫᐃᐧᓂᐊᐧ. 
 
ᐁᑲᐧ ᒣᑲᐧᐨ ᐱᒥ ᐊᐣᒋᓭᑭᐣ ᐃᒪ ᐅᐡᑭ ᒪᒋᑕᐃᐧᐣ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ, ᐃᐁᐧ ᐃᐧᑕᓄᑭᒥᑎᐃᐧᐣ ᐅᓇᒋᑲᑌᐠ 
ᓇᐱᐨ ᑕᒥᓇᐧᔑᐣ ᒋᐅᐣᒋ ᑭᑫᐣᑕᒧᓇᑲᓄᐊᐧᐨ ᑲᐅᐣᒋ ᐊᔑᐣᑕᑭᓱᐊᐧᐨ ᒪᒋᑕᐃᐧᓂᐠ ᑲᐊᓂ ᐊᐱᒋᐡᑲᒪᑲᐠ ᐊᓄᑭᐃᐧᐣ ᒥᓇ ᒋᐃᐧᒋᑐᐊᐧᐨ 
ᐅᐁᐧ ᑲᐱᒪᓄᑲᑌᐠ.  ᐁᑲᐧ ᐃᐧᓂᑯ ᐁᐦᐊᔭᑭᐣ ᓇᓇᐣᑐᐠ ᑲᐅᐣᒋ ᐃᐧᑐᑲᑫᐊᐧᐨ – ᐃᑫᐧᓂᐊᐧᐠ ᐊᐧᓂᓇᐊᐧᑲᐠ ᐅᑭᒪᑲᓇᐠ, ᐅᑭᒪᑲᓇᐠ 
ᑲᐊᐱᑕᒧᐊᐧᐨ ᐊᑯᓯᐃᐧ ᐱᒧᒋᑫᐃᐧᐣ, ᐊᓂᔑᓇᐯ ᑕᔑᑫᐃᐧᓇᐣ, ᑲᐸᐱᑭᔕᑭᓱᐊᐧᐨ ᐅᑭᒪᑲᓇᐠ, MOHLTC, FNIHB- ᐅᐣᑌᕑᐃᔪ ᑲᐅᐣᒋ 
ᑎᐯᐣᑕᒧᐊᐧᐨ, ᒥᓇ ᐅᒪ ᑲᐊᔭᑭᐣ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᔭᒪᑲᐠ ᐱᒪᑎᓯᐃᐧᐣ ᑲᐱᒧᑐᐊᐧᐨ – ᑭᓇᐣᑕᐁᐧᐣᑕᑯᓯᒥᐣ 
ᒋᐊᓂ ᒪᒥᓄᓂᑲᑕᒪᐠ ᑲᔑ ᓇᐣᑕᐁᐧᐣᑕᒧᐊᐧᐨ ᐅᑫᐧᓂᐊᐧᐠ ᑲᐅᐣᒋ ᐃᐧᒋᑕᐧᐊᐧᐨ.  ᓇᐣᑕᐁᐧᐣᑕᑲᐧᐣ ᒋᐃᐧᐣᑕᒪᐊᐧᑲᓄᐊᐧᐨ ᒪᐊᐧᐨ 
ᐁᑭᒋᓀᐣᑕᑲᐧᐠ, ᒥᓇ ᐁᐸᐸᔑᓭᐠ ᒥᓇ ᑫᐃᐧᒋᐦᐃᐁᐧᒪᑲᐠ ᐃᒪ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ ᐁᑲᐧ ᒥᓇ ᐃᒪ 
ᒋᔑ ᒪᐡᑲᐊᐧᑌᑭᐣ ᑲᔑ ᑭᒋᓀᐣᑕᑲᐧᑭᐣ. ᐃᑫᐧᓂᐊᐧᐣ ᑕᐡ ᐃᐧᐣᑕᒪᑫᐃᐧᓇᐣ ᒋᐯᑌᑕᑲᐧᑭᐣ ᒥᓇ ᐁᑲ ᒋᐸᑲᓂᑕᑲᐧᑭᐣ, ᐃᒪ ᐅᓴᑦ 
ᐃᔑᑭᔑᐁᐧᐃᐧᓂᐠ ᑲᐊᐸᑕᐠ; ᑐᑲᐣ, ᒋᐊᐸᒋᑐᔭᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐊᐱᒋᐃᐧᐣ ᐃᐁᐧ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ 
ᒥᓄᔭᒪᑲᐠ ᐱᒪᑎᓯᐃᐧᐣ, ᐁᑲᐧ ᒥᓇ ᐅᐁᐧ ᐱᒧᒋᑫᐃᐧᐣ ᒋᐃᔑᓂᑲᑌᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ.  ᐅᐱ ᐅᓇᒋᑲᑌᑭᐣ 
ᐃᐧᑕᓄᑭᒥᑎᐃᐧ ᐃᐧᐣᑕᒪᑫᐃᐧᓇᐣ ᑭᓇᐣᑕᐁᐧᐣᑕᑯᓯᒥᐣ ᐁᑲ ᒋᐸᐸᒪᒋᑕᒪᐣᐠ ᒥᓇ ᒋᐅᐣᒋ ᑲᓇᐧᐁᐣᑕᑲᐧᐠ ᐊᐧᓂᓇᐊᐧᑲᐠ ᐃᐡᑯᓂᑲᓇᐣ ᒥᓇ 
ᐅᑕᓂᔑᓂᓂᒥᐊᐧ ᑎᐱᓇᐁᐧ ᐅᒪᓯᓇᐦᐅᑯᐃᓂᐧᐊᐧ.   
 
ᐊᒥᑕᐡ ᐃᑫᐧᓂᐊᐧᐣ ᑲᐊᐸᑕᑭᐣ ᐃᐧᑕᓄᑭᒥᑎᐃᐧᓂᐠ ᑭᐊᐸᑕᓄᐣ ᐅᐁᐧ ᑲᐊᓄᑲᑌᐠ ᐅᐡᑭ ᐃᐧᑕᒪᑫᐃᐧᓇᐣ ᒥᓇ ᐃᐧᐣᑕᒪᑫᐃᐧ ᒪᓯᓇᐦᐃᑲᓇᐣ 
(ᓂᔕᐧ ᑕᓱ ᐱᓯᑦ), ᐊᒋᒧᒪᓯᓇᐦᐃᑲᓂᐠ (ᓂᐊᐧ ᐯᔑᑯᐊᐦᑭ), ᒪᓯᓇᑌᓯᒋᑲᓂᐠ ᑲᐅᐣᒋ ᐃᐧᐣᑕᒪᑲᓂᐊᐧᐠ, ᒥᓇ ᐃᒪ SLFNHA ᐱᐊᐧᐱᑯᐠ 
ᑲᐅᐣᒋ ᑎᐸᒋᒧᐊᐧᐨ.  ᒥᓇ ᑲᔦ ᓂᑭ ᐊᔭᑭᓀᓂᔕᐦᐊᒥᐣ ᐃᐧᐣᑕᒪᑫᐃᐧᓇᐣ ᐃᒪ ᐱᐊᐧᐱᑯᐠ ᑲᐅᐣᒋ ᒪᓯᓇᐦᐊᒪᑎᓇᓂᐊᐧᐠ, ᐸᐠᐡ ᒥᓇ /ᓇᐣᑕ 
ᑲᔦ ᒪᓯᓇᐦᐊᒪᑎᐃᐧᓂᐠ.  ᐁᑲᐧ ᒥᓇ ᒪᒋᑭᑐᐃᐧᓂᐠ ᑲᐅᐣᒋ ᒪᐊᐧᒋᐦᐃᑎᓇᓂᐊᐧᐠ, ᒪᓯᓇᐣᓯᒋᑲᓂᐠ, ᒪᐊᐧᒋᐦᐃᑎᐃᐧᓂᐠ, ᒥᓇ ᑕᔑᑫᐃᐧᓇᐣ 
ᑲᑭ ᓇᓇᓯᑭᑲᑌᑭᐣ ᒥᐦᐃᒪ ᑲᑭ ᐅᐣᒋ ᑭᑫᐣᑕᒧᓇᔭᐠ ᐊᓂᔑᓂᓂᐊᐧᐠ ᒥᓇ ᒋᐅᐣᒋ ᒥᓄᐡᑲᒪᑲᐠ ᐃᐧᑕᓄᑭᒥᑎᐃᐧᐣ.  ᔕᑯᐨ ᑕᐡ, 
ᓂᐊᐧᐸᐣᑕᒥᐣ ᐁᑲ ᐁᑌᐱᓭᐠ ᒋᑭ ᑲᐡᑭᐦᐊᔭᐣᐠ ᑲᑭᓇ ᒪᐡᑭᑭᐃᐧ ᐱᒧᒋᑫᐃᐧᓇᐣ ᑲᓂᑲᓂᐡᑲᒧᐊᐧᐨ ᒥᓇ ᑲᔦ ᐅᑭᒪᑲᓇᐠ, ᓇᐸᐨ ᐃᑫᐧᓂᐊᐧᐠ 
ᒪᐡᑭᑭᐃᐧ ᐊᓂᑭᓇᑲᓇᐠ ᒥᓇ ᑕᔑᑫᐃᐧᓂᐠ ᑲᑲᐯᔑᐊᐧᐨ.  ᐊᒥᑕᐡ ᐅᐁᐧ ᑲᐅᐣᒋᓯᓭᐠ, ᑫᑭ ᐅᐣᒋ ᔓᐡᑯᐡᑲᓂᐊᐧᐠ ᓂᐃᐧ ᐊᐣᑐᒪᒥᓇᐠ 
ᑲᑕᑎᐸᓇᑭᓱᐊᐧᐨ ᐅᑭᒪᑲᓇᐠ ᒋᐃᐧᒋᐦᐃᑯᔭᐣᐠ ᒋᑭ ᐊᓂ ᐊᐧᐃᐧᐣᑕᒪᑫᐊᐧᐨ ᑫᐃᐧᓂᐊᐧ ᑕᐱᓇᑲ ᒧᔕᐠ ᐅᑐᐣᒋ ᐊᔭᒥᐦᐊᐊᐧᐣ ᑕᔑᑫᐃᐧᓇᐣ.  
 
 

4.2. ᑲᐅᐱᑦᑭᐦᐊᔭᐣᑭᑕᐧ ᑭᓂᒐᓂᔑᓇᐣ 
 
ᐃᐁᐧ ᐱᒧᒋᑫᐃᐧᐣ ᐁᐅᑦᐱᑭᐦᐊᔭᐠ ᑭᓂᒐᓂᔑᓇᐣ ᐃᓇᐧᑌ ᐊᐊᐧᔑᔕᐠ ᒥᓇ ᑎᐯᐣᒋᑫᐃᐧᓇᐣ ᐃᒪ ᑕᔑᑫᐃᐧᓂᐠ ᑲᔭᐊᐧᐨ 
ᒋᐃᐧᒋᑲᐸᐃᐧᑕᐃᐧᐣᑕᐧ, ᐁᑲᐧ ᒥᓇ ᐊᐊᐧᔑᔕᐠ ᑲᐧᔭᐠ ᒋᐅᑦᐱᑭᐦᐊᑲᓄᐊᐧᐨ ᐃᒪ ᒋᔑ ᒪᐡᑲᐃᐧᑲᐸᐃᐧᐊᐧᐨ ᑲᐅᐣᒋ ᑎᐯᐣᑕᑯᓯᐊᐧᐨ, 
ᑕᔑᑫᐃᐧᓂᐠ, ᐊᒐᑯᐱᒪᑎᓯᐃᐧᓂᐠ, ᐊᐦᑭᑲᐣᐠ, ᐊᓂᔑᓇᐯᐊᐧᑎᓯᐃᐧᓂᐠ, ᐃᔑᑭᔑᐁᐧᐃᐧᓂᐠ, ᒥᓇ ᐱᑯ ᑲᔑ ᐊᐧᐃᐧᒋᐃᐧᑎᐊᐧᐨ. ᐅᐣᒋ 
ᐃᐧᐣᑕᒪᑲᓂᐊᐧᐣ ᐁᐃᐧᒋᐦᐊᑲᓄᐊᐧᐨ ᐊᐊᐧᔑᔕᐠ ᑲᐧᔭᐠ ᒋᐅᑦᐱᑭᐊᐧᐨ ᒥᓇ ᐁᐅᐣᒋ ᐃᓯᓭᒋᑲᑌᐠ ᐊᓂᔑᓂᓂᐊᐧᐠ ᑲᐧᔭᐠ ᒋᑲᓇᐁᐧᐣᑕᒧᐊᐧᐨ 
ᐅᐱᒪᑎᓯᐃᐧᓂᐊᐧ ᒣᑲᐧᐨ ᐁᐅᐡᑲᑎᓯᐊᐧᐨ. ᑭᑭᓄᐦᐊᒪᑫᐃᐧᐣ ᐃᒪ ᑕᑭ ᐅᐣᑎᓂᑲᑌᐊᐧᐣ ᐅᑭᑭᓄᐦᐊᒪᑫᐃᐧᓂᐊᐧ ᑭᑕᓂᔑᓂᓂᒥᓇᐣ ᒋᐅᐣᒋ 
ᑲᓇᐁᐧᐣᒋᑲᑌᐠ ᐊᓂᔑᓂᓂᐃᐧ ᐃᔑᒋᑫᐃᐧᓇᐣ ᑫᔑ ᒥᓄᓭᐦᐃᑯᐨ ᒋᐊᐸᑕᑭᐣ. ᐅᑫᐧᓂᐊᐧᐣ ᑭᑭᓄᐦᐊᒪᑫᐃᐧᓂᐊᐧ ᒥᐦᐃᒪ ᑫᐅᐣᒋ 
ᑭᑫᐣᑕᒧᐊᐧᐨ ᑫᔑ ᐅᑦᐱᑭᐦᐊᐊᐧᓯᐊᐧᐨ ᐁᑲ ᒋᐊᐧᓂᑐᐊᐧᐨ ᐅᑎᔑᑭᔑᐁᐧᐃᐧᓂᐊᐧ ᒥᓇ ᐅᑕᓂᔑᓇᐯᐊᐧᑎᓯᐃᐧᓂᐊᐧ, ᒥᓇ ᑲᔦ ᑲᐧᔭᐠ 
ᒋᑭᑫᐣᑕᒧᐊᐧᐨ ᑫᔑ ᐅᑦᐱᑭᐦᐊᐊᐧᓯᐊᐧᐨ. 

4.2.1. ᑫᐊᔑᑎᓂᑲᑌᑭᐣ ᑲᐃᐧ ᑲᑫᐧ ᑌᐱᓂᑲᑌᐠ 

 
ᒋᒥᔑᓂᐊᐧᐨ ᐊᐊᐧᔑᔕᐠ ᐃᒪ ᑲᑕᔑ ᐅᑦᐱᑭᐦᐊᑲᓄᐊᐧᐨ ᑲᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᓂᐊᐧ ᑕᔑᑫᐃᐧᓂᐠ ᑲᑲᐯᔑᐊᐧᐨ 

 
4.2.2. ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ 

 
ᐁᑲᐧ ᐃᒪ ᒥᓯᐁᐧ ᑲᐅᐣᒋ ᓂᑲᓂ ᐱᒧᒋᑲᑌᐠ, ᐅᐁᐧ ᐱᒧᒋᑫᐃᐧᐣ ᐅᑲ ᐅᐣᒋ ᐃᐧᒋᑲᐸᐃᐧᑕᓇᐊᐧ ᐁᐅᑦᐱᑭᐦᐊᔭᐠ ᑭᓂᒐᓂᔑᓇᐣ ᑲᐅᐣᒋ 
ᓂᑲᓂ ᐱᒥᐃᐧᑐᐨ ᒥᓇ ᐊᐁᐧ ᒪᓯᓇᐦᐃᑫᐃᐧᑲᒥᑯᐠ ᑲᐅᐣᒋ ᐃᐧᒋᑕᐧᐨ. ᐊᐁᐧ ᑲᐅᐣᒋ ᓂᑲᓂᐡᑲᐠ ᐅᑲ ᓇᓇᐣᑕᐃᐧ ᑭᑫᐣᑕᓇᐣ ᒣᑲᐧᐨ 
ᑲᐊᔭᑭᐣ ᐃᐧᒋᐦᐃᐁᐧᐃᐧᓇᐣ ᒥᓇ ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ ᓀᑫ, ᒥᓇ ᒋᐅᓴᓇᒋᐣ ᐊᓂᑭᓇᑲᓇᐠ ᑫᐅᐣᒋ ᐱᒥᐸᓂᑕᐧᐊᐧᐨ 
ᑭᑭᓄᐦᐊᒪᑫᐃᐧᓇᐣ. ᐃᑫᐧᓂᐊᐧᐠ ᑕᐡ ᑫᐃᓇᑭᓯᐊᐧᐨ ᑲᑭᑭᓄᐦᐊᒪᑫᐨ ᒥᓄᔭᐃᐧᐣ ᒪᐡᑭᑭᐃᐧᑫᐧ (ᑲᔑ ᐅᑲᐡᑭᐦᐅᐃᐧᓂᐨ ᐅᐡᑲᐊᐧᔑᔕᐠ ᒥᓇ 
ᐊᐊᐧᔑᐡ ᑫᔑ ᒥᓄᔭᐨ), ᑲᐃᓇᐣᒋᑲᓂᐊᐧᐠ ᑲᐃᓇᓄᑭᐨ, ᐅᑭᓯᔭᐱᑌᐦᐅᐁᐧ, ᐊᐊᐧᔑᓭᓴᐠ ᑲᐊᓂ ᒥᐣᑎᑐᐊᐧᐨ ᑲᑭᑭᓄᐦᐊᒪᐊᐧᐨ ᑲᔑ 
ᐅᐡᑲᑭᐦᐅᐃᐧᓂᐨ, ᐅᐡᑲᑎᓯᐃᐧ ᒥᓄᔭᐃᐧᐣ ᐊᓂᑭᓇᑲᐣ, ᑭᒋᔭᐦᐊ, ᒪᒥᑎᓀᐣᒋᑲᓇᐱᓀᐃᐧ ᐊᓂᑭᓇᑲᐣ, ᒥᓇ ᐱᒪᑎᓯᐃᐧᓇᐣ ᑲᐊᓂᑲᑕᑭᐣ. 
 
ᐃᒪ ᑕᐡ ᑕᔑᑫᐃᐧᓂᓇᐣᐠ, ᐅᐁᐧ ᑭᑭᓄᐦᐊᒪᑫᐃᐧᐣ ᐅᑲᐃᐧᒋᑲᐸᐃᐧᑕᓇᐊᐧᐨ ᒪᐡᑭᑭᐃᐧᑫᐧᐠ, ᐃᐧᐱᑎᒪᐡᑭᑭᐃᐧᓂᐊᐧᐣ ᑲᐅᐣᒋ ᐃᐧᒋᐦᐊᐨ, 
ᐅᐡᑲᑎᓯᐃᐧ ᑭᑭᓄᐦᐊᒪᑫᐃᐧᐣ ᑲᐃᓇᓄᑭᐨ, ᑕᔑᑫᐃᐧᓂᐠ ᑲᐊᓄᑲᑕᑭᐣ ᐱᒪᑎᓯᐃᐧᓇᐣ ᐊᓂᑭᓇᑲᐣ, ᐅᐡᑲᑎᓴᐣ ᐅᒪᒥᑎᓀᐣᒋᑲᓇᐱᓀᐃᐧ 
ᐊᓂᑭᓇᑲᐣ, ᑭᒋᔭᐦᐊᐠ, ᒥᓇ ᓇᓇᐣᑐᐠ MNCH ᑭᑭᓄᐦᐊᒪᑫᐃᐧᓇᐣ (ᑐᑲᐣ ᐅᐡᑭ ᐊᐊᐧᔑᔕᐠ ᒥᓇ ᑲᐊᑲᔐᔑᐊᐧᐨ ᐊᐊᐧᔑᔕᐠ ᑲᐅᐣᒋ ᐱᒥ 
ᓇᓇᑲᒋᐦᐊᑲᓄᐊᐧᐨ, ᒥᓂᑫᐧᐃᐧᓂᐠ ᑲᐅᐣᒋ ᓴᑲᐱᓀᐊᐧᐨ ᐊᐊᐧᔑᔕᐠ ᐊᓂᑭᓇᑲᐣ [FASD], ᐊᐊᐧᔑᔕᐠ ᑲᐊᑲᔐᔑᐊᐧᐨ ᑲᐅᐣᒋ 
ᑭᑭᓄᐦᐊᒪᐊᐧᑲᓄᐊᐧᐨ, ᑲᓇᑕ ᑲᑭᑭᐡᑲᐊᐧᐊᐧᓯᐨ ᑫᐃᓇᐣᒋᑫᐨ ᑭᑭᓄᐦᐊᒪᑫᐃᐧᐣ, ᐊᓂᔑᓇᐯ ᐊᐊᐧᔑᓭᓴᐠ ᑲᑭᑭᓄᐦᐊᒪᐊᐧᑲᓄᐊᐧᐨ, ᒥᓇ 
ᑯᑕᑭᔭᐣ). ᑭᔭᐸᐨ ᐊᐊᐧᔑᒣ, ᐅᑕᑯᓯᐃᐧ ᐊᓂᑭᓇᑲᓇᐠ ᐅᑲᑭ ᐃᐧᑕᓄᑭᒪᐊᐧᐣ ᐊᐧᑲᐃᐧᐃᐧᓂᓂ ᑲᐊᓄᑲᑕᒧᐊᐧᐨ, ᑎᑭᓇᑲᐣ, 
ᐃᐡᑯᓄᐃᐧᑲᒥᑯᐣ ᒥᓇ ᐊᔭᒥᐦᐁᐃᐧᑲᒥᑯᐣ. 

4.2.3. ᑫᐃᓇᑌᐠ ᑲᐃᐧ ᐊᓄᑲᑌᑭᐣ 
 
ᑎᐯᐣᒋᑫᐃᐧᐣ ᑫᔑ ᒥᓄᔭᒪᑲᐠ 
 
ᑎᐯᐣᒋᑫᐃᐧᐣ ᑫᔑ ᒥᓄᔭᒪᑲᐠ ᑕᑭᑭᓄᐦᐊᒪᑲᓂᐊᐧᐣ ᐁᑲ ᒪᔑ ᑲᑭᑭᓄᐡᑲᐊᐧᐊᐧᓱᐨ ᐊᐃᐧᔭ, ᑫᔑ ᒥᓄᔭᐨ ᐊᐃᐧᔭ ᑲᑭᑭᓄᐡᑲᐊᐧᐊᐧᓱᐨ, ᐁᑲ 
ᓇᐣᑕ ᑫᔑ ᐸᐱᒋᔭᐃᐣᑎᐊᐧᐨ ᐅᐡᑭ ᐊᐊᐧᔑᔕᐠ, ᑲᓇᓇᑲᒋᐦᐊᑲᓄᐊᐧᐨ ᐅᐡᑭ ᐊᐊᐧᔑᔕᐠ, ᑫᔑ ᐸᒥᓇᑲᓄᐨ ᐃᐧᐱᐟ (ᒋᓇᓇᑲᒋᐦᐊᑲᓄᐨ 
ᒥᓇ ᐊᓂᐣ ᑫᑐᑕᐠ ᐁᑲ ᒋᒪᒐᐱᑌᐨ). ᐁᑲᐧ ᑕᐡ ᐃᐁᐧ ᑫᔑ ᐸᒥᓂᑎᓱᐨ ᑲᑭᑭᐡᑲᐊᐧᐊᐧᓱᐨ, ᐅᐁᐧ ᑭᑭᓄᐦᐊᒪᑫᐃᐧᐣ ᑕᑭᑭᓄᐦᐊᒪᑲᓂᐊᐧᐣ 
ᐊᓂᐣ ᑫᔑ ᐸᒥᓂᑎᓱᐨ ᑲᐃᐡᑲᐧ ᐅᓂᒐᓂᔑᐨ, ᐁᑲᐧ ᒥᓇ ᒋᐅᐣᒋ ᓇᓯᑲᐊᐧᑲᓄᐨ ᐊᐃᐧᔭ ᐅᑲᐯᔑᐃᐧᓂᐠ ᒋᐅᐣᒋ ᑲᓇᐁᐧᐣᑕᑯᓯᐨ 
ᐅᓂᑭᐦᐃᑯᒪᐠ ᐁᑲ ᓇᐣᑕ ᒋᔑ ᒪᒋᓭᐊᐧᐨ ᑲᐃᐡᑲᐧ ᑕᑯᐱᑕᐊᐧᓯᐨ. ᐁᑲᐧ ᒥᓇ ᑲᔦ ᐊᓂᑭᓇᑲᓇᐠ ᐅᑲᔭᓂᒧᑕᒪᐊᐧᐊᐧᐣ ᑫᔑ ᓇᓇᑲᒋᐦᐊᐨ 
ᐅᓂᒐᓂᔕᐣ ᑲᐊᓂ ᒪᒋᑭᓇᐊᐧᓱᐨ, ᑕᑯ ᑲᔦ ᑲᔑ ᐅᑦᐱᑭᐦᐊᐊᐧᓱᐨ ᒥᓇ ᑲᐊᓂᔑ ᑲᐡᑭᑐᓂᐨ ᑫᑯᓇᐣ ᐊᐊᐧᔑᐡ, ᑲᐯᔓᐣᒋᐦᐊᐨ ᐊᐊᐧᔑᐡ 
ᐅᓂᑭᐦᐃᑯᐣ, ᐅᐱᑭᐦᐊᐊᐧᓱᐃᐧᐣ, ᐅᓂᐦᑕᐁᐧᐃᐧᐣ ᒥᓇ ᐃᔑᑭᔑᐁᐧᐃᐧᐣ, ᐅᑕᐊᐧᑲᐠ ᒥᓇ ᐅᐡᑭᔑᑯᐠ ᑲᔑ ᓇᓇᑲᒋᐦᐊᑲᓄᐊᐧᐨ, ᑫᐃᓇᐣᒋᑫᐨ 
ᒥᓇ ᑲᐧᔭᐠ ᒋᐊᐧᐊᐧᑲᐃᐧᐨ. 
 
ᐃᐁᐧ ᑫᐃᓂᑯᑲᐧᑭᐣ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ ᓇᐣᑕ ᑫᒋᐣ ᑕᔑ ᐊᔑᑎᓂᑲᑌᐊᐧᐣ ᐃᒪ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ 
ᐃᒪ ᑫᔑ ᐸᑭᑎᓂᑲᑌᐠ ᑎᐯᐣᒋᑫᐃᐧᐣ ᑫᔑ ᒥᓄᔭᒪᑲᐠ ᑲᐃᐧᐣ ᒪᔑ ᒋᑭᔑ ᐅᓀᐣᑕᑲᐧᐠ. ᒣᑲᐧᐨ ᑲᑭ ᐊᔭᑭᓀ ᑲᑫᐧᑕᐧᓂᐊᐧᐠ ᑕᔑᑫᐃᐧᓂᐠ, 
ᐅᑭᑭᐡᑲᐊᐧᐊᐧᓱᐠ ᑲᓇᓇᑲᒋᐦᐃᐣᑕᐧ, ᑲᐃᐡᑲᐧ ᑕᑯᐱᑕᐊᐧᓱᐊᐧᐨ ᑲᐊᐧᐸᒥᐣᑕᐧ, ᒋᑕᐦᐅᑎᐃᐧᐣ, ᒥᓇ ᐊᐊᐧᔑᔕᐠ ᑲᐊᑲᔐᔑᐊᐧᐨ 
ᑲᓇᓇᑲᒋᐦᐊᑲᓄᐊᐧᐨ ᒥᐅᑫᐧᓂᐊᐧᐣ ᑲᑭ ᐃᐧᐣᒋᑲᑌᑭᐣ ᐁᓂᑲᓀᐣᑕᑲᐧᑭᐣ ᐃᒪ ᑕᔑᑫᐃᐧᓂᐠ. ᔕᑯᐨ ᑕᐡ, ᐅᑫᐧᓂᐊᐧᐣ ᑲᐊᓂᒧᒋᑲᑌᑭᐣ ᐃᒪ 
ᐃᔑ ᑕᑯᓭᐊᐧᐣ ᒪᔭᑦ ᑲᐅᐣᒋ ᐱᒥᐃᐧᒋᑲᑌᐠ ᒪᐡᑭᑭᐃᐧ ᐸᒥᐦᐃᐁᐧᐃᐧᐣ ᐁᑲᐧ ᑲᔦ ᒧᒋ ᐸᑭᑎᓂᑲᑌ ᐅᐁᐧ ᐃᐧᒋᐦᐃᐁᐧᐃᐧᐣ, ᓇᐣᑕ ᒥᓇ ᐃᒪ 
ᑕᑭᔑ ᑕᑯᓂᑲᑌᐸᐣ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ. 
 
ᒥᔑᐣ ᑭᑭᓄᐦᐊᒪᑫᐃᐧ ᐱᒧᒋᑫᐃᐧᓇᐣ ᐃᒪ ᑎᐯᐣᒋᑫᐃᐧᐣ ᑫᔑ ᒥᓄᔭᒪᑲᐠ ᐊᔭᐊᐧᐣ ᐃᒪ ᒥᔑᐣ ᑕᔑᑫᐃᐧᓇᐣ ᑲᔑᔭᑭᐣ, ᐊᔑᐨ ᑲᔦ 
ᐅᒪᒪᒥᒪ ᑲᔑ ᐸᒥᐦᐊᐊᐧᓱᐨ ᑫᔑ ᒥᓄᔭᓂᐨ ᐅᓂᒐᓂᔕᐣ, FASD, ᐅᒪ ᑲᓇᑕ ᑫᐃᓇᐣᒋᑫᐨ ᑲᑭᑭᐡᑲᐊᐧᐊᐧᓱᐨ ᐃᑫᐧ ᑭᑭᓄᐦᐊᒪᑫᐃᐧᐣ, 
ᑲᐊᑲᔐᔑᐊᐧᐨ ᐊᐊᐧᔑᔕᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ ᑲᐊᓂ ᐊᐱᒋᑭᐊᐧᐨ, ᒥᓇ ᑯᑕᑭᔭᐣ.  ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ 
ᒋᒥᓄᔭᒪᑲᐠ ᑕᐅᐣᒋ ᐃᐧᒋᒋᑲᑌᐊᐧᐣ ᒋᒪᒪᐃᐧᓂᑲᑌᑭᐣ ᒥᓇ ᒋᐧᐃᒋᑲᐸᐃᐧᑕᑫᒪᑲᑭᐣ ᐅᑫᐧᓂᐊᐧᐣ ᑭᑭᓄᐦᐊᒪᑫᐃᐧ ᐃᐧᒋᐦᐃᐁᐧᐃᐧᓇᐣ ᑫᔑ 
ᒥᓄᓭᐦᐃᐁᐧᒪᑲᑭᐣ ᒥᓇ ᒋᐅᐣᒋ ᐊᓄᑲᑌᑭᐣ ᐁᑲ ᑲᔑ ᑕᑲᐧᐠ ᐃᐧᒋᐦᐃᑯᐃᐧᐣ.  ᐁᑲᐧ ᐃᒪ ᒪᔭᑦ ᑲᐅᐣᒋ ᒥᓯᐁᐧ ᐱᒧᒋᑲᑌᐠ, ᐃᐁᐧ ᑲᐃᐧᔑ 
ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐅᑲ ᐃᐧᒋᑲᐸᐃᐧᑕᓇᐣ ᑫᐊᓂ ᒪᒋᒋᑲᑌᑭᐣ ᑕᔑᑫᐃᐧᓂᐠ ᒪᒋᑕᐃᐧᓇᐣ.  ᐁᑲᐧ ᒥᓇ ᑭᔭᐸᐨ, ᐃᒪ ᒥᓯᐁᐧ 
ᑲᐅᐣᒋ ᐱᒧᒋᑲᑌᐠ ᒋᐅᐣᒋ ᓇᓇᐣᑕᐃᐧ ᑭᑫᐣᒋᑲᑌᐠ ᐃᒪ SLFNHA ᒋᑭ ᐊᓄᑲᑌᐠ ᑫᔑ ᒥᓄᔭᓂᐊᐧᐠ ᒥᓇ ᒋᑭᑭᓄᐦᐊᒪᑲᓂᐊᐧᐠ ᐃᒪ 
ᑎᐯᐣᒋᑫᐃᐧᐣ ᑫᔑ ᒥᓄᔭᒪᑲᐠ ᑭᑭᓄᐦᐊᒪᑫᐃᐧᐣ.  ᑐᑲᐣ, ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒪᓯᓇᐦᐃᑫᐃᐧᑲᒥᐠ ᐅᑲᑭ 
ᐃᐧᑕᓄᑲᑕᐣ SLFNHA ᒉᓂᒪᔭ ᒪᐠᑫ ᑲᐯᔑᐃᐧᑲᒥᐠ ᒋᑭ ᐊᔭᑭᐸᐣ ᑭᑭᓄᐦᐊᒪᑫᐃᐧᐣ ᐃᒪ ᑲᑭᑭᐡᑲᐊᐧᐊᐧᓱᐊᐧᐨ ᑲᔑ ᑲᐯᔑᐊᐧᐨ.  
 
ᐅᐡᑲᑎᓯᐃᐧ ᐃᐧᒋᐦᐃᐁᐧᐃᐧᐣ 
 
ᐃᐦᐃᒪ ᑲᑭ ᐊᔭᑭᓀ ᓇᓯᑲᒪᐣᑭᐣ ᑕᔑᑫᐃᐧᓇᐣ ᑭᓂᓯᑕᐃᐧᓇᑲᐧᐣ ᐅᐡᑲᑎᓴᐠ ᐁᑭ ᓂᑲᓂᓭᐊᐧᐨ ᐃᒪ ᒥᔑᐣ ᑕᔑᑫᐃᐧᓇᐣ ᑲᔑ ᐊᔭᑭᐣ 
ᐁᑲᐧ ᑲᔦ ᐁᓇᑲᐧᓂᐠ ᑭᔭᐸᐨ ᒋᑭ ᐃᐧᒋᐦᐊᑲᓄᐊᐧᐸᐣ.  ᒪᒪᐤ ᑕᐡ ᑲᑭᔑ ᒥᑲᒪᐣᐠ, ᑕᔑᑫᐃᐧᓇᐣ ᐁᓇᐣᑕᐁᐧᐣᑕᒧᐊᐧᐨ ᐅᐡᑲᑎᓴᐣ ᑫᐃᐧᓇᐊᐧ 
ᒋᑲᑫᐧ ᓇᓇ̇ᑯᓯᐊᐧᐨ ᑲᔑ ᔭᐃᔑᒋᑲᓂᐊᐧᓂᐠ (ᐁᑲᐧ ᐃᐧᓂᑯ ᐁᑕ ᐃᒪ ᐱᐊᐧᐱᑯᐠ) ᐁᑲᐧ ᒥᓇ ᒋᑭ ᐊᔭᓂᑭᐸᐣ ᑫᔑ ᒥᓄᓭᐦᐃᑯᐊᐧᐨ ᑫᑯᓇᐣ 
ᒋᐊᐧᐅᐣᑕᒥᑲᒧᐊᐧᐨ.  ᓄᑯᑦ ᑕᐡ, ᐁᒧᒋ ᐯᔑᑲᐧᓂᐠ ᑫᒥᓂᑐᑕᑯᐊᐧᐨ ᐅᐡᑲᑎᓯᐃᐧ ᑭᑭᓄᐦᐊᒪᑫᐃᐧᓇᐣ ᐃᒪ ᑲᔑ ᐅᑕᔑᑫᐃᐧᓂᐊᐧᐨ, ᐁᑲᐧ 
ᑕᐡ ᒥᓇ ᒥᔑᐣ ᑕᔑᑫᐃᐧᓇᐣ, ᐅᓴᑦ ᐱᑯ ᐁᑕ ᑲᔑ ᒪᒣᑕᐁᐧᐃᐧ ᑭᑭᓄᐦᐊᒪᑲᓂᐊᐧᐠ ᐁᐦᐊᔭᑭᐣ.  ᐊᑎᐟ ᒥᓇ ᑕᔑᑫᐃᐧᓇᐣ, ᐊᓂᔑᓇᐯᐃᐧ 
ᔓᑲᐊᐧᐱᓀᐃᐧ ᑭᑭᓄᐦᐊᒪᑫᐃᐧᐣ ᐅᑲᑭ ᐃᐧᒋᐦᐃᑯᓇᐊᐧ ᐅᑫᐧᓂᐊᐧᐠ ᐅᐡᑲᑎᓴᐠ.  ᔕᑯᐨ ᑕᐡ, ᑯᑕᑭᔭᐣ ᒪᒋᑕᐃᐧᓇᐣ ᑲᐸᑭᑎᓇᒧᐊᐧᐨ 
ᑭᑭᓄᐦᐊᒪᑫᐃᐧᓇᐣ ᑕᔑᑫᐃᐧᓂᐠ ᑐᑲᐣ ᑲᑭᑭᓄᐦᐊᒪᐃᐧᐣᑕᐧ ᑲᔑ ᐅᐡᑲᑭᐦᐅᐃᐧᓂᐨ ᐊᐊᐧᔑᐡ, ᑲᓀᑎᔭᐣ ᕑᐁᐣᒋᕑᐡ, ᐅᐡᑭᓂᑭᑫᐧᓴᐠ 
ᑲᑭᑭᓄᐦᐊᒪᐊᐧᑲᓄᐊᐧᐨ.  ᒥᑕᐡ ᐁᑕ ᑫᑭᔑ ᑲᐡᑭᒋᑲᑌᐠ, ᐅᑫᐧᓂᐊᐧᐣ ᑭᑭᓄᐦᐊᒪᑫᐃᐧᓇᐣ ᐅᑲ ᒪᒪᐤ ᐃᐧᑕᓄᑭᒪᐊᐧᐣ ᐃᐡᑯᓄᐃᐧᑲᒥᑯᐣ, 
ᒣᑕᐁᐧᐃᐧᐣ ᑲᐅᐣᒋ ᓇᓇᑲᒋᑐᐊᐧᐨ, ᒥᓇ ᐊᓂᑭᐃᐧ ᑭᑭᓄᐦᐊᒪᑫᐃᐧᐣ ᐃᒪ ᒋᐅᐣᒋ ᓇᒋᐱᓇᑲᓄᐊᐧᐨ ᐅᐡᑲᑎᓴᐠ.  
 
ᐊᑯᓯᐃᐧ ᐃᐧᒋᐦᐃᐁᐧᐃᐧᓇᐣ ᑲᐊᓂᑲᑌᑭᐣ ᐅᒪ ᐱᒧᒋᑫᐃᐧᓂᐠ ᓇᐣᑕ ᑕᐊᔑᑎᓂᑲᑌᐊᐧᐣ ᑫᐃᓇᐣᒋᑲᐊᐧᐠ ᑭᑭᓄᐦᐊᒪᑫᐃᐧᐣ, ᐊᐧᑲᐃᐧᐣ, 
ᒪᒥᑎᓀᐣᒋᑲᓇᐱᓀᐃᐧᐣ ᒥᓇ ᐃᓀᐣᑕᒧᐃᐧ ᐃᐧᒋᐦᐃᐁᐧᐃᐧᓇᐣ, ᐁᑲ ᐊᐃᐧᔭ ᒋᔕᑫᐧᓂᒥᑎᓱᐨ ᑭᑭᓄᐦᐊᒪᑫᐃᐧᐣ, ᓂᓯᑎᓱᐃᐧ ᐃᐧᒋᐦᐃᐁᐧᐃᐧᐣ, 
ᑫᑯᓇᐣ ᑲᐊᐧᓂᐊᐸᒋᒋᑲᑌᑭᐣ ᐃᐧᒋᐦᐃᐁᐧᐃᐧᐣ, ᐁᑲᐧ ᒥᓇ ᓇᐯ ᒥᓇ ᐃᑫᐧ ᑫᔑ ᒥᓄᔭᐊᐧᐨ ᑭᑭᓄᐦᐊᒪᑫᐃᐧᐣ. ᐅᑫᐧᓂᐊᐧᐣ ᐊᑯᓯᐃᐧ 
ᐃᐧᒋᐦᐃᐁᐧᐃᐧᓇᐣ ᑲᒪᓯᓇᐦᐃᑲᑌᑭᐣ ᓇᐣᑕ ᑫᒋᐣ ᑕᐅᐣᒋ ᐊᔑᒋ ᐊᓂᑲᑌᐊᐧᐣ ᑯᑕᑭᔭᐣ ᑭᑭᓄᐦᐊᒪᑫᐃᐧᓇᐣ ᑲᔭᑭᐣ. ᐅᐁᐧ ᑭᑭᓄᐦᐊᒪᑫᐃᐧᐣ 
ᑕᓂ ᐸᑭᑎᓂᑲᑌᐊᐧᐣ ᐃᐡᑯᓄᐃᐧᑲᒥᑯᐠ ᒪᐡᑭᑭᐃᐧᑲᒥᑯᐃᐧ ᐅᑕᓄᑭᐠ ᒋᐃᐧᐣᑕᒪᑫᐊᐧᐨ, ᐁᑲᐧ ᑲᔦ ᑕᑭᑫᐣᑕᑯᒋᑲᑌᐊᐧᐣ. ᔕᑯᐨ ᑕᐡ, ᐅᐁᐧ 
ᑭᑭᓄᐦᐊᒪᑫᐃᐧᐣ ᑲᐊᓂᒧᒋᑲᑌᑭᐣ ᑕᐅᐣᒋ ᐃᐧᑕᓄᑭᒪᑲᓄᐣ ᐃᒪ ᐅᓇᑯᓂᑫᐃᐧᓀᐢ ᑲᐃᓇᑌᐠ ᐃᒪ ᑕᔑᑫᐃᐧᐣ ᒋᒥᓄᔭᒪᑲᐠ ᑲᐃᓇᑌᐠ 
ᒋᓇᓇᑲᒋᒋᑲᑌᑭᐣ ᐅᓇᑯᓂᑫᐃᐧᓀᓴᐣ ᑫᑭᔑ ᐃᐧᒋᑲᐸᐃᐧᑕᒪᑫᒪᑲᑭᐣ ᐅᐡᑲᑎᓴᐠ ᐅᐃᐧᒋᐦᐃᑯᐃᐧᓂᐊᐧ. 
 
ᐅᐡᑲᑎᓯᐃᐧ ᑭᑭᓄᐦᐊᒪᑫᐃᐧᐣ ᓴᓇᑫᐣᑕᑲᐧᐣ ᐅᒪ ᐅᓇᒋᑫᐃᐧᓂᐠ, ᑕᐱᓇᑲ ᑫᑲᐟ ᑲᑭᓇ ᐅᐡᑲᑎᓴᐠ ᐅᓇᑲᑕᓇᐊᐧ ᐅᑕᔑᑫᐃᐧᓂᐊᐧ 13 
ᑲᑕᓱᐱᐳᓀᐊᐧᐨ ᑲᐊᐣᑕᐃᐧ ᐃᐡᑯᓄᐃᐧᐊᐧᐨ (ᓀᐣᑲᐃᐧᓴᑲᐦᐃᑲᓂᐠ ᐁᑕ ᑲᐃᐧᐣ, 10 ᑲᐊᑯᐡᑲᐊᐧᐨ ᐁᐸᑭᑎᓇᒧᐊᐧᐨ ᑭᑭᓄᐦᐊᒪᑫᐃᐧᓂᐠ). 
ᒥᑕᐡ ᐁᐃᓯᓭᐠ ᒋᑭ ᑌᐱᓂᐣᑕᐧ ᐅᐡᑲᑎᓴᐠ ᐃᒪ ᑕᔑᑫᐃᐧᓇᐣ ᑲᔑ ᑕᑲᐧᑭᐣ, ᒥᔕ ᐁᔑᓇᑲᐧᐠ ᒋᑭ ᑲᑫᐧ ᑭᑭᓄᐦᐊᒪᐊᐧᔭᑭᐸᐣ ᐁᒪᐧᔦ 13 

ᑕᓱᐱᐳᓀᐊᐧᐨ ᓇᐣᑕ ᒥᓇ ᒣᑲᐧᐨ ᐁᑲ ᑲᐃᐡᑯᓄᐃᐧᐊᐧᐨ. ᑕᔑᑫᐃᐧᓇᐣ ᑭᐃᑭᑐᐊᐧᐠ ᐃᐁᐧ ᑲᑲᑫᐧ ᑲᐡᑭᒋᑲᑌᐠ ᐅᒪ ᐱᒧᒋᑫᐃᐧᐣ ᒋᑭ 
ᑲᐧᔭᐣᒋᐦᐊᑲᓄᐊᐧᐸᐣ ᐊᐱ ᑲᐃᐧ ᐊᓂ ᒪᒐᐊᐧᐨ ᑕᔑᑫᐃᐧᓂᐠ. ᐃᒪ ᑕᐡ ᒪᔭᑦ ᒥᓯᐁᐧ ᑲᐅᐣᒋ ᑲᓇᐊᐧᐸᐣᒋᑲᑌᐠ ᐅᐁᐧ ᐱᒧᒋᑫᐃᐧᐣ 
ᐃᔑᓇᑲᐧᐣ ᒋᑭ ᐅᓇᒋᑲᑌᑲᐧᐸᐣ ᑯᑕᑭᔭᐣ ᐃᐡᑯᓄᐃᐧᑲᒥᑯᐣ ᒋᑭ ᐅᐣᒋ ᐃᐧᑕᓄᑭᒪᑲᓄᐊᐧᐸᐣ ᑭᑐᐡᑲᑎᓯᒥᓇᐣ ᑲᑕᔑ ᑭᑭᓄᐦᐊᒪᑯᓯᐊᐧᐨ. 
ᐊᐧᓂᓇᐊᐧᑲᐠ ᑲᔭᑭᐣ ᐃᐡᑯᓄᐃᐧᑲᒥᑯᐣ ᑕᐁᐧᐣᒋᓭᓂ, ᔕᑯᐨ ᐃᒪ ᑕᐣᑐᕑ ᐯ ᑲᔭᑭᐣ ᐃᐡᑯᓄᐃᐧᑲᒥᑯᐣ ᒋᑭ ᓇᓇᑲᒋᒋᑲᑌᑲᐧᐸᐣ. 
 
ᐁᐅᓇᒋᑲᑌᑭᐣ ᑲᒥᓄᔭᒪᑲᐠ ᐃᐧᒋᐃᐧᑎᐃᐧᓇᐣ 
 
ᐃᐁᐧ ᒋᑭ ᐃᐧᒋᑲᐸᐃᐧᒋᑲᑌᐠ ᑕᔑᑫᐃᐧᐣ ᒋᒥᓄᑯᒪᑲᐠ ᒥᓇ ᒋᐃᐧᒋᒋᑲᑌᐠ ᒪᒥᑎᓀᐣᒋᑲᓇᐱᓀᐃᐧᐣ ᒥᓇ ᐃᓀᐣᑕᒪᐃᐧ ᐃᐧᒋᐦᐃᐁᐧᐃᐧᓇᐣ 
ᒋᒥᓄᔭᒪᑲᑭᐣ, ᑕᔑᑫᐃᐧᓇᐣ ᑭᐃᑭᑐᐊᐧᐠ ᒪᐊᐧᐨ ᐁᑭᒋᓀᐣᑕᑲᐧᐠ ᒋᑭ ᒪᐡᑲᐊᐧᑭᐸᐣ ᐃᐧᒋᐦᐃᐧᑎᐃᐧᓇᐣ ᒥᓇ ᑲᐅᐣᒋ ᐃᐧᒋᒋᑲᑌᑭᐣ ᑲᔦ. 
ᐅᑭᑭᓄᐦᐊᒪᑫᐃᐧᓂᐊᐧ ᑭᑕᓂᔑᓂᓂᒥᓇᐣ ᐁᑲᐧ ᒥᓇ ᑲᒋᑫᐣᑕᒧᐊᐧᐨ ᐊᐃᐧᔭᐠ ᒥᔕ ᐃᐦᐃᒪ ᑫᑭ ᐅᐣᒋ ᒪᐡᑲᐃᐧᑲᐸᐃᐧᒪᑲᑭᐸᐣ ᐅᐁᐧ. 
ᑲᑭᓇ ᑲᑭᒋᓀᐣᑕᑲᐧᑭᐣ ᐅᒪ ᐱᒧᒋᑫᐃᐧᓂᐠ ᑕᑭᒋᓀᐣᑕᑲᐧᓄᐸᐣ ᒥᐁᑕ ᑫᑭ ᒥᓄᐡᑲᒪᑲᐠ ᑕᔑᑫᐃᐧᐣ ᒋᒥᓄᔭᒪᑲᐠ. 
 
ᐅᑫᐧᓂᐊᐧᐣ ᑕᐡ ᑫᐊᓂ ᐱᒧᒋᑲᑌᑭᐣ ᒥᐦᐃᒪ ᑫᐅᐣᒋ ᒪᐡᑲᐃᐧᓯᐨ ᐊᐃᐧᔭ ᐅᐱᒪᑎᓯᐃᐧᓂᐠ (ᑐᑲᐣ ᐁᑲ ᒋᔕᐧᑫᐧᓂᒥᑎᓱᐨ, ᐃᐧᔭᐤ ᒋᐸᒥᑐᐨ, 
ᒋᑭᑫᐣᑕᐠ ᑫᑐᑕᐠ ᐁᑲ ᒋᓂᓭᓂᒧᐨ, ᒋᑲᐡᑭᑐᐨ ᐊᓂᐣ ᑫᔑ ᐃᐧᒋᐦᐃᑎᓱᐨ ᑫᑯᐣ ᓇᑭᐡᑲᑭᐣ), ᒥᓇ ᒋᒪᒥᑎᓀᐣᑕᐠ ᐅᑕᒐᑯᐱᒪᑎᓯᐃᐧᐣ, 
ᐅᑕᓂᔑᓇᐯᐊᐧᑎᓯᐃᐧᐣ, ᒥᓇ ᐅᑕᐦᑭᑦ. ᑕᔑᑫᐃᐧᓇᐣ ᐅᓇᐣᑕᐁᐧᐣᑕᓇᐊᐧ ᒥᔑᐣ ᐅᑕᓂᔑᓂᓂᒥᐊᐧ ᒋᑭ ᑭᑫᐣᑕᒧᐊᐧᐸᐣ ᐅᐣᑎ ᑲᑭ 
ᐱᐅᐣᒋᐊᐧᐨ ᒥᓇ ᒋᐊᐸᒋᑐᐊᐧᐨ ᐅᑕᓂᔑᓇᐯᐃᐧᑐᑕᒧᐃᐧᓂᐊᐧ. ᐅᐁᐧ ᐱᒧᒋᑫᐃᐧᐣ ᐅᑲᓇᓇᑲᒋᑐᐣ ᑲᔦ ᑕᐱᑕ ᐊᐃᐧᔭ ᒋᔑ 
ᐃᐧᒋᐃᐧᑎᐊᐧᐨ (ᑐᑲᐣ ᑲᒧᒋ ᐸᐸᒪᒧᑭᐨ ᐊᐃᐧᔭ) ᒥᓇ ᑲᐧᔭᐠ ᒋᔑᓇᑲᐧᓂᐠ ᑲᔑ ᓇᓂᔓᐃᐧᒋᐃᐧᑎᐊᐧᐨ ᓇᐯ ᒥᓇ ᐃᑫᐧ. ᐁᑲᐧ ᒥᓇ ᑯᑕᐠ 
ᑫᑯᐣ ᑲᑭᒋᓀᐣᑕᑲᐧᐠ ᐅᒪ ᐱᒧᒋᑫᐃᐧᓂᐠ ᐃᐁᐧ ᑎᐯᐣᒋᑫᐃᐧᐣ ᑲᐃᔑᐡᑲᒪᑲᐠ ᒥᓇ ᐅᓂᑭᐦᐃᑯᒪᐃᐧᐣ. ᑕᔑᑫᐃᐧᓇᐣ ᐅᐃᐧᐣᑕᓇᐊᐧ 
ᐁᐸᑯᓭᓂᒧᐊᐧᐨ ᐅᓂᑭᐦᐃᑯᒪᐠ ᒋᑭ ᐃᐧᒋᑲᐸᐃᐧᑕᒧᐊᐧᐸᐣ ᐅᓂᒐᓂᔑᐊᐧᐣ ᑫᑯᓇᐣ ᑲᑐᑕᒧᓂᐨ. ᐊᒥᑕᐡ ᑲᔦ ᐁᐃᑭᑐᐊᐧᐨ ᒪᐊᐧᐨ 
ᐁᑭᒋᓀᐣᑕᑲᐧᐠ ᒋᑭᐁᐧ ᐃᐧᒋᐃᐧᑎᐊᐧᐨ ᐅᐡᑲᑎᓴᐠ ᒥᓇ ᑭᒋᔭᐦᐊᐠ, ᐁᓂᓯᑕᐃᐧᓇᑲᐧᐠ ᐃᐧᓂᑯ ᐁᑲ ᐁᐦᐊᔭᐠ ᑫᑭ ᐅᐣᒋ ᐯᔓᐣᒋᐦᐃᑎᐊᐧᐸᐣ 
ᑕᐱᓇᑲ ᐃᐁᐧ ᐃᔑᑭᔑᐁᐧᐃᐧᐣ ᑲᐅᐣᒋᓯᓭᐠ. ᓂᑲᐣ ᐁᐧᑎ, ᐅᓇᐣᑕᐁᐧᐣᑕᓇᐊᐧ ᒋᑭ ᐊᓂ ᒪᐡᑲᐊᐧᑌᑭᐸᐣ ᐅᐁᐧ ᑲᐃᓯᓭᐠ ᓄᑯᑦ ᑭᑕᐧᑦ ᒋᑭ 
ᐯᔓᐣᒋᐦᐃᑎᐊᐧᐸᐣ. 
 
ᐁᑲᐧ ᑕᐡ ᐊᐃᐧᔭ ᑲᐃᐧ ᐊᐧᐁᐧᔑᑐᐨ ᐅᑎᐯᐣᒋᑫᐃᐧᐣ, ᑎᑭᓇᑲᐣ ᒥᐦᐊᐁᐧᑎ ᑫᑭ ᐃᐧᑕᓄᑭᒪᑲᓄᐸᐣ. ᐅᑕᔭᐊᐧᐊᐧᐣ ᑕᔑᑫᐃᐧᓂᐠ 
ᑲᑕᓇᓄᑭᓂᐨ ᐅᓇᑕᒪᑫᐃᐧ ᐊᓄᑭᓇᑲᓇᐠ ᓇᐣᑕ ᑲᔦ ᐊᔕ ᒪᒋᑐᐊᐧᑫᐧᐣ ᐊᓂᐣ ᐊᐧᐃᔑ ᐊᓄᑲᑕᒧᐊᐧᑫᐣ ᒥᓇ ᑲᔦ ᓇᓇᐣᑐᐠ ᐅᑎᔑ 
ᐊᓄᑲᑕᓇᐊᐧᑐᐠ ᐱᑯ ᐊᓀ ᐃᓯᓭᓄᐊᐧᑫᐧᐣ ᐅᑕᔑᑫᐃᐧᓂᐊᐧ. ᑭᒋᓀᐣᑕᑲᐧᐣ ᒋᑭ ᒪᒪᐃᐧᓂᑲᑌᑲᐧᐸᐣ ᒥᓇ ᒋᑭ ᒪᐡᑲᐊᐧᒋᑲᑌᑲᐧᐸᐣ 
ᐅᑫᐧᓂᐊᐧᐣ ᒣᑲᐧᐨ ᑲᔭᑭᐣ ᐃᐧᒋᐦᐃᐁᐧᐃᐧᓇᐣ, ᐊᐱᒋᐃᐧᐣ ᓇᓇᐱᔭᑭᐣ ᑯᑕᑭᔭᐣ ᐃᐧᒋᐦᐃᐁᐧᐃᐧᓇᐣ. ᐃᐡᑯᓄᐃᐧᑲᒥᑯᐣ ᒥᓇ ᑲᔦ ᑕᑭ ᑭᒋ 
ᐃᐧᒋᑕᐧᐸᐣ ᐅᐁᐧ ᐊᓄᑲᑌᐠ. 
 

4.3. ᒥᓄᐱᒪᑎᓯᐃᐧᐣ ᑫᔑᐱᒥᐃᐧᒋᑲᑌᐠᐠ 
 
ᐃᐁᐧ ᒥᓄᐱᒪᑎᓯᐃᐧᐣ ᑫᔑᐱᒥᐃᐧᒋᑲᑌᐠ ᐱᒧᒋᑫᐃᐧᐣ ᐊᒥ ᐁᐃᓇᓄᑭᒪᑲᐠ ᓇᑕᒪᑫᐃᐧ ᐃᐧᒋᐦᐃᐁᐧᐃᐧᓇᐣ, ᐅᓇᑯᓂᑫᐃᐧᓀᓴᐣ, ᒥᓇ 
ᑲᑭᑭᓄᐦᐊᒪᑲᓂᐊᐧᐠ ᐊᓂᐣ ᑫᑐᑕᐠ ᐊᐃᐧᔭ ᒋᒥᓄᐱᒪᑎᓯᐨ ᒥᓇ ᒋᑭᑭᓄᐦᐊᒪᐊᐧᑲᓄᐊᐧᐨ ᐊᓂᔑᓂᓂᐊᐧᐠ ᒥᓇ ᑕᔑᑫᐃᐧᓇᐣ ᒋᑭ 
ᑲᐡᑭᒪᓱᐊᐧᐸᐣ ᒥᓇ ᒋᑲᐧᔭᐣᑕᓂᐠ ᑫᐃᐧᒋᐦᐃᑯᐊᐧᐨ ᒋᑭ ᒥᓄᔭᒪᑲᓂᐠ ᐅᐱᒪᑎᓯᐃᐧᓂᐊᐧ.  ᐅᐁᐧ ᒥᓄᐱᒪᑎᓯᐃᐧᐣ ᑫᔑᐱᒥᐃᐧᒋᑲᑌᐠ 
ᑭᑭᓄᐦᐊᒪᑫᐃᐧᓇᐣ ᐅᑲᔭᐸᒋᑐᓇᐊᐧ ᑭᑕᓂᔑᓂᓂᒥᓇᐣ ᐅᑭᑭᓄᐦᐊᒪᑫᐃᐧᓂᐊᐧ ᒥᓇ ᐱᑲᐧᑕᑲᒥᑯᐃᐧ ᑐᑕᒧᐃᐧᐣ ᐃᒪ ᒋᐅᐣᒋᓭᐠ 
ᒋᒥᓄᔭᒪᓂᐠ ᐊᐃᐧᔭ ᐅᐱᒪᑎᓯᐃᐧᐣ. 

4.3.1. ᑫᐊᓂᔑᑎᒥᑲᑌᐠ ᑲᐃᐧ ᑲᑫᐧ ᑌᐱᓂᑲᑌᐠ 
 
ᓇᐊᐧᐨ ᒋᑭ ᐊᓂ ᒥᔑᓄᐊᐧᐸᐣ ᑲᐅᓀᐣᑕᒧᐊᐧᐨ ᑲᐧᔭᐠ ᒋᐱᒧᑐᐊᐧᐨ ᐅᐱᒪᑎᓯᐃᐧᓂᐊᐧ 
 
 

4.3.2. ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ 
 

ᐃᒪ ᒥᓯᐁᐧ ᑲᐅᐣᒋ ᓇᓇᑲᒋᒋᑲᑌᐠ, ᐊᐁᐧ ᒥᓄᐱᒪᑎᓯᐃᐧᐣ ᑫᔑᐱᒥᐃᐧᒋᑲᑌᐠ ᑫᓂᑲᓂ ᑲᓇᐊᐧᐸᑕᐠ ᒥᓇ ᒪᓯᓇᐦᐃᑫᐃᐧᑲᒥᑯᐠ ᑲᐅᐣᒋ 
ᐊᓂᑫᐡᑲᐠ ᐅᑲ ᐃᐧᒋᑲᐸᐃᐧᑕᓇᐊᐧ ᐅᐁᐧ ᐱᒧᒋᑫᐃᐧᐣ. ᐊᔭᐊᐧᐣ ᒣᑲᐧᐨ ᑲᐱᒥᓭᑭᐣ ᑭᑭᓄᐦᐊᒪᑫᐃᐧᓇᐣ ᐅᒪ SLFNHA ᑫᑭᔑ ᐊᐸᒋᒋᑲᑌᑭᐣ 
ᐅᒪ ᐱᒧᒋᑫᐃᐧᓂᐠ, ᑕᑯ ᑲᔦ ᒥᓂᐊᐧᐱᓀᐃᐧᐣ (TB) ᑭᑭᓄᐦᐊᒪᑫᐃᐧᐣ (ᑕᑯ ᑲᔦ TB ᒪᐡᑭᑭᐃᐧᑫᐧᐠ ᒥᓇ TB ᑫᑭᑭᓄᐦᐊᒪᑫᐨ) ᒥᓇ ᒥᓯᐁᐧ 
ᑲᐅᐣᒋ ᓇᓇᑲᒋᒋᑲᑌᐠ ᑫᔑ ᒥᓄᔭᒪᑲᐠ ᐱᒪᑎᓯᐃᐧᐣ ᑲᐱᒧᑐᐊᐧᐨ (ᑕᑯ ᑲᔦ ᒪᓂᒍᐡ ᒥᐡᑭᐧᑲᐠ ᑲᐅᐣᒋ ᐊᑯᓯᐡᑲᐃᐧᐁᐧᐨ ᑲᐅᐣᒋ ᓂᑲᓂ 
ᑲᓇᑲᓇᐊᐧᐸᑕᐠ, ᑲᐅᐣᒋ ᐃᐧᒋᐦᑐᐨ ᑭᑭᓄᐦᐊᒪᑫᐃᐧᐣ, ᐃᑫᐧᓂᐊᐧᐠ ᑲᐅᐣᒋ ᓂᑭᓂ ᑲᓇᐊᐧᐸᐣᑕᒧᐊᐧᐨ ᒥᓯᐁᐧ ᐅᒪ ᑲᐅᐣᒋ ᑎᐯᐣᑕᑲᐧᐠ 
ᐃᐧᒋᐦᐃᐁᐧᐃᐧᐣ– ᑲᐅᐣᒋ ᓂᑲᓂ ᑲᓇᐊᐧᐸᐣᑕᐠ ᒥᓇ ᑫᐅᐣᒋ ᐃᐧᒋᐦᐃᐁᐧᐊᐧᐨ).  ᑭᔭᐸᐨ ᑯᑕᑭᔭᐠ ᑕᓂ ᓇᐣᑕᐁᐧᓂᒪᐊᐧᐠ ᒋᐅᓇᐸᒪᐨ ᐊᐁᐧ 
ᒥᓄᐱᒪᑎᓯᐃᐧᐣ ᑫᐃᔑᓇᑲᐧᐠ ᑲᓂᑲᓂ ᑲᓇᐊᐧᐸᐣᑕᐠ ᓇᐣᑕ ᒥᓇ ᑲᔦ ᑫᐃᓇᐣᒋᑲᓂᐊᐧᐠ ᑲᐃᓇᓄᑭᐨ, ᒪᒥᑎᓀᐣᒋᑲᓇᐱᓀᐃᐧᐣ 
ᑲᑭᑭᓄᐦᐊᒪᑫᐨ, ᑲᑭᑭᓄᐦᐊᒪᑫᐨ ᐁᑲ ᑲᐧᐣᑕ ᑫᑯᓇᐣ ᒋᐊᐸᒋᒋᑲᑌᑭᐣ, ᑲᔦ ᑲᐊᔭᔕᐃᐧᐦᐃᑎᐁᐧᒪᑲᑭᐣ ᐊᑯᓯᐃᐧᓇᐣ ᑲᑭᑭᓄᐦᐊᒪᑫᐨ 
 
ᐃᒪ ᓀᑫ ᑕᔑᑫᐃᐧᓂᐠ ᐅᐁᐧ ᐱᒧᒋᑫᐃᐧᐣ ᐅᑲ ᐅᐣᒋ ᐃᐧᒋᑲᐸᐃᐧᑕᓇᐊᐧ ᒪᐡᑭᑭᐃᐧᑫᐧᐠ, ᑕᑯ ᑲᔦ ᐊᓂᑭᓇᑲᓇᐠ ᐃᒪ ᑲᑕᓇᓄᑭᐊᐧᐨ 
ᐊᓂᔑᓇᐯ ᔓᑲᐊᐧᐱᓀᐃᐧᐣ ᑲᐃᓇᓄᑭᐊᐧᐨ, ᐊᓂᑭᓇᑲᓇᐠ ᒪᐡᑭᑭᐃᐧᑫᐧᐣ ᑲᐅᐣᒋ ᐃᐧᒋᐦᐊᐊᐧᐨ (ᒧᐃᐧᑭᒪᐠ ᐁᐡᑲᑦ ᐃᔑᓂᑲᓇᐊᐧᐠ), ᒥᓯᐁᐧ 
ᑲᓇᑕ ᐊᓂᔑᓇᐯ ᒥᓂᑫᐧᐊᐧᐱᓀᐃᐧᐣ ᒥᓇ ᒪᒋᒪᐡᑭᑭᐣ ᑲᐊᐸᒋᑐᐊᐧᐨ ᑲᑭᑭᓄᐦᐊᒪᑫᐨ (NNADAP) ᐊᓂᑭᓇᑲᓇᐠ, ᐅᒪᒥᓄᒧᐁᐧᐠ, ᒥᓇ 
ᑲᑭᒋᔭᐦᐊᐊᐧᓄᑭᐊᐧᐨ (ᒪᐡᑭᑭᐃᐧᑫᐧᐠ, PSW, ᑲᐅᐣᒋ ᓂᑲᓂ ᑲᓇᐊᐧᐸᐣᑕᐠ). ᐊᐊᐧᔑᒣ ᑭᔭᐸᐨ, ᑭᒋᔭᐦᐊᐠ ᒥᓇ ᑯᑕᑭᔭᐠ ᐅᐃᐧᒋᐦᐃᐁᐧᐠ 
ᒪᐊᐧᐨ ᑭᒋᓀᐣᑕᑯᓯᐊᐧᐠ ᐅᒪ ᑲᐃᐧᔑ ᐊᐸᒋᒋᑲᑌᓂᐠ ᐅᑕᓂᔑᓇᐯᐃᐧ ᑭᑭᓄᐦᐊᒪᑫᐃᐧᓂᐊᐧ, ᒥᒋᒪᐣ, ᒥᓇ ᑲᒋᓀᐣᑕᑲᐧᑭᐣ ᒥᐅᑫᐧᓂᐊᐧᐣ 
ᑲᓂᑲᓂᓭᑭᐣ ᐅᒪ ᒥᓄᐱᒪᑎᓯᐃᐧᐣ ᑫᐃᓇᔑᓇᑲᐧᐠ ᑭᑭᓄᐦᐊᒪᑫᐃᐧᓇᐣ ᒥᓇ ᑲᐃᐧᔑ ᒪᑕᓄᑲᑌᑭᐣ. 

4.3.3. ᑫᔑ ᐱᒥᐃᐧᒋᑲᑌᑭᐣ ᑲᐃᐧ ᐊᓄᑲᑌᑭᐣ 

 
ᐁᑲ ᐊᐃᐧᔭ ᒋᐅᐣᒋ ᓴᑲᐱᓀᐨ ᓀᐱᑕᐱᓀᐃᐧᓇᐣ 
 
ᐅᐦᐅᐁᐧ ᐱᒧᒋᑫᐃᐧᐣ ᐅᓇᓇᑲᒋᑐᓇᐊᐧ ᐊᓂᐣ ᑫᑭᑐᑕᑭᐸᐣ ᐊᐃᐧᔭ ᐁᑲ ᒋᑭ ᓴᑲᐱᓇᓂᑯᐨ ᓀᐱᑕᐱᓀᐃᐧᓇᐣ ᑐᑲᐣ ᐅᑌᐦᐃᐊᐧᐱᓀᐃᐧᓇᐣ, 
ᔓᑲᐊᐧᐱᓀᐃᐧᐣ, ᑲᐊᒧᐁᐧᒪᑲᐠ ᐊᑯᓯᐃᐧᐣ, ᒥᓂᑫᐧᐃᐧᐣ ᒥᓇ ᒪᒋᒪᐡᑭᑭᑫᐃᐧᐣ ᑲᓴᑲᐱᓇᓂᑯᐨ ᐊᐃᐧᔭ, ᒥᓇ ᒪᒥᑎᓀᐣᒋᑲᓇᐱᓀᐃᐧᓇᐣ. ᐃᒪ 
ᑲᑭᔑ ᒥᑭᑲᑌᐠ ᒣᑲᐧᐨ ᑕᔑᑫᐃᐧᓇᐣ ᑲᑭ ᐊᔭᑭᓀ ᑲᑫᐧᒋᒥᐣᑕᑲᐧ, ᐃᑫᐧᓂᐊᐧᐣ ᑲᓂᑲᓀᐣᑕᑲᐧᑭᐣ ᐃᓯᓭᐃᐧᓇᐣ ᒥᔕ ᐃᑫᐧᓂᐊᐧᐣ ᑫᐊᓄᑲᑌᑭᐣ 
ᑕᑯ ᑲᔦ ᐳᓂᓴᑲᓱᐁᐧᐃᐧᐣ, ᐁᑲ ᑲᐧᐣᑕ ᑫᑯᓇᐣ ᒋᐊᐸᒋᑐᔭᐣ, ᑲᐧᔭᐠ ᒋᐃᓇᐣᒋᑲᓂᐊᐧᐠ, ᒋᑭᔑᔕᐃᐧ ᐊᐧᐊᐧᑲᐃᐧᔭᐣ, ᓂᓯᑎᓱᐃᐧ 
ᑭᑭᓄᐦᐊᒪᑫᐃᐧᐣ, ᑲᔦ ᒋᐃᐧᐣᑕᒪᑲᓂᐊᐧᐠ ᐃᐁᐧ ᐊᐃᐧᔭ ᑲᓇᓇᑲᒋᐦᐊᑲᓄᐨ ᑭᐡᐱᐣ ᑲᐊᒧᐁᐧᒪᑲᐠ ᐊᑯᓯᐃᐧᐣ ᐁᔭᐊᐧᓀᐧᐣ ᒥᓇ 
ᓀᐱᑕᐱᓀᐃᐧᓇᐣ. ᐅᐁᐧ ᐱᒧᒋᑫᐃᐧᐣ ᑕᐃᔑᓇᑲᐧᐣ ᒋᐊᔑᑎᓂᑲᑌᑭᐣ ᐃᑫᐧᐊᐧᐠ ᒥᓇ ᓇᐯᐊᐧᐠ ᐅᓇᓇᑲᒋᐦᐃᑯᐃᐧᓂᐊᐧ ᒋᐅᐣᒋ 
ᐃᐧᐣᑕᒪᑲᓂᐊᐧᐠ ᑫᔑᐸᒥᓇᐠ ᐅᐱᒪᑎᓯᐃᐧᐣ ᒥᓇ ᒋᐅᐣᒋ ᓇᓇᐣᑕᐃᐧᑭᑫᓂᒪᑲᓄᐨ ᐊᑯᓯᐃᐧᐣ ᐁᔭᐊᐧᑫᐧᐣ. ᐁᑲᐧ ᒥᓇ ᑭᔭᐸᐨ, ᔕᑯᐨ ᑕᐡ, 
ᐅᑫᐧᓂᐊᐧᐣ ᑲᑭ ᑭᑭᓇᐊᐧᑕᐸᐣᒋᑲᑌᑭᐣ ᐁᓂᑲᓀᐣᑕᑲᐧᑭᐣ ᑕᔑᑫᐃᐧᓂᐠ, ᔕᑯᐨ ᐃᒪ ᐁᔑ ᐊᔑᒋᓭᑭᐣ ᒪᐡᑭᑭᐃᐧ ᓇᓇᑲᒋᐦᐃᑯᐃᐧᓂᐠ. 
ᑭᔭᐸᐨ ᓂᐱᒥ ᓇᓇᐣᑕᐃᐧ ᑭᑫᐣᑕᒥᐣ ᐊᓂᑌ ᑲᔑ ᐱᒥᐃᐧᒋᑲᑌᑭᐣ ᐃᒪ ᑕᔑᑫᐃᐧᓂᐠ, ᒥᓇ ᑲᔦ ᑫᑭᔑ ᐊᔑᑎᓂᑲᑌᑫᐧᓇᐣ ᐃᒪ ᑲᐃᐧᔑ 
ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᓇᐣᑕ ᐃᒪ ᐅᑕᑯᓯᐠ ᑲᔑ ᐊᐧᐸᒥᐣᑕᐧ. 
 
ᐊᓂᔑᓂᓂᐃᐧ ᑕᔑᑫᐃᐧᓇᐣ ᒥᐡᑕᐦᐃ ᐊᔭᒪᑲᓄᐣ ᒥᓂᑫᐧᐃᐧᐣ ᒥᓇ ᑯᑕᑭᔭᐣ ᒪᒋᒪᐡᑭᑭᐣ ᑲᐊᐸᒋᑐᐊᐧᐨ ᐃᒪ ᑕᐡ ᑲᐅᐣᒋᓯᓭᐠ ᐅᑕᓇᐣᐠ 
ᑲᑭᐱᓯᓭᐊᐧᐨ ᒥᓇ ᐱᑯ ᑫᑯᓇᐣ ᑲᔭᓂᒥᐦᐃᑯᐊᐧᐨ ᐅᐱᒪᑎᓯᐃᐧᓂᐊᐧ. ᐃᐁᐧ ᓄᑯᒥᑫ ᑲᑭᔑ ᑭᑫᐣᑕᑲᐧᐠ ᒪᐊᐧᐨ ᒥᐡᑕᐦᐃ ᐁᐦᐊᔭᒪᑲᐠ 
ᒪᒋᒪᐡᑭᑭᑫᐃᐧᐣ ᒥᓇ ᑲᑭᔑ ᒪᐡᑲᐃᐧᐸᑲᐃᐧᒪᑲᑭᐣ ᑕᔑᑫᐃᐧᓇᐣ ᐁᑭ ᒥ̇ᑲᑕᒧᐊᐧᐨ ᐅᐁᐧ ᐃᓯᓭᐃᐧᐣ. ᐅᐁᐧ ᑕᐡ ᐅᐡᑭ ᐱᒧᒋᑫᐃᐧᐣ ᐃᔑ 
ᓇᐣᑕᐁᐧᐣᑕᑲᐧᐣ ᒋᐱᒥ ᐃᐧᒋᒋᑲᑌᑭᐣ ᑕᔑᑫᐃᐧᓇᐣ ᒋᐅᓇᑐᐊᐧᐨ ᐊᓂᐣ ᑫᔑ ᐊᓄᑲᑕᒧᐊᐧᐨ ᐅᑎᓯᓭᐃᐧᓂᐊᐧ ᐁᑲᐧ ᐃᒪ ᑕᐅᐣᒋ 
ᐅᓀᐣᑕᑲᓄᐣ ᑲᔓᒪᐡᑲᐃᐧᓯᐃᐧᓂᐊᐧᐨ ᑕᔑᑫᐃᐧᓂᐠ ᒥᓇ ᑲᑭᒋᓀᐣᑕᒧᐊᐧᐨ ᐊᓂᔑᓇᐯᐃᐧ ᑭᑭᓄᐦᐊᒪᑫᐃᐧᓇᐣ. 
 
ᑫᑲᐟ ᒪᔭᑦ, ᐃᐁᐧ ᑲᔑ ᐊᐧᑲᐃᐧᓇᓂᐊᐧᐠ ᓄᑯᑦ ᐃᓯᓭᐃᐧᓇᐣ ᑐᑲᐣ ᑲᐅᓴᒥ ᑯᓯᑲᐧᓂᐨ ᐊᐃᐧᔭ ᒥᓇ ᔓᑲᐊᐧᐱᓀᐃᐧᐣ, ᐊᒥᐱᑯ ᐃᒪ ᑫᐅᐣᒋ 
ᑭᑫᐣᑕᑲᐧᐠ ᐊᓂᐣ ᑫᔑ ᐊᓄᑲᑌᐠ ᑲᑭᐱᔑ ᑭᑭᓄᐦᐊᒪᑫᐊᐧᐨ ᑭᑕᓂᔑᓂᓂᒥᑲᐣ, ᒥᓇ ᑲᓂᑲᓂᑕᒪᑫᐊᐧᐨ ᒥᑐᓂ ᐱᑯ ᒋᐃᐧᑐᐊᐧᐨ ᐃᒪ 
ᑲᔭᓂᑭᐣ ᑕᔑᑫᐃᐧᓂᐠ ᐃᐧᒋᐦᐃᐁᐧᐃᐧᑲᒥᑯᐣ ᒥᓇ ᐱᒧᒋᑫᐃᐧᓇᐣ ᒋᐃᐧᒋᑲᐸᐃᐧᑕᒧᐊᐧᐨ ᑲᐧᔭᐠ ᒋᐃᓇᐣᒋᑫᐊᐧᐨ ᒥᓇ ᑲᐧᔭᐠ ᒋᐊᐧᐊᐧᑲᐃᐧᐊᐧᐨ 
ᑐᑲᐣ ᒋᑲᑫᐧᒋᐊᐧᐨ. ᐅᐁᐧ ᑕᐡ ᐱᒧᒋᑫᐃᐧᐣ ᑕᔭᐸᑕᓄᐣ ᑭᑕᓂᔑᓂᓂᒥᓇᐣ ᐅᑭᑭᓄᐦᐊᒪᑫᐃᐧᓂᐊᐧᒪ ᒋᐅᐣᒋ ᒪᐡᑲᐃᐧᑲᐸᐃᐧᒪᑲᐠ ᑫᐊᐸᑕᐠ 
ᒋᐅᐣᒋ ᐊᓄᑲᑌᐠ ᒥᓇ ᒋᐅᐣᒋ ᔑᐣᑭᐡᑲᒪᑲᓂᐊᐧᐠ ᐊᓂᔑᓇᐯ ᑐᑕᒧᐃᐧᓇᐣ ᒥᓇ ᐊᓂᔑᓇᐯ ᒥᒋᒪᐣ ᒋᐊᐸᑕᑭᐣ. ᐃᐁᐧ ᑲᐱᑭᒋ 
ᑭᒋᓀᐣᑕᑲᐧᐠ ᐱᑲᐧᑕᑲᒥᐠ ᑲᐅᐣᑎᓂᑲᑌᑭᐣ ᑫᑯᓇᐣ ᑲᐊᐸᑕᑭᐣ ᒪᐊᐧᐨ ᑭᒋᓀᐣᑕᑲᐧᓄᐣ ᐅᒪ ᑲᔑ ᑕᑯᓂᑲᑌᑭᐣ ᐱᒧᒋᑫᐃᐧᓂᐠ. ᐁᔑ 
ᐸᐯᔑᑯᐨ ᐊᐃᐧᔭ ᑲᐊᐸᒋᑐᐨ ᐱᑲᐧᑕᑲᒥᐠ ᑲᐅᐣᑎᓂᑲᑌᑭᐣ ᒥᐦᐃᒪ ᑫᐊᓄᐣᒋ ᑭᑫᐣᑕᒧᐊᐧᐨ ᒋᑲᑫᐧ ᑭᔑᔕᐃᐧ ᐊᐧᑲᐃᐧᐊᐧᐨ, ᒥᓇ ᑲᐧᔭᐠ 
ᒋᑭ ᐊᓂ ᐃᓇᐣᒋᑫᐊᐧᐨ ᒥᓇ ᐱᑯ ᐅᐱᒪᑎᓯᐃᐧᓂᐊᐧ ᑲᐧᔭᐠ ᒋᐊᓂ ᑲᓇᐁᐧᐣᑕᒧᐊᐧᐨ. ᐊᐊᐧᔑᒣ ᑭᔭᐸᐨ, ᐅᐁᐧ ᐱᒧᒋᑫᐃᐧᐣ 
ᓇᐣᑕᐁᐧᐣᑕᑲᐧᐣ ᒋᐊᔭᒪᑲᐠ ᑫᐃᐧᒋᐦᐃᑯᐨ ᐅᐱᒪᑎᐡ ᑲᐧᔭᐠ ᒋᔑ ᑲᓇᐊᐧᐸᐣᑕᐠ ᐅᐱᒪᑎᓯᐃᐧᐣ ᑫᐅᐣᒋ ᒥᓀᐧᔭᐨ ᑲᔦ ᑫᐃᓇᐣᒋᑫᐨ 
ᑫᐊᐸᒋᑐᐨ ᐃᒪ ᑲᔭᓂᑭᐣ ᐅᑕᔑᑫᐃᐧᓂᐠ. ᐅᐁᐧ ᐱᒧᒋᑫᐃᐧᐣ ᑕᑕᑯᓂᑲᑌ ᐊᓂᔑᓇᐯ ᔓᑲᐊᐧᐱᓀᐃᐧ ᑭᑭᓄᐦᐊᒪᑫᐃᐧᐣ, 
ᒪᒥᑎᓀᐣᒋᑲᓇᐱᓀᐃᐧ ᐃᐧᒋᐦᐃᐁᐧᐃᐧᐣ, ᒥᓀᑫᐧᐊᐧᐱᓀᐃᐧ ᐃᐧᒋᐦᐃᐁᐧᐃᐧᓇᐣ, ᓇᐣᑕ ᒥᓇ ᑲᔦ ᑯᑕᑭᔭᐣ ᑫᑯᓇᐣ. ᓇᐣᑕ ᒥᓇ ᑲᔦ ᑕᐅᐣᒋ 
ᐃᐧᒋᐦᐃᐁᐧᐊᐧᐨ ᐃᐡᑯᓄᐃᐧᑲᒥᑯᐣ, ᒣᑕᐁᐧᐃᐧᐣ ᑲᐅᐣᒋ ᐱᒧᑐᐊᐧᐨ ᒋᑭ ᐅᐣᒋ ᐃᐧᐣᑕᒪᑲᓂᐊᐧᐠ ᐊᐃᐧᔭ ᑫᐅᐣᒋ ᒥᓄᔭᒪᑲᓂᐠ ᐅᐱᒪᑎᓯᐃᐧᐣ. 

 
ᐊᓂᐣ ᐊᐃᐧᔭ ᑫᑐᑕᐠ ᐁᑲ ᒋᑲᓴᐱᓇᓂᑯᐨ ᐊᑯᓯᐃᐧᓇᐣ 
 
ᐅᐁᐧ ᐱᒧᒋᑫᐃᐧᐣ ᑕᓯᑐᒋᑲᑌᐊᐧᐣ ᐃᑫᐧᓂᐊᐧᐣ ᑲᓴᑲᐱᓇᓂᐁᐧᒪᑲᑭᐣ ᐊᑯᓯᐃᐧᓇᐣ ᑭᑕᔑᑫᐃᐧᓂᓇᐣ ᐃᒪ ᐁᐅᐣᒋᒪᑲᑭᐣ ᑲᔭᐃᓯᓭᓇᓂᐊᐧᐠ 
ᐱᒪᑎᓯᐃᐧᓂᐠ ᒥᓇ ᐁᑲ ᑲᑌᐱᓭᐠ ᑲᐯᔑᐃᐧᓇᐣ ᒥᓇ ᑯᑕᑭᔭᐣ ᑫᑯᓇᐣ.  ᐃᐁᐧ ᑫᔑ ᐊᓄᑲᑌᑭᐣ ᑲᓴᑲᐱᓇᓂᐁᐧᒪᑲᑭᐣ ᐊᑯᓯᐃᐧᓇᐣ 
ᑭᓇᐣᑕᐁᐧᐣᑕᑯᓯᒥᐣ ᒋᓂᓯᑕᐁᐧᐣᑕᒪᐠ ᒥᓇ ᒋᐊᓄᑲᑕᒪᐠ ᐅᑫᐧᓂᐊᐧᐣ ᑲᐅᐣᒋ ᒪᒋᓭᐦᐃᑯᔭᐠ ᐁᑲ ᐃᐧᓂᑯ ᐁᑕ ᐃᒪ ᒋᔑ ᒪᒥᑎᓀᐣᑕᒪᐠ 
ᑲᐃᓇᐱᓀᔭᐠ ᒥᓇ ᑲᐃᐧᔑ ᓇᐣᑕᐃᐧᐦᐃᑯᔭᐣᐠ.  ᐅᐁᐧ ᐱᒧᒋᑫᐃᐧᐣ ᑕᑕᑯᓂᑲᑌᐊᐧᐣ ᐃᐧᑕᓄᑭᒥᑎᐃᐧᐣ ᒥᓇ ᑫᐃᔑ ᐃᐧᐣᒋᑲᑌᐠ ᑭᐡᐱᐣ ᐊᐃᐧᔭ 
ᒥᑲᒪᐊᐧᑲᓄᐨ ᐊᑯᓯᐃᐧᐣ, ᓇᐣᑕ ᐅᑦᐯᓭᐠ ᐊᑯᓯᐃᐧᐣ ᒋᓇᓇᑲᒋᒋᑲᑌᐠ ᒥᓇ ᒋᑲᐧᑫ ᐊᓄᑲᑌᐠ, ᐊᓂᐣ ᑫᑐᑕᐠ ᐊᐃᐧᔭ ᐁᑲ ᒋᑕᐦᐃᑲᓇᐱᑯᐣᐠ 
ᒋᐅᐣᒋ ᓴᑲᐱᓀᐊᐧᐨ, ᑎᐱ̇ᐊᐧᐱᓀᐃᐧᓇᐣ, ᐁᑲ ᒋᐊᐧᓂᑐᑕᓯᐨ ᐊᐃᐧᔭ, ᒥᓇ ᒪᒐᐱᓀᐃᐧᓇᐣ ᐁᑲ ᐊᐧᐃᔭ ᒋᑲᒋᑎᓂᑯᐨ ᒥᓇ ᒪᐡᑭᐧᑲᐣᐠ ᑲᐅᐣᒋᓭᑭᐣ 
ᐊᑯᓯᐃᐧᓇᐣ.  ᒣᑲᐧᐨ ᐃᐧᓂᑯ, ᐊᔭ ᒪᐡᑭᑭᐃᐧᑫᐧ ᐁᓇᓇᑲᒋᑐᐨ ᑲᐊᔭᔕᐃᐧᐦᑎᐁᐧᒪᑲᑭᐣ ᐊᑯᓯᐃᐧᓇᐣ ᐃᒪ FNIHB ᐁᐦᐊᓂ ᑭᑭᓇᐊᐧᑕᓯᓇᐦᐊᐣᑭᐣ 
ᑲᑭᑫᐣᑕᑲᐧᑭᐣ ᐁᐦᐊᔭᑭᐣ ᑲᐅᐣᒋ ᐊᔕᐃᐧᐦᐃᑎᒪᑲᑭᐣ ᐊᑯᓯᐃᐧᓇᐣ ᐁᑲᐧ ᒥᓇ ᐁᐅᐣᒋ ᑭᑭᓄᐦᐊᒪᐊᐧᒋᐣ ᐃᐧᒋᒪᐡᑭᑭᐃᐧᑫᐧᐣ, ᒥᐃᐧᓂᑯ ᐊᓇ 
ᐃᔑᓇᑲᐧᑭᐸᐣ ᒋᑭ ᐅᑕᐱᓂᑲᑌᑭᐸᐣ ᐅᐁᐧ ᐱᒧᒋᑫᐃᐧᐣ ᒋᑭ ᐊᔭᑭᐸᐣ ᐅᒪ ᑭᒪᒋᑕᐃᐧᓂᓇᐣ.  
 
ᐃᐁᐧ ᑲᑭᑭᓄᐦᐊᒪᑲᓂᐊᐧᐠ ᑫᑐᒋᑲᑌᐠ ᐁᑲ ᐊᐃᐧᔭ ᒋᐅᐣᒋ ᓴᑲᐱᓇᓂᑯᐨ ᐊᑯᓯᐃᐧᓇᐣ ᐅᒪ ᐱᒧᒋᑫᐃᐧᓂᐠ ᐃᑫᐧᓂᐊᐧᐣ ᑲᔦ ᑕᐊᔑᑎᓂᑲᑌᐊᐧᐣ 
ᒣᑲᐧᐨ ᑲᑕᑲᐧᐠ TB ᑭᑭᓄᐦᐊᒪᑫᐃᐧᐣ ᑲᑭ ᐅᓇᒋᑲᑌᑭᐸᐣ ᑲᐊᓂ ᒪᑕᑭᐣᑌᐠ 1990 ᑭᒋᒪᐡᑭᑭᐃᐧ ᐱᒧᒋᑫᐃᐧᐣ ᑲᓇᑕ ᑲᑭ ᒪᒋᑐᐸᐣ ᐁᑲᐧ ᐊᐸᐣ 
ᑲᑭ ᒥᓇᑲᓄᐊᐧᐨ SLFNHA ᒋᐱᒧᑐᐊᐧᐨ ᒣᑲᐧᐨ ᐅᐱᒪᐦᐊᒧᐃᐧᐱᓯᑦ 1, 1997.  ᐃᐁᐧ TB ᑭᑭᓄᐦᐊᒪᑫᐃᐧᐣ ᑭᒪᒋᒋᑲᑌᐸᐣ ᐊᐨ ᒥᐡᑕᐦᐃ ᐁᑭ 
ᒧᑭᒪᑲᐠ TB ᑌᑎᐸᐦᐃ ᐊᓂᔑᓂᓂᐃᐧ ᑕᔑᑫᐃᐧᓇᐣ ᑲᔑ ᑕᑲᐧᑭᐣ.  ᐅᐁᐧ ᐱᒧᒋᑫᐃᐧᐣ ᐃᓇᐧᑌ ᓇᐊᐧᐨ ᒋᑭᐅᐣᒋ ᑕᐸᓯᐡᑲᒪᑲᑭᐸᐣ ᑎᐱᐊᐧᐱᓀᐃᐧᐣ 
ᐃᒪ ᐊᐧᓂᓇᐊᐧᑲᐠ ᑲᐅᐣᒋ ᑎᐯᐣᑕᑲᐧᑭᐣ ᑕᔑᑫᐃᐧᓇᐣ ᒋᐅᐣᒋ ᓇᓇᑲᒋᒋᑲᑌᑭᐣ, ᐃᐧᑕᓄᑭᒥᑎᐃᐧᓂᐠ ᒥᓇ ᐊᐣᑎ ᑲᔦ ᑫᔑ ᑭᑫᐣᑕᑯᒋᑲᑌᐠ, 
ᑭᑭᓄᐦᐊᒪᑫᐃᐧᐣ, ᒋᐃᐧᐣᑕᒪᑲᓂᐊᐧᐠ ᒥᓇ ᐊᓂᐣ ᑫᑐᑕᐠ ᐊᐃᐧᔭ ᐁᑲ ᒋᐅᐣᒋ ᓴᑲᐱᓀᐨ.  ᐃᐁᐧ ᑲᑭᑭᓄᐦᐊᒪᑫᐊᐧᐨ ᐁᑲ ᐊᐃᐧᔭ ᒋᐅᐣᒋ ᓴᑲᐱᓀᐨ 
ᐊᑯᓯᐃᐧᓇᐣ ᑕᑭ ᐊᔑᑎᓂᑲᑌ SLFNHA ᒥᐡᑭᐧᑲᐣᐠ ᑲᐅᐣᒋ ᓴᑲᐱᓇᓂᑯᐨ ᐊᑯᓯᐃᐧᐣ ᑭᑭᓄᐦᐊᒪᑫᐃᐧᐣ, ᐅᐁᐧ ᐃᐧᒋᐦᐃᐁᐧᐃᐧᐣ ᒥᓇᐊᐧᐠ ᒋᑭ 

ᑭᑭᓄᐦᐊᒪᐊᐧᑲᓄᐊᐧᐨ ᑲᑭᓇ ᐊᓂᔑᓂᓂᐊᐧᐠ ᑲᓇᓂᓴᓂᓇᑲᐧᓂᐠ ᒋᐅᐣᒋ ᓴᑲᐱᓀᐊᐧᐨ, ᓇᐣᑕ ᒥᓇ ᐁᐃᐧᒋᔭᒪᐨ ᓇᐣᑕ ᒥᓇ ᐊᔕ ᑲᓴᑲᐱᓀᐊᐧᐨ 
ᒪᓂᒍᔕᐠ ᒥᐡᑭᐧᑲᐠ ᑲᐅᐣᒋ ᓴᑲᐱᓀᐊᐧᐨ (HCV), ᐃᒪ ᑲᔑ ᑲᐯᔑᐊᐧᐨ 31 ᑕᔑᑫᐃᐧᓇᐣ ᑲᐅᐣᒋ ᓇᓇᑲᒋᑐᐊᐧᐨ SLFNHA.  ᐊᐁᐧ ᑲᐅᐣᒋ ᓂᑲᓂ 
ᑲᓇᐊᐧᐸᐣᑕᐠ ᒪᓂᒍᔕᐠ ᒥᐡᑭᐧᑲᐣᐠ ᑲᐅᐣᒋ ᐊᔕᐊᐧᐱᓇᓂᐊᐧᐠ “C” ᑲᐅᐣᒋ ᓂᑲᓂ ᑲᓇᐊᐧᐸᑕᐠ ᐅᐃᐧᒋᑲᐸᐃᐧᑕᐣ, ᐱᒥ ᑭᑭᓄᐡᑲᒪᑫ, ᑭᑭᓄᐦᐊᒪᑫ, 
ᑲᔦ ᐅᐃᐧᒋᑐᐣ ᐁᐅᐣᒋ ᓂᑲᓂ ᐱᒧᒋᑫᑕᒪᑫᐠ ᑫᔑ ᐸᒥᓇᑲᓄᐊᐧᐨ ᒥᓇ ᑫᔑ ᓇᐣᑕᐃᐧᐦᐊᑲᓄᐊᐧᐨ ᐃᑫᐧᓂᐊᐧᐠ ᑲᓇᓂᓴᓂᓭᓂᐠ ᒋᑲᒋᑎᓂᑯᐊᐧᐨ, 
ᑲᐃᐧᒋᑕᒪᐊᐧᐨ ᐊᔕ ᑲᑲᑭᒋᑎᓂᑯᓂᐨ ᒥᓇ ᑲᑲᒋᑎᓂᑯᐨ HCV ᒥᐦᐅᒪ ᐁᐧᐣᒋ ᐃᐧᒋᐦᐊᑲᓄᐊᐧᐨ.  ᐅᐁᐧ ᐃᐧᒋᐦᐃᐁᐧᐃᐧᐣ ᒣᑲᐧᐨ ᐃᐧᓂᑯ ᐅᒪ ᐅᐣᒋ 
ᓴᑭᓯᐣ ᐅᒪ ᓀᑫ ᑲᐅᐣᒋ ᑎᐯᐣᑕᑯᓯᔭᐠ ᑫᔑ ᒥᓄᔭᒪᑲᐠ ᐱᒪᑎᓯᐃᐧᐣ ᐱᒥᐃᐧᒋᑫᐃᐧᐣ (RWRP), ᑲᑭ ᒪᒋᒋᑲᑌᑭᐸᐣ ᒋᐅᐣᒋ ᐃᐧᒋᐦᐊᑲᓄᐊᐧᐨ 
ᒪᒋᒪᐡᑭᑭᐣ ᑲᐊᐸᒋᑐᐊᐧᐨ ᒥᓇ ᒥᐡᑭᐧᑲᐠ ᑲᐅᐣᒋ ᓴᑲᐱᓀᐊᐧᐨ.  ᐃᐡᑲᐧᔭᐨ ᑕᐡ, ᐃᐁᐧ ᑲᑭᑭᓄᐦᐊᒪᑲᓂᐊᐧᐠ ᐁᑲ ᐊᐃᐧᔭ ᒋᐅᐣᒋ ᓴᑲᐱᓀᐨ 
ᐊᑯᓯᐃᐧᐣ ᓇᐣᑕ ᐅᑲ ᐊᔑᑎᓇᓇᐊᐧ SLFNHA ᒣᑲᐧᐨ ᑲᐸᑭᑎᓇᒧᐊᐧᐨ ᒋᑕᐦᐃᑲᓇᐱᑯᐣ.  ᐃᐁᐧ ᒋᑕᐦᐃᑲᓇᐱᑯᐣ ᑲᐸᑭᑎᓂᑲᑌᑭᐣ ᐃᓇᐧᑌ ᐁᐅᐣᒋ 
ᑲᑫᐧ ᐃᐧᒋᐦᐊᑲᓄᐨ ᐊᐃᐧᔭ ᐁᑲ ᐊᐊᐧᔑᒣ ᒋᐅᐣᒋ ᓴᑲᐱᓀᐨ ᐃᒪ ᒋᑕᐦᐃᑲᓇᐱᑯᐣ ᑲᔭᐸᒋᑐᐊᐧᐨ ᐁᑲᐧ ᒥᓇ ᑲᐃᐧᐣ ᐊᐃᐧᔭ ᐅᓇᔓᐊᐧᓇᑲᓄᓯᐣ 
ᐁᑲᐧ ᑕᐡ ᒥᓄᓭ ᐅᐁᐧ ᑲᑐᒋᑲᑌᐠ ᐁᐅᐣᒋ ᐃᐧᑕᓄᑭᒪᑲᓄᐊᐧᐨ ᑕᔑᑫᐃᐧᓂᐠ ᑲᑲᑫᐧ ᐃᐧᒋᑐᐊᐧᐨ ᐅᐁᐧ ᐯᔑᐠ ᑫᑯᐣ ᒥᓇ ᒪᐡᑭᑭᐃᐧᑲᒥᑯᐣ 
ᒋᐸᑭᑎᓇᒧᐊᐧᐨ ᑲᐯᔭᑲᐱᑲᓂᓂᐠ ᒋᑕᐦᐃᑲᓇᐣ.  ᐅᐁᐧ ᐱᒧᒋᑫᐃᐧᐣ ᑲᔦ ᑭᑭᓄᐦᐊᒪᑲᓂᐊᐧᐣ ᐁᑲ ᑲᐯᔭᑲᐱᑲᑭᐣ ᒋᑕᐦᐃᑲᓇᐣ ᒋᑭ ᐊᐸᒋᑐᐊᐧᐸᐢ, 
ᒥᓇ ᐁᑲ ᐊᐃᐧᔭ ᒋᐅᐣᒋ ᐊᔕᐃᐧᐦᐊᑲᓄᐨ ᒥᓇ ᒥᐡᑭᐧᑲᐣᐠ ᑲᔦ ᐁᑲ ᒋᐅᐣᒋ ᓴᑲᐱᓀᐨ ᑐᑲᐣ ᒪᓂᒍᐡ ᒥᐡᑭᐧᑲᐣᐠ ᑲᐅᐣᒋ ᐊᑯᓯᓇᓂᐊᐧᐠ “B”, 
ᒪᓂᒍᐡ ᒥᐡᑭᐧᑲᐣᐠ ᑲᐅᐣᒋ ᐊᑯᓯᓇᓂᐊᐧᐠ ᒥᓇ ᑲᔦ HIV.  ᐅᐁᐧ ᐃᐧᒋᐦᐃᐁᐧᐃᐧᐣ ᐅᐸᑭᑎᓇᓇᐊᐧ ᒋᑕᐦᐃᑲᓇᐱᑯᐣ, ᑲᐊᐸᒋᒋᑲᑌᐠ 
ᑲᐃᑲᐧᓇᒧᐣᒋᑲᑌᐠ ᒪᐡᑭᑭ ᒥᓇ ᑲᔦ ᐊᐱᑭᓇᑲᓇᐣ.   
   
ᐅᐁᐧ ᐱᒧᒋᑫᐃᐧᐣ ᐊᒥ ᑲᔦ ᑫᑐᑕᒧᐊᐧᐨ ᒋᑭᑭᓄᐦᐊᒪᑫᐊᐧᐨ ᐊᓂᐣ ᐊᐃᐧᔭ ᑫᑐᑕᐠ ᐁᑲ ᒋᐅᐣᒋ ᓴᑲᐱᓀᐨ ᐊᑯᓯᐃᐧᓇᐣ, ᑐᑲᐣ ᐊᐱᑭᓇᑲᓇᐣ 
ᒋᐊᐸᒋᑐᐊᐧᐨ, ᒋᐯᔭᑲᐱᑲᓂᓂᐠ ᒋᑕᐦᐃᑲᓇᐱᑯᐣ ᒋᐊᐸᒋᑐᐊᐧᐨ, ᑲᐧᔭᐠ ᒋᐸᒥᐦᐃᑎᓱᐨ, ᒥᓇ ᑫᔑ ᐃᐧᒋᐦᐃᑯᐨ ᐊᐃᐧᔭ ᒋᑕᐦᐅᑎᐃᐧᐣ 
ᑲᐸᑭᑎᓂᑲᑌᑭᐣ. 
 

4.4. ᑫᔑ ᐊᐣᑲᐧᒥᓂᑲᑌᑭᐣ ᑕᔑᑫᐃᐧᓇᐣ 

ᑫᔑ ᐊᔭᐣᑲᐧᒥᓂᑲᑌᑭᐣ ᑕᔑᑫᐃᐧᓇᐣ ᐃᑭᑐᒪᑲᐣ ᐃᒪ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒥᓯᐁᐧ ᐱᑯ ᑲᔑ ᒪᒋᓭᒪᑲᐠ ᑕᔑᑫᐃᐧᐣ ᐃᔑ 
ᑲᑫᐧ ᐊᓄᑲᑌ ᒥᓇ ᑲᔦ ᐊᓂᐣ ᑫᑐᑕᐠ ᐊᐃᔭᐧ ᒋᐊᔭᐣᑲᐧᒥᓇᒧᐊᐧᐨ ᐅᐱᒪᑎᓯᐃᐧᓂᐊᐧ. ᐃᑫᐧᓂᐊᐧᐣ ᐱᒧᒋᑫᐃᐧᓇᐣ ᐃᒪ ᑕᐅᐣᑎᓂᑲᑌᐊᐧᐣ 
ᐅᑭᑭᓄᐦᐊᑫᐃᐧᓂᐊᐧ ᑭᑕᓂᔑᓂᓂᒥᓇᐣ ᐁᑲᐧ ᒥᓇ ᒋᐃᐧᒋᒋᑲᑌᐠ ᒋᑭᐁᐧ ᓇᓯᑭᑲᑌᐠ ᐱᑲᐧᑕᑲᒥᐠ ᒥᓇ ᐱᑯ ᐁᔑ ᐸᐯᔑᑯᐨ ᐊᐃᐧᔭ. ᑫᔑ 
ᐊᔭᐣᑲᐧᒥᓂᑲᑌᐠ ᑕᔑᑫᐃᐧᓇᐣ ᐱᒧᒋᑫᐃᐧᐣ ᐅᑲ ᓇᓇᑲᒋᑐᓇᐊᐧ ᒥᓯᐁᐧ ᑕᔑᑫᐃᐧᐣ ᑲᐃᓯᓭᓂᐠ ᐃᒪ. ᒥᓇ ᑲᔦ ᐅᑲ ᓇᓇᑲᒋᑐᓇᐊᐧ ᐊᓂᐣ ᑲᔑ 
ᒪᒋᓭᐦᐃᑯᐊᐧᐨ ᑕᔑᑫᐃᐧᓇᐣ ᒥᓇ ᐊᓂᐣ ᑫᑭᑐᑕᒧᐊᐧᐸᐣ ᐁᑲ ᐃᐁᐧ ᒋᐃᓯᓭᐊᐧᐨ. ᐃᐡᑲᐧᔭᐨ ᑕᐡ, ᑕᑭᑭᓄᐦᐊᒪᑲᓂᐊᐧᐣ ᐊᓂᐣ ᑫᑐᑕᒧᐊᐧᐨ ᑭᐡᐱᐣ 
ᐅᐣᒋ ᐸᐸᓯᓭᑭᐣ ᑫᑯᓇᐣ ᐃᒪ ᑕᔑᑫᐃᐧᓂᐠ ᑫᐅᐣᒋ ᒪᒋᓭᓂᐠ ᐅᐱᒪᑎᓯᐃᐧᓂᐊᐧ. 

4.4.1. ᑫᐊᔑᑎᓂᑲᑌᑭᐣ ᑲᐃᐧ ᑲᑫᐧ ᑌᐱᓂᑲᑌᐠ 
 

ᑫᔑ ᐊᐣᑲᐧᒥᓂᑲᑌᑭᐣ ᑕᔑᑫᐃᐧᓇᐣ 
 

4.4.2. ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ 
 

ᐃᒪ ᒥᓯᐁᐧ ᑲᐅᐣᒋ ᑲᓇᐊᐧᐸᐣᑕᒧᐊᐧᐨ, ᐊᐁᐧ ᑫᔑ ᐊᔭᐣᑕᑲᐧᒥᓂᑲᑌᐠ ᑕᔑᑫᐃᐧᓇᐣ ᑲᐅᐣᒋ ᓂᑲᓂ ᑲᓇᐊᐧᐸᑕᐠ ᒥᓇ ᒪᓯᓇᐦᐃᑫᐃᐧᑲᒥᑯᐠ 
ᑲᐅᐣᒋ ᐊᓂᑫ ᐃᐧᒋᐦᐊᐨ ᑲᐅᑭᒪᐃᐧᓂᐨ ᐅᑲ ᐃᐧᒋᑲᐸᐃᐧᑕᐣ ᐅᐁᐧ ᐱᒧᒋᑫᐃᐧᐣ. ᐃᐧᐣ ᑕᐡ ᐊᐁᐧ ᑲᐅᐣᒋ ᓂᑲᓂ ᑲᓇᐊᐧᐸᑕᐠ ᐅᑲ 
ᓇᓇᐣᑕᐧᐃ ᑭᑫᐣᑕᓇᐣ ᒣᑲᐧᐨ ᑲᔭᑭᐣ ᐃᐧᒋᐦᐃᐁᐧᐃᐧᓇᐣ ᒥᓇ ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ ᑲᔦ ᒋᑭᑭᓇᐊᐧᑕᐸᑕᒧᐊᐧᐨ 
ᐊᓂᑭᐃᐧᓇᐣ ᑫᐊᐣᑕᒋᑲᑌᑭᐣ ᓇᐣᑕ ᒥᓇ ᑫᐅᓇᒋᑲᑌᑭᐣ. ᐃᑫᐧᓂᐊᐧᐠ ᑲᔦ ᑲᒪᒥᑎᓀᐣᑕᑯᓯᐊᐧᐨ ᐊᓂᑭᓇᑲᓇᐠ ᑲᓇᓇᑲᒋᑐᐊᐧᐨ ᐊᑯᓯᐃᐧ 
ᐱᒧᒋᑫᐃᐧᓇᐣ ᑲᐃᐧ ᐊᓂ ᒪᒋᒋᑲᑌᑭᐣ ᐃᐧᓂᐊᐧ ᐁᐊᓂ ᐅᔑᓂᑲᑕᒧᐊᐧᐨ. 
 
ᐃᒪ ᑕᔑᑫᐃᐧᓂᐠ, ᐅᐁᐧ ᐱᒧᒋᑫᐃᐧᐣ ᐅᑲᐃᐧᒋᑲᐸᐃᐧᑕᓇᐊᐧ ᓇᓇᐣᑐᐠ ᐅᑕᓄᑭᐠ. ᑲᐸᐸᔑᓭᐠ ᑫᑯᓇᐣ ᑲᑲᐧᔭᐣᒋᐃᐧᐣ ᓇᐣᑕ ᐅᑫᐧᓂᐊᐧᐠ 
ᐃᐧᓇᐊᐧ ᐅᑲᑲᓇᐊᐧᐸᐣᑕᓇᐊᐧ ᒪᐡᑭᑭᐃᐧᑲᒥᑯᐃᐧᑭᒪ, ᐅᑭᒪᑲᐣ ᒥᓇ ᐅᓇᔓᐁᐧᐃᐧᓂᐊᐧᐠ, ᑲᐊᓂᒥᓭᐠ ᒪᒋᓭᐃᐧᐣ ᑲᐅᐣᒋ ᓂᑲᓂ 
ᑲᓇᐊᐧᐸᐣᑕᐠ, ᒪᐡᑭᑭᐃᐧᑫᐧ, ᐁᑲᐧ ᑭᐡᐱᐣ ᐁᔭᐊᐧᑫᐧᐣ, ᑲᐸᐸᔑᓭᐠ ᑫᑯᓇᐣ ᑲᐊᐱᑕᒧᐊᐧᐨ ᒥᓇ ᑲᒥᐡᑲᐧᐱᓱᐊᐧᐨ ᓫᐁᐣᒋᕑᐡ. ᐁᑲᐧᐡ ᐃᐧᐣ 
ᐊᐃᐧᔭ ᑫᐃᔑᒋᑫᐠ ᐁᑲ ᒋᐃᐧᓴᑭᓯᐣᐠ, ᒧᐃᐧᑭᒪ, ᒥᓇ ᑲᑭᒋᔭᐦᐊᐊᐧᓄᑭᐊᐧᐨ ᒥᓇ ᑕᔑᑫᐃᐧᐣ ᑫᔑ ᐸᒥᓂᑲᑌᐠ ᒪᐡᑭᑭᐃᐧᑫ, ᐊᓂᑭᓇᑲᓇᐠ 
ᑲᐅᐣᒋ ᐊᓴᐧᐸᒪᐊᐧᐨ ᐊᐃᐧᔭᐣ, ᑕᔑᑫᐃᐧᓂᐠ ᑲᔑ ᐊᓄᑭᐊᐧᐨ ᑫᑯᓇᐣ ᒪᒋᒋᑲᑌᑭᐣ ᐅᒪᒥᓂᒧᐁᐧᐠ ᒥᓇ NNADAP ᐃᐧᓂᐊᐧ ᐅᑲ 
ᐊᓄᑲᑕᓇᐊᐧ. ᐃᐁᐧ ᑕᐡ ᐊᐦᑭᐃᐧᑫᑯᓇᐣ, ᓂᐱᐃᐧᑲᒥᑯᐠ ᑲᐊᓄᑭᐊᐧᐨ ᐃᐧᓂᐊᐧ ᐅᑲᓇᓇᑲᒋᑐᓇᐊᐧ ᓂᐱᐃᐧ ᑫᑯᓇᐣ. ᐊᐊᐧᔑᒣ ᑭᔭᐸᐨ, 
ᐊᒥ ᐁᐃᑭᑐᓇᓂᐊᐧᐠ ᐊᐁᐧ ᑫᐃᓇᓄᑭᐨ ᑫᓇᓇᑲᒋᑐᐨ ᑫᑯᓇᐣ ᐃᒪ ᐊᐦᑭᐃᐧ ᑫᑯᓂᐠ ᐃᓇᑫᐦᐃ ᐃᐧᐣ ᒋᐅᐣᒋ ᐊᐧᐃᐧᐣᑕᒪᑫᐨ ᒥᓇ 
ᒋᑭᑭᓄᐦᐊᒪᑫᐨ ᐊᐦᑭᑲᐣᐠ ᑫᐅᐣᒋ ᒥᓄᔭᒪᑲᐠ ᐱᒪᑎᓯᐃᐧᓇᐣ ᒥᓇ ᒋᐊᐸᒋᒋᑲᑌᑭᐣ ᐊᓂᔑᓂᓂᐃᐧ ᑭᑭᓄᐦᐊᒪᑫᐃᐧᓇᐣ ᑫᔑ ᐸᒥᓂᑲᑌᐠ 
ᐱᑲᐧᑕᑲᒥᐠ. 
 

4.4.3. ᑫᔑ ᐱᒥᐃᐧᒋᑲᑌᐠ ᑲᐃᐧ ᐊᓄᑲᑌᑭᐣ 
 

ᐊᐦᑭᑲᐣᐠ ᑲᒪᒥᑎᓀᐣᑕᑲᐧᑭᐣ 
 
ᐅᐁᐧ ᐱᒧᒋᑫᐃᐧᐣ ᑕᓇᓇᑲᒋᒋᑲᑌᐊᐧᐣ ᐊᐦᑭᐃᐧ ᑫᑯᓇᐣ ᑫᐅᐣᒋ ᒥᓄᔭᒪᑲᑭᐣ ᑕᔑᑫᐃᐧᓇᐣ. ᓂᐱ ᒋᐯᔭᑲᑲᒥᐣᐠ, ᒥᒋᑦ ᑫᔑ 
ᐊᔭᐣᑲᐧᒥᓂᑲᑌᐠ, ᒥᓇ ᓇᓇᐣᑐᐠ ᑯᑕᑭᔭᐣ ᑫᑯᓇᐣ ᑫᐅᐣᒋ ᒪᒋᓭᐦᐃᑯᐨ ᐅᐱᒪᑎᐡ ᑕᑯ ᑲᔦ ᐱᒋᐳᐃᐧᓇᐣ ᑲᐸᓂᓯᑭᓂᑲᑌᑭᐣ ᐃᒪ 
ᐊᐦᑭᑲᐣᐠ, ᑲᐊᔭᒪᑲᐠ ᒪᑲᑌᐃᐧ ᐊᑲᐧᑯᐡ ᐃᒪ ᐊᐧᑲᐦᐃᑲᓂᐠ, ᓂᐯᐃᐧᓂ ᒪᓂᒍᔕᐠ, ᒪᓂᒍᔐᓴᐠ, ᒧᐊᐧᐳ, ᐊᐦᑭᑲᐣᐠ ᑲᑕᓇᓄᑭᓇᓂᐊᐧᐠ, 
ᑲᐅᐣᒋ ᐸᑭᑕᓇᒧᓇᓂᐊᐧᐠ, ᒥᓇ ᐊᓂᒧᔕᐠ ᑲᒪᐣᑲᐧᒋᑫᐊᐧᐨ. ᒥᑕᐡ ᑲᔦ ᑫᔑ ᐱᒧᒋᑲᑌᐠ ᐅᐁᐧ ᒋᑭᑭᓄᐦᐊᒪᑲᓂᐊᐧᐠ ᑫᔑ ᒥᓄᔭᐨ ᐊᐃᐧᔭ 
ᐅᑫᐧᓂᐊᐧᐣ ᑕᓯᐣ ᑲᑭ ᐊᓂᒧᒋᑲᑌᑭᐣ ᒥᓇ ᒋᑭ ᐊᓂ ᐅᓇᓴᑲᓄᐊᐧᐸᐣ ᐊᓂᑭᓇᑲᓇᐠ ᒥᓇ ᑕᔑᑫᐃᐧᓂᐠ ᑲᑲᐯᔑᐊᐧᐨ. ᐁᑲᐧ ᑕᐡ ᐃᐧᐣ 
ᓂᐱ ᒥᓇ ᒥᒋᑦ ᑫᔑ ᐊᔭᐣᑲᐧᒥᓂᑲᑌᑭᐣ, ᑕᐱᓂ ᓇᓇᑲᒋᒋᑲᑌᐊᐧᐣ ᑲᔦ. ᐃᐁᐧ ᑲᐃᐧ ᐃᐧᑕᓄᑭᒪᑲᓄᐊᐧᐨ ᐃᒪ ᑲᐅᐣᒋ ᒪᐡᑲᐃᐧᑲᐸᐃᐧᒪᑲᐠ 
ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ, ᒋᐊᔭᒥᓄᐣᒋᑲᑌᐠ ᒥᓇ ᒋᐅᓇᒋᑲᑌᑭᐣ ᐅᓇᑯᓂᑫᐃᐧᓀᓴᐣ ᑕᒥᓇᐧᔑᐣ ᒋᑭ ᑕᑲᐧᑌᑲᐧᐸᐣ ᐅᒪ 
ᐱᒧᒋᑫᐃᐧᓂᐠ. ᐅᐁᐧ ᐱᒧᒋᑫᐃᐧᐣ ᐊᓂᔑᓇᐯᐃᐧ ᑭᑭᓄᐦᐊᒪᑫᐃᐧᓇᐣ ᑕᔭᐸᑕᓄᐣ ᑫᔑ ᐸᒥᓇᐠ ᐊᐃᐧᔭ ᐊᐦᑭᓂ ᒥᓇ ᒋᐃᐧᐣᑕᒪᑲᓂᐊᐧᐠ 
ᑲᑭᒋᓀᐣᑕᑲᐧᐠ ᐊᐦᑭᑲᐣᐠ ᑲᐅᐣᑎᓂᑲᓂᐊᐧᐠ. 

 
ᐁᑲ ᐊᐃᐧᔭ ᑫᔑ ᐸᐱᒋᔭᐃᐣᑎᐨ ᑭᑭᓄᐦᐊᒪᑫᐃᐧᐣ 
 
ᐅᐁᐧ ᐱᒧᒋᑫᐃᐧᐣ ᑕᐅᐣᒋ ᓇᓇᑲᒋᒋᑲᑌᐊᐧᐣ ᑕᔑᑫᐃᐧᓇᐣ ᒋᐊᔭᐣᑕᑲᐧᒥᓂᑲᑌᑭᐣ ᐁᑲ ᐊᐃᐧᔭ ᒋᐅᐣᒋ ᐱᐦᒋᔑᐣᐠ. ᐃᑫᐧᓂᐊᐧᐣ ᑕᐡ 
ᑲᐃᒋᑲᑌᑭᐣ ᑲᐊᔑᑕᑌᑭᐣ ᑯᑕᑭᑲᐣᐠ ᑲᔑ ᓇᓇᑲᒋᒋᑲᓂᐊᐧᐠ, ᐅᓂᑭᐦᐃᑯᒪ ᑲᐧᔭᐠ ᒋᓇᓇᑲᒋᐦᐊᐨ ᐅᓂᒐᓂᔕᐣ, ᑲᒣᑲᐧᐡᑭᑲᑌᐠ ᒪᒪᓂᐃᐧᐣ 
ᒥᓇ ᒥᑲᓱᐃᐧᐣ, ᒥᓂᑫᐃᐧᐣ ᒥᓇ ᒪᒋᒪᐡᑭᑭᑫᐃᐧᐣ ᑲᐊᐸᑕᐠ ᒥᓇ ᐅᐡᑲᑎᓴᐠ ᐁᑲ ᑲᐅᑕᓄᑭᐃᐧᓂᐊᐧᐨ. ᐁᑲᐧ ᒥᓇ ᑲᔦ ᑕᓇᓇᑲᒋᒋᑲᑌᐊᐧᐣ 
ᐃᐡᑯᑌ ᑫᔑ ᐊᔭᐣᑲᐧᒥᓂᑲᑌᐠ, ᒥᑲᓇ ᑫᔑ ᓇᓂᒋᑲᐣᒋᑲᑌᐠ, ᓂᐱ ᒋᐊᔭᐣᑕᑲᐧᒥᓂᑲᑌᐠ, ᐁᑲ ᐊᐃᐧᔭ ᑲᔦ ᒋᐅᐣᒋ ᐸᐣᑭᔑᐣᐠ ᑐᑲᐣ ᒣᑲᐧᐨ 
ᑲᐊᓄᑭᐨ, ᓂᓯᑎᓱᐃᐧᐣ ᒥᓇ ᑎᐱᓇᐁᐧ ᐊᐃᐧᔭ ᑲᒪᓂᑐᑕᓯᐨ ᐊᓂᐣ ᑫᑭ ᑐᑕᑭᐸᐣ ᐁᑲ ᐅᐁᐧ ᒋᐃᓯᓭᐨ, ᒥᓇ ᒣᑕᐁᐧᐃᐧᒋᑫᐃᐧᓇᐣ ᐁᑲ 
ᐊᐃᐧᔭ ᒋᐅᐣᒋ ᐸᐸᓂᔭᐃᐣᑎᐨ. ᐅᐁᐧ ᐱᒧᒋᑫᐃᐧᐣ ᑕᐃᐧᑕᓄᑭᒪᑲᓄᐊᐧᐠ ᑲᐅᐣᒋ ᒪᐡᑲᐃᐧᑲᐸᐃᐧᒪᑲᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒥᐁᑕ ᐃᒪ 
ᑫᑭ ᐅᐣᒍᓇᒋᑲᑌᐠ ᐁᑲ ᐊᐃᐧᔭ ᒋᐅᐣᒋ ᐱᒋᔭᐃᐣᑎᐨ ᐅᓇᑯᓂᑫᐃᐧᓀᓴᐣ ᑫᔑ ᓇᐣᑕᐁᐧᐣᑕᑲᐧᑭᐣ ᐃᒪ ᑕᔑᑫᐃᐧᓂᐠ. 
 
ᑲᐸᐸᔑᓭᐠ ᑫᑯᐣ ᑲᐧᔭᐣᒋᐃᐧᐣ 
 
ᐅᐁᐧ ᐱᒧᒋᑫᐃᐧᐣ ᒋᐅᐣᒋ ᓇᓇᑲᑕᐁᐧᐣᑕᑲᐧᑭᐣ ᑲᑭᓇ ᑕᔑᑫᐃᐧᓇᐣ ᒋᑲᐧᔭᐣᑕᓂᐠ ᑲᐸᐸᔑᓭᐠ ᑫᑯᐣ ᐅᓇᒋᑫᐃᐧᓇᐣ, ᑕᑯ ᑲᔦ ᑫᐊᐸᑕᑭᐣ 
ᐊᓂᑭᐃᐧ ᓇᑯᒥᑎᐃᐧᓇᐣ, ᐊᐸᒋᑕᑲᓇᐣ, ᒥᓇ ᑭᑭᓄᐦᐊᒪᑫᐃᐧᓇᐣ ᒋᑲᐧᔭᐣᑕᑭᐣ. ᐅᐁᐧ ᐱᒧᒋᑫᐃᐧᐣ ᑲᔦ ᑕᑭ ᐃᓇᐸᑕᐣ ᒋᐅᐣᒋ ᐃᐧᒋᒋᑲᑌᐠ 
ᐅᓇᒋᑲᑌᑭᐣ ᑯᑕᑭᔭᐣ ᑲᐸᐸᔑᓭᐠ ᑫᑯᐣ ᐅᓇᒋᑫᐃᐧᓇᐣ. ᐅᓂᑲᓂᑕᒪᑫᐠ ᑕᐡ ᒋᐊᐧᑲᐃᐧᐊᐧᐨ ᒥᓇ ᑕᔑᑫᐃᐧᐣ ᐃᐧᓇᐊᐧ ᒋᐱᒧᑕᒪᓱᐊᐧᐨ 
ᒥᐦᐃ ᑫᔑ ᒥᓄᓭᐠ ᐅᐁᐧ ᑲᐃᐧᔑ ᒪᑕᓄᑲᑌᐠ ᑲᐸᐸᔑᓭᐠ ᑫᑯᐣ ᑲᐧᔭᐣᒋᐃᐧᐣ. 

5.0 ᑫᔑ ᐅᐸᐸᒥᓯᐃᐧᓂᐊᐧᐨ ᑲᐃᐧᑕᓄᑭᒥᐁᐧᐊᐧᐨ 

 
5.1 ᑫᔑ ᐅᐸᐸᒥᓯᐃᐧᓂᐊᐧᐨ  SLFNHA 

 
ᑲᑭᑫᐣᑕᑲᐧᐠ ᐃᐧᓂᑯ ᐯᐸᑲᐣ ᐁᔑᔭᒪᑲᐠ ᑕᔑᑫᐃᐧᐣ, ᐃᐁᐧ ᐃᐧᑕᓄᑭᒥᑎᐃᐧᐣ ᒥᓇ ᐃᐧᒋᑲᐸᐃᐧᑕᑫᐃᐧᐣ ᑲᓇᓇᐣᑐᒥᓇᓂᐊᐧᐠ ᐃᒪ SLFNHA 
ᐯᐸᑲᐣ ᑕᐃᓯᓭᐊᐧᐣ. ᐊᒥ ᐃᐧᓂᑯ ᐁᐃᓯᓭᐠ, ᐊᐁᐧ ᑫᔓᐸᐸᒥᓯᐃᐧᓂᐨ SLFNHA ᒋᐅᐣᒋ ᐊᓴᐧᐸᐣᒋᑫᑕᒪᑫᐨ ᒥᓇ ᒋᐃᐧᒋᑲᐸᐃᐧᑕᒧᐊᐧᐨ 
ᐅᐱᒧᒋᑫᐃᐧᓂᐊᐧ ᑕᔑᑫᐃᐧᓇᐣ. ᐁᑲᐧ ᑕᐡ ᐃᔑᓇᐣᑕᐁᐧᐣᑕᑲᐧᐣ ᐃᐧᓇᐊᐧ ᐱᑯ ᑫᑲᐟ ᒥᓯᐁᐧ ᑕᔑᑫᐃᐧᓇᐣ ᒋᐅᐣᒋ ᐱᒧᑐᐊᐧᐨ, ᐁᑲᐧ ᒥᓇ 
SLFNHA ᑲᐃᐧᐣ ᐃᐧᐣ ᐅᑲ ᐸᐸᒥᓯᑲᐣᑕᐊᐧᓯᐣ ᑕᔑᑫᐃᐧᓂᐠ ᑲᑕᓇᓄᑭᐊᐧᐨ ᐊᓂᑭᓇᑲᓇᐠ. 
 
ᐃᐁᐧ ᐊᐧᓂᓇᐊᐧᑲᐠ ᐊᓂᔑᓇᐯ ᒪᐡᑭᑭᐃᐧᑭᒪᐃᐧᐣ ᐅᑲ ᐃᐧᒋᑲᐸᐃᐧᑕᐣ ᑕᔑᑫᐃᐧᐣ ᒋᒥᓄᔭᒪᑲᐠ ᐅᐁᐧ ᓀᑫ: 
  

 ᒋᐅᐣᒋ ᓇᓇᑲᒋᑐᐊᐧᐨ ᐊᑯᓯᐃᐧ ᐱᒧᒋᑫᐃᐧᐣ ᒋᓇᑌᐠ ᑲᔑ ᓇᐣᑕᐁᐧᐣᑕᑲᐧᐠ ᒥᓇ ᒋᐊᔭᑭᓀ ᐃᐧᐣᑕᒪᐊᐧᑲᓄᐊᐧᐨ ᑕᔑᑫᐃᐧᓇᐣ 
o ᒋᐊᓂ ᑲᓇᐁᐧᐣᑕᑲᐧᐠ ᐊᓂᐣ ᐁᔑᓇᐣᑕᐁᐧᐣᑕᑲᐧᐠ ᐊᑯᓯᐃᐧ ᐱᒧᒋᑫᐃᐧᐣ ᑫᐃᓇᑌᐠ ᒥᓇ ᒋᐃᐧᐣᑕᒪᐊᐧᑲᓄᐊᐧᐨ 

ᑕᔑᑫᐃᐧᓇᐣ ᑲᐊᓂ ᐊᔭᐣᒋᓭᑭᐣ ᑫᑯᓇᐣ, ᒥᓇ ᒋᐅᐣᒋ ᐃᐧᒋᑲᐸᐃᐧᑕᐊᐧᑲᓄᐊᐧᐨ ᑕᔑᑫᐃᐧᓇᐣ ᐊᓂᐣ ᑫᔑ 
ᐱᒥᐃᐧᒋᑲᑌᐠ ᐊᑯᓯᐃᐧ ᐱᒧᒋᑫᐃᐧᐣ. 

 ᒋᐃᐧᒋᒋᑲᑌᐠ ᒪᐊᐧᐣᑐᐱᐦᐃᑫᐃᐧᐣ ᒥᓇ ᑎᐸᒋᒧᐃᐧᓇᐣ 
o ᒋᐅᓇᒋᑲᑌᑭᐣ ᒥᓇ ᒋᐊᐸᑕᐠ ᑫᔑ ᐱᒥᐃᐧᒋᑲᑌᐠ ᑫᐅᐣᒋ ᐃᐧᒋᑲᐸᐃᐧᑕᑫᒪᑲᐠ ᒪᐊᐧᐣᑐᐱᐦᐃᑫᐃᐧᐣ ᒥᓇ 

ᒋᒣᒣᒋᑲᒋᑲᑌᑭᐣ ᐃᑫᐧᓂᐊᐧᐣ ᑲᓂᑲᓀᐣᑕᑲᐧᑭᐣ ᐊᓯᑯᐃᐧᓂᐠ ᓀᑫ, ᑕᑯ ᑲᔦ ᑫᑯᓀᐣ ᐊᐃᐧᔭ ᑲᑭ ᐅᐣᒋ 
ᐃᐡᑲᐧᐱᒪᑎᓯᐨ, ᑲᐊᐱᒋᐡᑲᒪᑲᐠ ᒋᑕᐦᐅᑎᐃᐧᐣ, ᑲᐊᐱᒋᐡᑲᒪᑲᐠ ᔓᑲᐊᐧᐱᓀᐃᐧᐣ (ᐊᔑᐨ ᑲᔦ ᐊᓀᐱᒋᐡᑲᒪᑲᓄᑫᐧᐣ 
ᒥᓇ ᑭᐡᐱᐣ ᑲᔦ ᑫᑯᐣ ᐊᔑᒋ ᒪᒋᐡᑲᒪᑲᐠ ᑭᑎᓇᐱᓀᐃᐧᓂᐠ ᐅᒋ), ᐊᓀᔭᐱᒋᐡᑲᒪᑲᑭᐣ ᑲᐅᐣᒋ 
ᐊᔭᔕᐃᐧᐦᐃᑎᓇᓂᐊᐧᐠ ᐊᑯᓯᐃᐧᓇᐣ, ᓂᓯᑎᓱᐃᐧᓇᐣ ᒥᓇ ᑲᑲᑫᐧ ᓂᓯᑎᓱᐊᐧᐨ, ᒥᓇ ᑲᔦ ᑲᐊᓂ ᒪᓯᓇᐦᐃᑲᑌᓂᐠ 
ᐊᐊᐧᔑᐡ ᑲᐊᓂ ᐊᐱᒋᑭᓂᐨ.  ᐊᐱ ᑭᑭᔓᓇᒋᑲᑌᐠ ᑫᔑ ᐱᒥᐃᐧᒋᑲᓂᐊᐧᐠ, ᐃᐁᐧ ᒪᐊᐧᐣᑐᐱᐦᐃᑫᐃᐧᐣ ᐃᒪ ᑕᑕᔑ 
ᑐᒋᑲᑌ ᑕᔑᑫᐃᐧᓂᐠ ᐁᑲᐧ ᒣᒣᒋᑲᒋᑫᐃᐧᐣ ᐃᐧᓇᐊᐧ ᐅᑲᑐᑕᓇᐊᐧ SLFNHA. 

 ᒋᐅᓇᒋᑲᑌᐠ ᓴᑯᓇᐠ ᒋᓇᓇᑲᒋᒋᑲᑌᐠ ᒥᓇ ᒋᓇᓇᐣᑕᐃᐧ ᑭᑫᐣᑕᑲᐧᐠ ᐃᐁᐧ ᑲᔑ ᓇᓇᑲᒋᒋᑲᑌᐠ 
o ᑫᐃᐧᓂᐊᐧ ᓴᑯᓇᐠ ᒋᓇᓇᑲᒋᑐᐊᐧᐨ SLFNHA ᒥᓇ ᒋᑲᑫᐧ ᑭᑫᐣᑕᒧᐊᐧᐨ ᐃᐁᐧ ᓇᓇᑲᒋᒋᑫᐃᐧᐣ ᐃᑫᐧᓂᐊᐧᐣ 

ᑲᐱᒧᒋᑲᑌᑭᐣ ᒥᓇ ᒋᐃᐧᒋᐦᐊᑲᓄᐊᐧᐨ ᑕᔑᑫᐃᐧᓇᐣ ᑫᐃᐧᓇᐊᐧ ᐅᐁᐧ ᒋᑐᑕᒧᐊᐧᐨ. 
 ᒋᐅᓇᒋᑲᑌᑭᐣ ᒥᓇ ᒋᒪᒋ ᐊᐸᑕᑭᐣ ᐅᓇᑯᓂᑫᐃᐧᓀᓴᐣ ᒥᓇ ᑫᐱᒥᓂᔕᐦᐃᑲᑌᑭᐣ 

o ᒋᐃᐧᒋᒋᑲᑌᑭᐣ ᑕᔑᑫᐃᐧᓇᐣ ᐅᓇᑐᐊᐧᐨ ᑕᔑᑫᐃᐧ ᐊᑯᓯᐃᐧ ᐅᓇᑯᓂᑫᐃᐧᓀᓴᐣ ᒥᓇ ᒋᐅᓇᒋᑲᑌᑭᐣ 
ᑫᓇᐣᑕᐁᐧᐣᑕᑲᐧᑭᐣ ᐃᒪ ᑲᐅᐣᒋ ᒪᒪᐤ ᓇᓇᑲᒋᒋᑲᑌᑭᐣ ᐅᓇᑯᓂᑫᐃᐧᓀᓴᐣ 

 ᒋᐅᓇᒋᑲᑌᐠ ᓇᓇᐣᑕᐃᐧ ᑭᑫᐣᒋᑫᐃᐧᐣ ᑲᔑ ᓇᐣᑕᐁᐧᐣᑕᒧᐊᐧᐨ OCAP ᑫᔑ ᐱᒥᓂᔕᐦᐃᑲᑌᓂᐠ 
o ᒋᐊᐸᒋᒋᑲᑌᐠ ᒥᓇ ᒋᐊᓂ ᓇᐣᑭᓂᑲᑌᐠ ᐃᐁᐧ ᐊᓂᔑᓇᐯ ᐱᒪᑎᓯᐃᐧᐣ ᓇᓇᐣᑕᐃᐧ ᑭᑫᐣᒋᑫᐃᐧ ᐱᒧᒋᑫᐃᐧᐣ ᒋᐅᐣᒋ 

ᐃᐧᒋᑲᐸᐃᐧᒋᑲᑌᑭᐣ ᑲᓇᓇᐣᑕᐃᐧ ᑭᑫᐣᒋᑲᑌᑭᐣ ᑕᔑᑫᐃᐧᐣ ᒋᒥᓄᔭᒪᑲᐠ ᑫᑭ ᐊᐸᑕᑲᐧᐸᐣ. 
 ᒋᐊᔭᒥᑕᐊᐧᑲᓄᐊᐧᐨ ᑕᔑᑫᐃᐧᓇᐣ 

o ᒋᐅᐣᒋ ᐃᐧᒋᒋᑲᑌᑭᐣ ᑕᔑᑫᐃᐧᓇᐣ ᒥᓇ ᑲᔑ ᐸᐱᑭᔕᑭᓱᐊᐧᐨ ᐅᑭᒪᑲᓇᐠ, SLFNHA ᐅᑲ ᐊᔭᒥᑕᐊᐧᑕᓇᐣ 
ᑕᔑᑫᐃᐧᓇᐣ.  SLFNHA ᑲᐃᐧ ᐊᔭᒥᑕᒪᑫᐨ ᐃᒪ ᑕᐅᐣᒋ ᐅᓀᐣᑕᑲᐧᐣ ᑲᑭᔑ ᐃᑭᑎᐊᐧᐨ ᑕᔑᑫᐃᐧᓇᐣ ᒥᓇ 
ᐅᑭᒪᑲᓇᐠ ᐊᓂᐣ ᑫᑭᑐᑕᒧᐊᐧᐸᐣ. 

 ᒋᐅᓇᒋᑲᑌᑭᐣ ᑕᔑᑫᐃᐧᓂᐠ ᒋᑭᑭᓄᐦᐊᒪᑲᓂᐊᐧᐠ ᑫᔑ ᒥᓄᔭᐨ ᐅᐱᒪᑎᐡ 
o ᒋᐅᓇᒋᑲᑌᑭᐣ ᑫᐊᐸᑕᑭᐣ ᑫᑭᑭᓄᐦᐊᒪᑲᓂᐊᐧᐠ ᐃᒪ ᑕᔑᑫᐃᐧᓂᐠ ᑫᔑ ᓇᐣᑕᐁᐧᐣᑕᑲᐧᐠ ᑲᓂᑲᓀᐣᑕᑲᐧᑭᐣ. 

 ᒋᑭᑭᓄᐦᐊᒪᐊᐧᑲᓄᐊᐧᐨ ᐅᑕᑯᓯᐃᐧ ᐊᓂᑭᓇᑲᓇᐠ 
o ᒋᐅᓇᒋᑲᑌᑭᐣ ᑭᑭᓄᐦᐊᒪᑫᐃᐧᓇᐣ ᐅᒪ ᒥᓯᐁᐧ ᑲᐅᐣᒋ ᑎᐯᐣᑕᑯᓯᐊᐧᐨ ᐊᓂᑭᓇᑲᓇᐠ ᒥᓇ ᑲᔦ ᑕᔑᑫᐃᐧᓂᐠ 

ᑲᑕᓇᓄᑭᐊᐧᐨ ᐊᑯᓯᐃᐧ ᐊᓂᑭᓇᑲᓇᐠ ᑫᔑ ᓇᐣᑕᐁᐧᐣᑕᑲᐧᐠ ᑲᓂᑲᓀᐣᑕᑲᐧᑭᐣ. ᐁᑲᐧ ᒥᓇ ᒋᑭᑭᓄᐦᐊᒪᑲᓂᐊᐧᐠ 
ᓴᑯᓇᐠ ᓇᐊᐧᐨ ᒥᐦᐃᒪ ᑫᐅᐣᒋ ᐃᐧᑯᐱᓇᑲᓄᐊᐧᐨ ᐊᐃᐧᔭᐠ. ᑭᑭᓄᐦᐊᒪᑫᐃᐧᓇᐣ ᒋᔑᓇᑲᐧᑭᐣ ᑫᔑ ᒥᓄᓭᐦᐃᑯᐊᐧᐨ 
ᐊᓂᑭᓇᑲᓇᐠ ᒥᓇ ᐱᑯ ᐅᑕᔑᑫᐃᐧᓂᐊᐧ. ᐊᐣᑎ ᑫᔑ ᓇᐦᐃᓭᐠ, ᒋᑭᑭᓄᐦᐊᒪᐊᐧᑲᓄᐊᐧᐨ ᑫᑭᑭᓄᐦᐊᒪᑫᐊᐧᐨ ᒥᐦᐃᒪ 
ᑫᐅᐣᒋᒪᑲᐠ ᑕᔑᑫᐃᐧᓂᐠ ᑲᑕᓇᓄᑭᐊᐧᐨ ᒋᐊᓂᑫ ᑭᑭᓄᐦᐊᒪᐊᐧᐊᐧᐨ ᑲᐃᐧᒋ ᑕᔑᑫᒪᐊᐧᐨ. 

 ᐅᓇᒋᑫᐃᐧᓇᐣ (ᑐᑲᐣ ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ) 
o ᒋᐃᐧᒋᒋᑲᑌᑭᐣ ᓇᓇᐣᑐᐠ ᑫᔑ ᑭᑭᓄᐦᐊᒪᑲᓂᐊᐧᐠ ᐃᒪ ᑲᐊᔑᑕᑌᑭᐣ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ 

ᐱᒧᒋᑫᐃᐧᐣ, ᑕᑯ ᑲᔦ ᒋᑌᐱᓭᐊᐧᐨ ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᐊᐧᐨ ᐃᒪ ᑕᔑᑫᐃᐧᓂᐠ ᒥᓇ ᐱᑯ ᒥᓯᐁᐧ 
ᑲᐅᐣᒋ ᐊᓄᑲᑌᐠ ᐅᒪ ᑲᑕᓇᐱᔭᐠ. 

 ᐃᐧᑕᓄᑭᒥᑎᐃᐧᐣ 
o ᒋᐅᐣᒋ ᓂᑲᓂ ᐱᒥᐃᐧᒋᑲᑌᐠ ᒋᐃᐧᑕᓄᑭᒥᑎᐊᐧᐨ ᑕᔑᑫᐃᐧᓇᐣ ᒥᐦᐃᒪ ᑫᐅᐣᒋ ᑭᑫᐣᑕᒧᐊᐧᐨ ᒋᒪᒪᐤ 

ᐃᐧᑕᓄᑭᒥᑎᐊᐧᐨ ᒥᓇ ᒋᐊᐧᐃᐧᐣᑕᒪᑎᐊᐧᐨ ᑲᔑ ᑭᑫᐣᑕᒧᐊᐧᐨ ᑫᑯᓇᐣ.   
o ᒋᐊᓂ ᐅᔑᓭᑭᐣ ᐃᐧᑕᓄᑭᒥᑎᐃᐧᓇᐣ ᐃᑫᐧᓂᐊᐧᐠ ᑲᐊᔑᑕᑭᒪᑲᓄᐊᐧᐨ ᑲᐅᐣᒋ ᐃᐧᑕᐧᐊᐧᐨ ᐃᒪ ᑲᐃᐧᔑ ᒪᑕᓄᑲᑌᐠ 

ᑕᔑᑫᐃᐧᐣ ᒋᒥᓄᔭᒪᑲᐠ. ᐅᑫᐧᓂᐊᐧᐣ ᑕᐡ ᑲᐃᒋᑲᑌᑭᐣ ᑕᔑᑫᐃᐧᓇᐣ, ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ, ᑭᒋ 
ᒪᐡᑭᑭᐃᐧᑭᒪ ᐅᐱᒧᒋᑫᐃᐧᐣ, MOHLTC, ᒥᓇ ᐅᑕᑯᓯᐠ ᑲᑕᔑ ᐊᐧᐸᒪᑲᓄᐊᐧᐨ. 

o ᒋᐅᓇᒋᑲᑌᑭᐣ ᑫᑐᒋᑲᑌᐠ ᒋᐃᐧᐣᑕᒪᑲᓂᐊᐧᐠ ᐊᓂᐣ ᐊᐃᐧᔭ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᐣ ᑲᑭᔑ 
ᓇᐣᑕᐁᐧᐣᑕᒧᐊᐧᐨ ᑕᔑᑫᐃᐧᓇᐣ ᒋᑐᒋᑲᑌᓂᐠ. 

 ᑲᐱᒥᐃᐧᒋᑲᑌᑭᐣ ᐃᐧᒋᐦᐃᐁᐧᐃᐧᓇᐣ 
o ᐃᑫᐧᓂᐊᐧᐣ ᐊᓂᐣᑕ ᑲᐱᒥᐃᐧᒋᑲᑌᑭᐣ ᒥᓯᐁᐧ ᑲᐅᐣᒋ ᐱᒧᒋᑫᐃᐧᑲᑌᑭᐣ ᐊᑯᓯᐃᐧ ᐃᐧᒋᐦᐃᐁᐧᐃᐧᓇᐣ, ᐁᑲ 

ᑲᓇᐦᐃᓭᑭᐣ ᒋᑭ ᐸᑭᑎᓂᑲᑌᑭᐣ ᐃᒪ ᑕᔑᑫᐃᐧᓂᐠ. ᐅᑫᐧᓂᐊᐧᐣ ᐃᐧᒋᐦᐃᐁᐧᐃᐧᓇᐣ ᑕᑭ ᐅᐣᒋ ᐱᒧᑐᓇᐊᐧ SLFNHA 
ᒥᓇ ᒋᓇᓯᑲᒧᐊᐧᐨ ᑕᔑᑫᐃᐧᓇᐣ.  ᐃᑫᐧᓂᐊᐧᐣ ᑕᐡ ᐃᐧᒋᐦᐃᐁᐧᐃᐧᓇᐣ ᑕᓂ ᐸᑭᑎᓂᑲᑌᐊᐧᐣ ᐊᐱ ᐊᓂᑭᔓᓇᑌᑭᐣ, 
ᑭᐃᐡᑲᐧ ᑲᑫᐧᒋᒪᑲᓄᐊᐧᐨ ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ, ᒣᑲᐧᐨ ᐱᒥ ᐊᐣᒋᓭᐠ ᐊᑯᓯᐃᐧ ᐱᒧᒋᑫᐃᐧᐣ. 

 
5.1.2. SLFNHA ᑲᐃᓇᑌᐠ ᐱᒥᐃᐧᒋᑫᐃᐧᐣ 

 
ᐃᐁᐧ ᑲᐃᓀᐣᑕᑲᐧᐠ ᒋᔑᓇᑲᐧᐠ SLFNHA ᐱᒧᒋᑫᐃᐧᐣ ᒋᐊᔑᑎᓂᑲᓄᐊᐧᐨ ᑕᔑᑫᐃᐧᐣ ᒋᒥᓄᔭᒪᑲᐠ ᑫᓂᑲᓂᐡᑲᐠ ᒥᓇ ᒪᐡᑭᑭᐃᐧ 
ᐊᓂᑭᓇᑲᓇᐠ.  ᐃᑫᐧᓂᐊᐧᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑫᐊᐱᑕᒧᐊᐧᐨ, ᐃᑫᐧᓂᐊᐧᐠ ᐊᑯᓯᐃᐧ ᐱᒧᒋᑫᐃᐧᐣ ᑲᐅᐣᒋ ᓂᑲᓂᐡᑲᒧᐊᐧᐨ 
ᐅᑕᔑᑫᐃᐧᓂᐊᐧ, ᐯᔑᐠ ᐊᐃᐧᔭ ᒋᐅᐣᒋᐨ ᑲᔑ ᐸᐱᑭᔕᑭᓱᐊᐧᐨ ᐅᑭᒪᑲᓇᐠ, ᒥᓇ ᑲᔑ ᐅᑲᐡᑭᐦᐅᐃᐧᓂᐊᐧ, ᑫᐃᐧᒋᑲᐸᐃᐧᑕᒧᐊᐧᐨ ᐅᐁᐧ 
ᐱᒧᒋᑫᐃᐧᐣ.  ᐃᐁᐧ ᑲᐅᐣᒋ ᒪᐡᑲᐃᐧᑲᐸᐃᐧᒪᑲᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐸᑲᐣ ᐃᔑ ᐱᒥᔭᒪᑲᐣ ᐊᐱᒋᐃᐧᐣ ᐅᑫᐧᓂᐊᐧᐣ ᑭᑭᓄᐦᐊᒪᑫᐃᐧᐣ, 
ᑲᐊᔭᐣᑕᑲᐧᒥᓂᑲᑌᐠ ᑕᔑᑫᐃᐧᐣ, ᒥᓄᐱᒪᑎᓯᐃᐧᐣ ᑫᔑᐱᐃᐧᒋᑲᑌᐠ, ᒥᓇ ᐁᑕᑦᐱᑭᐦᐊᔭᐣᑭᑕᐧ ᑭᓂᒐᓂᔑᓇᐣ ᐅᒪ ᐱᒧᒋᑫᐃᐧᓂᐠ, ᑕᐱᓇᑲ 
ᐃᐧᒋᐦᐃᐁᐧᐃᐧᓇᐣ ᐅᒪ ᑲᔑ ᐱᒧᒋᑲᑌᑭᐣ ᓇᐣᑕᐁᐧᐣᑕᑲᐧᑭᐣ ᒋᐃᐧᑕᓄᑭᒪᑎᑭᐣ ᑯᑕᑭᔭᐣ ᑭᑭᓄᐦᐊᒪᑫᐃᐧᓇᐣ.  ᐊᒥᑕᐡ ᑲᔑ 
ᐸᐱᑭᔕᒋᑲᑌᑭᐣ ᐅᐁᐧ  ᑲᐊᔭᐣᑲᐧᒥᓂᑲᑌᑭᐣ ᑕᔑᑫᐃᐧᓇᐣ, ᒥᓄᐱᒪᑎᓯᐃᐧᐣ ᑫᔑᐱᒥᐃᐧᒋᑲᑌᐠ, ᑲᔦ ᐁᐅᑦᐱᑭᐦᐊᔭᐣᑭᑕᐧ ᑭᓂᒐᓂᔑᓇᐣ.  
ᐃᒪ ᑲᔑᐱᒥ ᒐᒐᑭᐱᐦᐃᑲᑌᐠ ᒥᐦᐃᒪ ᐁᔑ ᐃᐧᑕᓄᑭᒪᑎᐣᐠ, ᐃᒪ ᑕᐡ ᑲᔑ ᐱᒥᑕᓯᓇᐦᐃᑲᑌᐠ ᒥᐦᐃᒪ ᑫᐅᐣᒋ ᓇᓇᑲᒋᒋᑲᑌᐠ ᑫᐅᐣᒋᔑ 
ᑎᐸᒋᒧᓇᓂᐊᐧᐠ. 

5.2 ᑫᔑ ᐅᐸᐸᒥᓯᐃᐧᓂᐊᐧᐨ ᑲᐯᐸᑲᓇᑭᓱᐊᐧᐨ ᐅᑭᒪᑲᓇᐠ 
 
ᑲᑕᓱ ᐸᐯᔑᑲᐧᑭᐣ ᑕᔑᑫᐃᐧᓇᐣ ᐯᐸᑲᐣ ᑕᔑ ᓇᐣᑕᐁᐧᐣᑕᒧᒪᑲᓄᐣ ᒋᒪ ᒋᔓᑲᐡᑭᐦᐅᐃᐧᓂᐊᐧᐨ, ᐁᑲᐧ ᒥᓇ ᐯᐸᑲᐣ ᐅᑲᔑ 
ᓇᐣᑕᐁᐧᐣᑕᓇᐊᐧ ᐃᐧᒋᐦᐃᑯᐃᐧᐣ ᐃᒪ ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ. ᐊᐊᐧᔑᒣ ᑭᔭᐸᐨ, ᑲᑕᓱ ᐸᐱᑭᔕᑭᓱᐊᐧᐨ ᐅᑭᒪᑲᓇᐠ ᐸᑲᐣ 
ᑕᐃᓇᑌᓂ ᐅᑐᓇᒋᑫᐃᐧᓂᐊᐧ, ᐅᑕᓄᑭᓇᑲᓇᐊᐧ, ᐅᐃᐧᒋᐦᐃᐁᐧᐃᐧᓂᐊᐧ, ᒥᓇ ᑫᔑ ᐅᑲᐡᑭᐦᐅᐃᐧᓂᐊᐧᐨ, ᐊᒥᑕᐡ ᐃᒪ ᑫᐅᐣᒋ ᐸᑲᓂᓭᐠ 
ᑫᔑ ᐊᐧᐃᐧᒋᑲᐸᐃᐧᑕᐊᐧᐊᐧᐨ ᐅᑕᓂᔑᓂᓂᒥᐊᐧᐣ. ᐊᐁᐧ ᒪᐡᑭᑭᐃᐧ ᐱᒧᒋᑫᐃᐧᐣ ᑲᓂᑲᓂᐡᑲᐠ ᐃᒪ ᑲᔑ ᐸᐱᑭᔕᑭᓱᐊᐧᐨ ᐅᑭᒪᑲᓇᐠ 
ᐃᐧᓇᐊᐧ ᐅᑲᓂᑲᓂ ᐱᒥᐸᓂᑕᐧᓇᐊᐧ ᑫᔑ ᐱᒧᒋᑲᓂᐊᐧᓂᐠ. 
 
ᐅᑭᒪᑲᓇᐠ ᑲᑭᐱᑭᔕᑭᓱᐊᐧᐨ ᐅᑲᐃᐧᒋᐦᐊᐊᐧᐣ ᐊᓂᔑᓂᓂᐊᐧᐣ ᒥᓯᐁᐧ ᑫᔑ ᐱᒧᒋᑲᑌᐠ ᐅᐁᐧ ᐱᒧᒋᑫᐃᐧᐣ, ᑫᐃᓇᑌᓂᐠ ᐅᑐᓇᒋᑫᐃᐧᓂᐊᐧ, 
ᑫᔑ ᓇᐣᑕᐁᐧᐣᑕᒧᓂᐨ ᐅᑕᓂᔑᓂᓂᒥᐊᐧ ᒥᓇ ᑫᔓᑲᐡᑭᐦᐅᐃᐧᓂᐊᐧ, ᐊᔑᐨ ᑲᔦ: 
 

 ᒋᐃᐧᒋᑐᐊᐧᐨ ᐊᓂ ᐊᐣᒋᐱᒧᒋᑲᓂᐊᐧᐠ ᒥᓇ ᒋᐅᐣᒋ ᓇᓇᑲᒋᑐᐊᐧᐨ ᐃᐧᐸᐨ ᒋᑭ ᒪᑕᓄᑭᒪᑲᐠ 
o ᒋᐃᐧᐣᑕᒪᐊᐧᐊᐧᐨ ᑕᔑᑫᐃᐧᓇᐣ ᑫᑯᓇᐣ ᐊᓂ ᐊᔭᐣᒋᓭᑭᐣ ᒥᓇ ᒋᐃᐧᑐᐊᐧᐨ ᑕᔑᑫᐃᐧᓇᐣ ᒋᐊᓂ ᑲᐧᔭᐣᒋᐊᐧᐨ ᐊᓂ 

ᓇᐣᑭᓭᓂᐠ ᑫᔓᐸᐸᒥᓯᑲᐣᑕᒧᐊᐧᐨ ᐱᓂᐡ ᐊᐱᐣ ᒋᐊᓂ ᑎᐯᐣᑕᒪᓱᐊᐧᐨ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ 
 ᐃᐧᑕᓄᑭᒥᑎᐃᐧᐣ 

o ᒋᐅᐣᒋ ᐱᒧᑐᐊᐧᐨ ᐃᐧᑕᓄᑭᒥᑎᐃᐧᓇᐣ ᐃᒪ ᑕᔑᑫᐃᐧᓂᐠ ᓴᑯᓇᐠ ᒋᒪᐊᐧᒋᐦᐃᑎᐃᐧᓂᑫᐊᐧᐨ, ᒋᓇᓯᑲᐊᐧᐊᐧᐨ 
ᒋᑲᑫᐧᒋᒪᐊᐧᐨ ᐅᑕᓂᔑᓂᓂᒥᐊᐧᐣ, ᓇᐣᑕ ᑲᔦ ᒪᒋᑭᑐᐃᐧᓂᐠ ᐅᐣᒋᐊᔭᒥᐦᐊᐊᐧᐨ. 

o ᒋᓂᑲᓂ ᐱᒧᑐᐊᐧᐨ ᑕᔑᑫᐃᐧᓇᐣ ᒥᓇ SLFNHAᑐᑲᐣ, ᒋᐃᐧᒋᐦᐊᐊᐧᐨ SLFNHA ᐃᐧᐣᑕᒪᑲᓂᐊᐧᐠ ᑫᑯᓀᓂᐊᐧᐠ ᐃᐁᐧ 
ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒥᓇ ᑯᑕᑭᔭᐣ ᒪᐊᐧᒋᐦᐃᑎᐃᐧᓇᐣ ᐃᒪ ᑲᔑ ᑕᑯᓭᑭᐣ. 

 ᒋᐅᐣᒋ ᑭᑭᓄᐡᑲᒪᑫᐊᐧᐨ 
o ᒋᐅᐣᒋ ᑭᑭᓄᐡᑲᒪᐊᐧᐊᐧᐨ SLFNHA ᑲᐊᐱᑕᒪᑫᓂᐨ ᒥᓇ ᑲᔦ ᐃᑫᐧᓂᐊᐧᐠ ᑫᐅᐣᒋ ᐊᔭᒥᑕᒪᑫᐊᐧᐨ ᐊᐱᑕᒪᑫᐃᐧᓂᐠ 
o ᒋᐅᐣᒋ ᐃᐧᐣᑕᒪᐊᐧᐊᐧᐨ ᑕᔑᑫᐃᐧᓇᐣ ᑲᑭᓇ ᑲᔑ ᐱᒥᐃᐧᒋᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ, ᑫᔑ 

ᓇᐣᑕᐁᐧᐣᑕᑲᐧᐠ, ᑕᑯ ᑲᔦ ᑯᑕᑭᔭᐣ ᑫᑯᓇᐣ ᑫᐅᐣᒋ ᒪᒋᑐᑕᑯᐨ ᐅᐱᒪᑎᓯᐃᐧᓂᐠ ᑐᑲᐣ ᐊᓂᐣ ᑫᑐᒋᑲᑌᐠ ᒥᓇ ᑫᐃᔑ 
ᐊᓂᑲᓇᑲᑌᐠ ᓂᐯᐃᐧᓂ ᒪᓂᒍᔕᐠ ᒥᓇ ᑯᑕᑭᔭᐠ ᒪᓂᒍᔕᐠ ᒥᓇ ᐊᓂᐣ ᑫᑐᑕᒪᐣ ᑭᐡᐱᐣ ᓂᐱ ᒪᒐᑲᒥᐣᐠ ᓇᐣᑕ 
ᐱᒋᐳᐊᐧᑲᒥᐠ. 

 ᒋᐅᐣᒋ ᑲᓄᒋᑫᑕᒪᑫᐊᐧᐨ 

o ᒋᑲᓄᒋᑫᑕᒪᐃᐧᐣᑕᐧ ᑕᔑᑫᐃᐧᓇᐣ, ᔓᓂᔭᓇᐣ ᑫᐅᐣᒋᐱᓇᐊᐧᐨ, ᑭᑭᓄᐦᐊᒪᑫᐃᐧᓇᐣ /ᐃᐧᒋᐦᐃᐁᐧᐃᐧᓇᐣ 
ᑫᓇᐣᑕᐁᐧᐣᑕᑲᐧᑭᐣ, ᑲᔦ ᐱᑯ ᐊᓂᐣ ᑫᑐᑕᐠ ᐊᐃᐧᔭ ᒋᐊᐸᒋᑐᒋᐣ ᐃᐧᒋᐦᐃᐁᐧᐃᐧᓇᐣ ᐃᒪ ᑕᔑᑫᐃᐧᓂᐠ. ᐊᐊᐧᔑᒣ 
ᑭᔭᐸᐨ, ᒋᑲᓄᒋᑫᑕᒪᑫᐊᐧᐨ ᓇᑕᒪᑫᐃᐧ ᐃᐧᒋᐦᐃᐁᐧᐃᐧᓇᐣ ᒥᓇ ᑕᔑᑫᐃᐧᐣ ᒋᒥᓄᔭᒪᑲᐠ ᐃᐧᒋᐦᐃᐁᐧᐃᐧᓇᐣ. 

 ᒋᐃᐧᒋᑐᐊᐧᐨ ᐱᒥ ᓇᓇᑲᒋᒋᑲᑌᑭᐣ, ᑎᐸᒋᒧᐃᐧᐣ ᒥᓇ ᑲᑫᐧᑌᐣᒋᑫᐃᐧᐣ ᐃᒪ ᐱᒧᒋᑫᐃᐧᓂᐠ 
o ᒋᐃᐧᑐᐊᐧᐨ ᑕᔑᑫᐃᐧᓇᐣ ᒋᐅᓇᑐᐊᐧᐨ ᑫᔑ ᐱᒥᐃᐧᒋᑫᐊᐧᐨ ᒥᓇ ᑫᔑ ᓇᓇᐣᑕᐃᐧ ᑲᑫᐧᑌᐣᒋᑫᐃᐧᐣ ᑲᐊᓂ 

ᐊᐱᒋᐡᑲᒪᑲᐠ ᐱᒧᒋᑫᐃᐧᐣ ᑲᑭᔑ ᐅᓇᒋᑲᑌᐠ ᑭᐡᐱᐣ ᑲᑭ ᑌᐱᓂᑲᑌᑭᐣ ᐃᑫᐧᓂᐊᐧᐣ ᑲᑭ ᐅᓇᒋᑲᑌᑭᐣ. 
o ᒋᐃᐧᒋᑐᐊᐧᐨ ᑕᔑᑫᐃᐧᓇᐣ ᒋᑭᐧᐁ ᓇᓇᑲᒋᑐᐊᐧᐨ ᑕᔑᑫᐃᐧᐣ ᒋᒥᓄᔭᒪᑲᐠ ᐊᓂᑭᐃᐧ ᐅᓇᒋᑫᐃᐧᓇᐣ 
o ᒋᐃᐧᑐᐊᐧᐨ ᑎᐸᒋᒧᐃᐧᐣ ᐸᑭᑎᓂᑲᑌᐠ, ᑭᐡᐱᐣ ᐃᔑ ᓇᐣᑕᐁᐧᐣᑕᑯᓯᐊᐧᐨ 

 ᒋᒪᐡᑲᐊᐧᑌᐠ ᐃᐧᑕᓄᑭᒥᑎᐃᐧᐣ ᐃᒪ ᑲᐅᐣᒋ ᐊᐃᐧᒋᒋᑲᑌᐠ ᐱᒧᒋᑫᐃᐧᐣ 
o ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ ᐅᑕᔭᓇᐊᐧ ᑫᑯᓀᓇᐣ ᑫᐊᓄᑲᑕᒧᐊᐧᐨ ᐃᒪ ᑲᐅᓇᑌᑭᐣ ᐱᒧᒋᑫᐃᐧᓂᐠ ᐃᒪ ᑲᔑ 

ᐸᑭᑎᓂᑲᑌᑭᐣ ᑕᔑᑫᐃᐧᓂᐠ, ᐁᑲᐧ ᒥᓇ ᐅᑫᐧᓂᐊᐧᐣ ᓇᓇᐣᑐᐠ ᑲᔑ ᐸᐱᑭᔑ ᐱᒧᒋᑲᑌᑭᐣ ᑭᑭᓄᐦᐊᒪᑫᐃᐧᓇᐣ ᑕᑭ 
ᐃᓯᓭ ᒋᐅᐣᒋ ᓂᑲᓂ ᐱᒧᑐᐊᐧᐨ ᐃᐧᑕᓄᑭᒥᑎᐃᐧᓇᐣ ᐃᑫᐧᓂᐊᐠ ᒥᓯᐁᐧ ᑲᐅᐣᒋ ᓂᑲᓂ ᑲᓇᐊᐧᐸᑕᒧᐊᐧᐨ ᒥᓇ ᑲᔦ 
ᑕᔑᑫᐃᐧᓂᐠ ᓀᑫ. 

 ᒋᐱᒥᐃᐧᒋᑲᑌᑭᐣ ᑫᐊᐸᒋᒋᑲᑌᑭᐣ ᐊᓂᐣ ᑫᔑ ᒥᓄᐱᒪᑎᓯᐨ ᐊᐃᐧᔭ ᑭᑭᓄᐦᐊᒪᑫᐃᐧᓇᐣ 
o ᐁᑲᐧ ᑕᐡ ᐃᐁᐧ ᑲᑭᔑ ᐅᓇᒋᑫᐊᐧᐨ ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ, ᐃᐧᒋᐦᐃᐁᐧᐃᐧᓇᐣ ᑕᑭ ᐸᑭᑎᓂᑲᑌᐊᐧᐣ ᑫᑭ 

ᐅᐣᒋ ᐃᐧᒋᒋᑲᑌᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ. 
 ᒋᐅᐣᒋ ᐃᐧᐣᑕᒪᑲᓂᐊᐧᐠ ᑲᔑ ᑭᑫᐣᑕᑲᐧᑭᐣ ᐊᐧᑲᐦᐃᑫᐃᐧᐣ, ᓂᐱᐃᐧ ᑫᑯᐣ, ᒧᐊᐧᐳ, ᐱᐳᓂᒥᑲᓇ. ᓇᐣᑕ ᑲᔦ ᒋᐊᔑᑎᓂᑲᑌᐠ 

ᑭᑭᓄᐦᐊᒪᑫᐃᐧᐣ (ᑐᑲᐣ ᐊᐦᑭᐃᐧ ᓇᓇᑲᒋᒋᑫᐃᐧᐣ), ᒋᒪᐡᑲᐊᐧᑌᑭᐣ ᐅᑫᐧᓂᐊᐧᐣ ᑭᑭᓄᐦᐊᒪᑫᐃᐧᓇᐣ, ᒥᓇ ᒋᒥᓇᐧᒋᑲᑌᑭᐣ ᑫᑯᓇᐣ 
ᑫᒪᒋᓭᑭᐣ. 

o ᑲᐸᐱᑭᔕᑭᓱᐊᐧᐨ ᐅᑭᒪᑲᓇᐠ ᐃᐧᓂᐊᐧ ᐅᑲᑭᑫᐣᑕᓇᐊᐧ ᑫᐃᔑᓂᑲᑕᒧᐊᐧᐨ ᐅᑫᐧᓂᐊᐧᐣ ᑲᐊᓂᒧᒋᑲᑌᑭᐣ ᒥᓇ ᑲᔦ 
ᒋᐸᑭᑎᓇᒧᐊᐧᐨ ᐊᑯᓯᐃᐧ ᐃᐧᐣᑕᒪᑫᐃᐧᓇᐣ ᐅᒪ ᑲᑕᔑᐣᒋᑲᑌᑭᐣ ᑭᐡᐱᐣ ᑫᑯᐣ ᐅᐣᒋ ᒪᒋᓭᐠ. 

 
5.2.1. ᑫᔑ ᐃᐧᑕᓄᑭᒥᑎᐊᐧᐨ ᑲᐸᐱᑭᔕᑭᓱᐊᐧᐨ ᐅᑭᒪᑲᓇᐠ ᒥᓇ SLFNHA 

ᑫᐊᓂᔑ ᐱᒋᓂᐡᑲᓂᐊᐧᐠ ᐃᐧᑕᓄᑭᒥᑎᐃᐧᐣ 
 
ᐁᑲᐧ ᐅᐁᐧ ᐊᓂ ᐱᒥ ᐅᓇᒋᑲᑌᑭᐣ ᒥᓇ ᒪᒋᒋᑲᑌᑭᐣ ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ, ᔕᑯᐨ ᑕᐡ, ᐃᐁᐧ 
ᐃᐧᑕᓄᑭᒥᑎᐃᐧᐣ ᓇᐣᑕᐁᐧᐣᑕᑲᐧᐣ ᐯᔓᐣᐨ ᒋᔑ ᐃᐧᑕᓄᑭᒥᑎᐊᐧᐨ.  ᐊᒥᑕᐡ ᑲᔦ ᐁᐃᑭᑎᓇᓂᐊᐧᐠ ᐯᔑᐠ ᐊᐃᐧᔭ ᒋᐅᐣᒋ̇ᐨ ᐃᒪ ᑲᔑ 
ᐸᐱᑭᔕᑭᓱᐊᐧᐨ ᐅᑭᒪᑲᓇᐠ ᐁᑲᐧ ᒥᓇ ᐯᔑᐠ ᒋᐅᐣᒋ̇ᐨ ᑕᔑᑫᐃᐧᓂᐠ ᒋᐃᐧᒋᑕᐧᐊᐧᐨ ᐊᓂ ᒪᒋ̇ᐡᑲᒪᑲᐠ ᒥᓇ ᒪᑕᓄᑭᒪᑲᐠ ᒋᐊᐱᑕᒪᑫᐊᐧᐨ 
ᐃᒪ.  ᑕᓱ ᐯᔑᑯᐱᓯᑦ ᒋᒪᒪᐊᐧᒋᐦᐃᑎᐊᐧᐨ ᑭᔭᐸᐨ ᒋᐊᓂ ᐅᓇᒋᑫᐊᐧᐨ ᒥᓇ ᒋᐅᓇᑌᐠ ᑫᔑ ᐱᒥᐃᐧᒋᑲᑌᐠ ᐅᐁᐧ ᐱᒧᒋᑫᐃᐧᐣ.  ᓇᐣᑕ 
ᐱᑯ ᑫᒋᐣ ᐯᔑᑯᔭᐦᑭ ᓇᐣᑕ ᓂᔓᔭᐦᑭ ᑕᐃᓯᓭ.  ᐃᒪ ᑲᓇᐣᑕᐁᐧᓂᒪᔭᐣᐠ ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ ᑲᔑ ᐱᒪᓄᑲᑌᐠ ᒥᐦᐃᒪ ᑲᐅᐣᒋ 
ᐃᓀᐣᑕᒪᐣ ᒋᐅᐣᒋ ᒪᐡᑲᐊᐧᑌᓂᐠ ᑫᔑ ᐃᐧᑕᓄᑲᑕᒧᐊᐧᐨ ᐅᑕᔑᑫᐃᐧᓂᐊᐧ.  ᑐᑲᐣ, ᑭᐡᐱᐣ ᑲᑲᑫᐧ ᑎᐸᒋᒧᓇᓂᐊᐧᐠ ᐅᐁᐧ ᐱᒧᒋᑫᐃᐧᐣ ᒥᓇ 
ᒋᐊᔭᑭᓀ ᑭᑫᐣᑕᒧᓂᐣᑕᐧ ᐊᐧᐃᔭᐠ ᐅᐁᐧ ᐅᐣᒋ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ ᓇᐣᑕ ᑫᒋᐣ ᓇᐊᐧᐨ ᑕᒥᓄᓭ 
SLFNHA ᒋᐅᓇᑐᐨ ᑫᔑ ᐃᐧᐣᑕᒪᑫᐊᐧᐨ ᔕᑯᐨ ᐅᑭᒪᑲᐠ ᑲᐸᐱᑭᔕᑭᓱᐊᐧᐨ ᐃᐧᓂᐊᐧ ᒋᐊᑭᓀ ᐃᐧᐣᑕᒪᑫᐊᐧᐨ.  ᔭᐦᐃ ᑲᔦ ᑲᐃᒋᑲᑌᐠ 
ᒋᐃᐧᐣᑕᒪᑲᓂᐊᐧᐠ ᐃᐧᒋᐦᐃᐁᐧᐃᐧᓇᐣ ᓇᐣᑐᑕᒧᓂᐊᐧᐠ, ᑐᑲᐣ ᒪᒋᑭᑐᐃᐧᓂᐠ ᒋᐅᐣᒋ ᒪᐊᐧᒋᐦᐃᑎᓇᓂᐊᐧᐠ, ᒪᓯᓇᑌᓯᒋᑲᓂᐠ, ᓇᐣᑕ ᒥᓇ ᑲᔦ 
ᒋᒪᐊᐧᒋᐦᐃᑎᓇᓂᐊᐧᐠ.  ᐅᐁᐧ ᐊᐱᑕᒪᑫᐃᐧᐣ ᐧᐃᓂᐊᐧ ᒋᐊᓂ ᐱᒧᑐᐊᐧᐨ ᒪᔭᑦ ᑫᐱᒧᑐᐊᐧᐨ ᐅᑕᐱᑕᒪᑫᐠ ᐅᐁᐧ ᐊᓄᑭᐃᐧᐣ, ᐁᑲᐧ 
ᐃᑫᐧᓂᐊᐧᐠ ᒣᑲᐧᐨ ᑲᐊᐱᑕᒧᐊᐧᐨ ᐅᑕᑯᓯᐠ ᑲᔑ ᐊᐧᐸᒥᐣᑕᐧ ᒥᓇ ᑲᔑ ᐃᐧᒋᐦᐊᑲᓄᐊᐧᐨ ᐃᐧᓇᐊᐧ ᒋᐊᓂ ᐊᐧᐁᐧᓀᐣᑕᒧᐊᐧᐨ ᑫᑯᓇᐣ.   
 

ᑫᔑ ᐊᐧᐃᐧᑕᓄᑭᒥᑎᓇᓂᐊᐧᐠ 
 
SLFNHA ᒥᓇ ᐅᑭᒪᑲᐠ ᑲᐸᐱᑭᔕᑭᓱᐊᐧᐨ ᑕᒪᐡᑲᐊᐧᓂ ᐅᐃᐧᑕᓄᑭᒥᑎᐃᐧᓂᐊᐧ ᒥᐁᐦᑕ ᑫᑭ ᒥᓄᐱᒧᒋᑲᑌᐠ ᐅᐁᐧ ᒪᒋᑕᐃᐧᐣ ᒥᓇ ᐁᑲ 
ᐃᐧᓂᑯ ᒋᐯᔑᑯ ᐊᓄᑲᑌᐠ.  ᐁᑲᐧ ᐱᒧᒋᑫᐃᐧᐣ ᐊᓄᑭᒪᑲᐠ, ᒋᐊᔭᐊᐧᐨ ᑲᑲᑎᐸᓇᑭᓱᐊᐧᐨ ᐅᑭᒪᑲᓇᐠ ᒋᐊᐱᑕᒪᑫᐊᐧᐨ ᐃᒪ ᑲᐃᐧᔑ 
ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ.  SLFNHA ᒥᓇ ᑲᐸᐱᑭᔕᑭᓱᐊᐧᐨ ᐅᑭᒪᑲᓇᐠ ᒋᒪᐊᐧᒋᐦᐃᑎᐊᐧᐨ ᓂᔕᐧ ᐯᔑᑯᐊᐦᑭ 
ᒋᐊᓂᒧᑕᒪᑎᐊᐧᐨ ᐊᑯᓯᐃᐧ ᑫᑯᓇᐣ ᒥᓇ ᐃᐧᒋᐦᐃᐁᐧᐃᐧ ᐱᒧᒋᑫᐃᐧᓇᐣ, ᑕᑯ ᑲᔦ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ 
ᐱᒧᒋᑫᐃᐧᐣ.  ᓇᐣᑕ ᒥᓇ ᑲᔦ ᑕᓱᐊᐦᑭ ᒋᑭᒋ ᒪᐊᐧᒋᐦᐃᑎᓇᓂᐊᐧᐠ ᐅᐁᐧ ᐅᐣᒋ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒋᐃᐧᑕᐱᐊᐧᐨ 
ᑯᑕᑭᔭᐠ ᐅᑭᒪᑲᐠ ᑲᐸᐱᑭᔕᑭᓱᐊᐧᐨ ᒥᓇ ᑲᔦ ᑕᔑᑫᐃᐧᓇᐣ.   

5.3 ᑫᔑ ᑫᐱᒥᓂᔕᐦᐃᑲᑌᑭᐣ ᐊᐱ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ  
ᐃᒪ ᑕᔑᑫᐃᐧᓇᐣ ᑲᔑ ᑕᑲᐧᑭᐣ 

 
ᐃᐧᓂᐊᐧ ᐃᑫᐧᓂᐊᐧᐣ ᑕᔑᑫᐃᐧᓇᐣ ᒋᐅᐣᒋ ᐃᐧᒋᑐᐊᐧᐨ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑫᔑ ᓇᐦᐃᓭᓂᐠ ᐃᒪ 
ᐅᑕᔑᑫᐃᐧᓂᐊᐧ. ᔕᑯᐨ ᑕᐡ, ᐊᔭᐊᐧᐣ ᑫᐱᒥᓂᔕᐦᐃᑲᑌᐊᐧᐣ ᑫᐊᐸᑕᑭᐣ ᒥᐁᑕ ᑫᑭ ᑲᐡᑭᒋᑲᑌᐠ ᑲᑭ ᐃᓀᐣᑕᑲᐧᐠ ᒋᐃᓇᓄᑭᒪᑲᐠ ᒥᓇ 
ᑲᑲᐧᑫ ᑌᐱᓂᑲᑌᑭᐣ ᐅᒪ ᐱᒧᒋᑫᐃᐧᓂᐠ: 
 

 ᑕᔑᑫᐃᐧᐣ ᒋᒥᓄᔭᒪᑲᐠ ᓂᑲᓀᐣᑕᑲᐧᐣ 
 ᑲᑕᓯᑭᐣ ᑕᔑᑫᐃᐧᓇᐣ ᒋᐅᑕᐱᓇᒧᐊᐧᐨ ᒥᓇ ᒋᐊᐸᒋᑐᐊᐧᐨ ᑲᐃᓀᐣᑕᑲᐧᐠ ᒋᑭ ᐃᓇᓄᑭᒪᑲᑭᐸᐣ, ᑲᓂᒋᓀᐣᑕᑲᐧᑭᐣ, ᒥᓇ ᑲᑫᐧ 

ᑌᐱᓂᑲᑌᑭᐣ ᒋᒪᐡᑲᐊᐧᑌᑲᐧᐸᐣ ᐃᐁᐧ ᑲᐃᓀᐣᑕᑲᐧᐠ ᒋᓯᓭᐠ. 
 ᑲᑕᓯᑭᐣ ᑕᔑᑫᐃᐧᓇᐣ ᒋᐅᓀᐣᑕᒧᐊᐧᐨ ᐊᓂᐣ ᑫᔑ ᐱᒥᐃᐧᑐᐊᐧᐨ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ 
 ᑲᑕᓯᑭᐣ ᑕᔑᑫᐃᐧᓇᐣ ᒋᐅᓀᐣᑕᒧᐊᐧᐨ ᐊᐊᐧᓀᐣ ᑫᓂᑲᓂᐱᒧᑐᑫᐧᐣ ᐅᐁᐧ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ  
 ᐊᐊᐧᓀᓂᑯ/ᐱᒧᒋᑫᐃᐧᐣ/ᐃᐧᒋᐦᐃᐁᐧᐃᐧᐣ ᒋᐸᑭᑎᓇᒧᐊᐧᐨ/ᐊᓂᑭᓇᑲᓇᐠ/ᐃᒪ ᒪᒋᑕᐃᐧᓇᐣ ᑲᔭᑭᐣ, ᓇᐣᑕ ᑲᐱᑭᐅᑌᐊᐧᐨ, 

ᑕᔑᑫᐃᐧᐣ ᐁᓂᓯᑕᐁᐧᐣᑕᐠ ᒥᓇ ᐁᓇᓄᑲᑕᒧᐊᐧᐨ ᐃᐁᐧ ᑕᔑᑫᐃᐧᐣ ᒋᒥᓄᔭᒪᑲᐠ 
 ᑕᔑᑫᐃᐧᓇᐣ ᒋᐅᐣᒋ ᐊᐧᐃᐧᐣᑕᒪᑎᐊᐧᐨ ᑲᔑ ᑭᑫᐣᑕᒧᐊᐧᐨ ᒥᓇ ᒋᐅᐣᒋ ᐊᐧᐃᐧᒋᐦᐃᑎᐊᐧᐨ ᐅᐁᐧ ᐅᐣᒋ ᑕᔑᑫᐃᐧᐣ ᒋᒥᓄᔭᒪᑲᐠ 
 ᑕᔑᑫᐃᐧᓇᐣ ᒋᑲᐧᔭᐣᑕᓂᐠ ᐅᑐᓇᒋᑫᐃᐧᓂᐊᐧ ᒋᑭ ᐊᓂᔭᐊᐧᐸᐣ ᑫᐊᓄᑲᑕᒧᐊᐧᐨ ᑕᔑᑫᐃᐧᐣ ᒋᒥᓄᔭᒪᑲᐠ 
 ᑕᔑᑫᐃᐧᓇᐣ ᒋᐊᔭᐊᐧᐨ ᒪᐊᐧᐣᑐᐱᐦᐃᑫᐃᐧᐣ/ᐃᐧᐣᑕᒪᑫᐃᐧᐣ ᑫᐊᐸᒋᑐᐊᐧᐨ ᓇᐊᐧᐨ ᒋᒥᓄᓭᓂᐠ/ᐃᐧᐸᐨ ᓇᐊᐧᐨ ᒋᑐᑭᓇᒧᐊᐧᐨ 

ᑕᔑᑫᐃᐧᐣ ᑫᔑ ᒥᓄᔭᒪᑲᓂᐠ ᐅᐱᒪᑎᓯᐃᐧᓂᐊᐧ ᑲᔦ ᐅᑕᔑᑫᐃᐧᓂᐊᐧ ᒥᓇ ᑲᔦ ᐃᐧᐸᐨ ᓇᐊᐧᐨ ᒋᐊᓄᑲᑕᒧᐊᐧᐨ ᒥᓇ 
ᒋᐃᐧᐣᑕᒪᑫᐊᐧᐨ 

 ᑕᔑᑫᐃᐧᓇᐣ ᒋᑭᑭᓇᐊᐧᑌᐣᑕᒧᐊᐧᐨ ᑫᑯ ᐃᐧᑕᓄᑭᒥᑎᐃᐧᓇᐣ ᑲᓇᐣᑕᐁᐧᐣᑕᑲᐧᑭᐣ (ᑫᑯ ᐃᐧᒋᐦᐃᐁᐧᐃᐧᐣ ᑫᓇᐣᑕᐁᐧᐣᑕᑲᐧᐠ ᒥᓇ 
ᐊᐣᑎ ᑫᐅᐣᒋᓭᐠ) 

 ᑕᔑᑫᐃᐧᓇᐣ ᒋᑭᑭᓇᐊᐧᒋᑐᐊᐧᐨ ᒣᑲᐧᐨ ᑲᔭᑭᐣ ᐃᐧᒋᐦᐃᐁᐧᐃᐧᓇᐣ ᒥᓇ ᑯᑕᑭᔭᐣ ᐃᐧᒋᐦᐃᐁᐧᐃᐧᓇᐣ ᑲᓇᐣᑕᐁᐧᐣᑕᑲᐧᑭᐣ ᒥᓇ 
ᒋᓇᓇᐣᑕᐃᐧ ᑭᑫᐣᑕᒪᓂᐣ ᐊᓂᐣ ᑫᑭ ᑐᒋᑲᑌᑭᐸᐣ 

 
5.3.1. ᑫᔑ ᐅᐸᐸᒥᓯᑲᐣᑕᒧᐊᐧᐨ ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ ᒥᓇ SLFNHA 

 
ᑲᑕᓯᑭᐣ ᑕᔑᑫᐃᐧᓇᐣ ᐃᐧᓇᐊᐧ ᐅᑲ ᐅᓀᐣᑕᓇᐊᐧ ᐊᓂᐣ ᑫᐃᓇᑌᐠ ᒥᓇ ᑫᓂᑲᓂᑕᒧᐊᐧᐨ ᐅᐁᐧ ᐱᒧᒋᑫᐃᐧᐣ (ᐊᔕ ᑲᑭ ᐃᐧᐣᒋᑲᑌᐠ ᐃᒪ 
ᑫᐱᒥᓂᔕᐦᐊᒧᐊᐧᐨ ᑕᔑᑫᐃᐧᓇᐣ).  ᐁᑲᐧ ᒥᓇᐊᐧ ᐊᓂ ᑫᐊᓂᑐᒋᑲᑌᐠ ᐅᓇᒋᑫᐃᐧᓂᐠ, SLFNHA ᐅᑲᐃᐧᒋᑲᐸᐃᐧᑕᓇᐣ ᑕᔑᑫᐃᐧᓇᐣ 
ᐅᓇᑐᐊᐧᐨ ᑫᐃᓇᑌᐠ ᒥᓇ ᑫᓂᑲᓂᑕᒧᐊᐧᐨ ᐱᒧᒋᑫᐃᐧᐣ ᒥᓇ ᑭᑭᓄᐦᐊᒪᑫᐃᐧᓇᐣ.  ᔕᑯᐨ ᑕᐡ, ᐁᐅᐣᒋ ᑭᑭᓇᐊᐧᑕᐸᐣᑕᐦᐃᐊᐧᓂᐊᐧᐠ ᐅᐁᐧ 
ᐱᒧᒋᑫᐃᐧᐣ, ᓂᑭ ᐅᔑᑐᒥᐣ ᐯᔑᑲᐧᔦᐠ ᑫᑭ ᑐᒋᑲᑌᑭᐸᐣ.   
 
ᐃᒪ ᓂᐡᑕᑦ ᑫᓂᑲᓀᐣᑕᑲᐧᐠ ᐱᒧᒋᑫᐃᐧᓂᐠ ᒥᐃᑫᐧᓂᐊᐧᐠ ᐃᐡᑯᓂᑲᓂᐃᐧ ᐅᓂᑲᓂᑕᒪᑫᐠ, ᑫᐅᐣᒋ ᐃᐧᑕᓄᑭᒪᐊᐧᐨ ᒥᐡᑭᑭᐃᐧ ᐱᒧᒋᑫᐃᐧᐣ 
ᑲᓂᑲᓂᑕᐠ.  ᐁᑲᐧ ᑕᐡ ᐊᐁᐧ ᒪᐡᑭᑭᐃᐧ ᐱᒧᒋᑫᐃᐧᐣ ᑲᓂᑲᓂᑕᐠ ᒥᓇ ᐅᓂᑲᓂᑕᒪᑫᐠ, ᔕᑯᐨ ᑫᐃᐧᓂᐊᐧ ᐃᒪ ᑕᔭᐊᐧᐠ ᒪᐡᑭᑭᐃᐧ 
ᐅᑕᐱᑕᒪᑫᐠ.  ᐅᐁᐧ ᐊᐱᑕᒪᑫᐃᐧᐣ ᐅᑲᑭ ᐃᐧᒋᑲᐸᐃᐧᑕᐊᐧᐊᐧᐣ ᒪᐡᑭᑭᐃᐧ ᐱᒧᒋᑫᐃᐧᐣ ᑲᓂᑲᓂᑕᐠ ᒋᐅᓀᐣᑕᑭᐣ ᑫᑯᓇᐣ ᒥᓇ 
ᐅᓇᒋᑫᐃᐧᓇᐣ. ᐃᐁᐧ SLFNHA ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒪᓯᓇᐦᐃᑫᐃᐧᑲᒥᐠ ᒥᐦᐃᒪ ᑫᐃᐧᓂᐊᐧ ᒋᐅᐣᒋ 
ᐃᐧᒋᑲᐸᐃᐧᑕᑫᐊᐧᐨ ᐃᑫᐧᓂᐊᐧᐣ ᒪᐡᑭᑭᐃᐧ ᐱᒧᒋᑫᐃᐧᐣ ᑲᓂᑲᓂᐡᑲᐠ.  ᐁᑲᐧ ᐃᓇ ᑕᐸᓯᐡ ᑫᐊᔭᐊᐧᐨ ᒪᐡᑭᑭᐃᐧ ᐱᒧᒋᑫᐃᐧᐣ ᑲᓂᑲᓂᐡᑲᐠ, 
ᐱᒧᒋᑫᐃᐧᐣ ᑕᓂ ᐸᐱᑭ̇ᔕᑭᐣᑌᐊᐧᐣ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ ᒥᓇ ᐅᑕᑯᓯᐠ ᑲᑕᔑ ᐊᐧᐸᒪᑲᓄᐊᐧᐨ 
ᒥᐁᐦᑕ ᒋᐯᑌᓇᑲᐧᐠ ᐅᑫᐧᓂᐊᐧᐣ ᑲᓂᔑᑭᐣ ᐱᒧᒋᑫᐃᐧᓇᐣ.  ᑲᐃᐧᐣ ᒪᔑ ᑫᑯᐣ ᐅᑕᑯᓯᐠ ᑲᑕᔑ ᐊᐧᐸᒪᑲᓄᐊᐧᐨ, ᐁᑲ ᐃᐧᓂᑯ ᐃᐁᐧ ᒪᔭᑦ 
ᑲᐃᓇᓄᑭᒪᑲᐠ ᐅᐁᐧ ᒪᒋᑕᐃᐧᐣ.  ᐃᒪ ᑲᐃᓇᑌᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ, ᓂᐦᓯᓄᐣ ᒪᔭᑦ ᑫᑭᑭᓄᐦᐊᒪᑲᓂᐊᐧᐠ– 
ᒋᐊᔭᐣᑲᐧᒥᓂᑲᑌᑭᐣ ᑕᔑᑫᐃᐧᓇᐣ, ᒥᓄᐱᒪᑎᓯᐃᐧᐣ ᑫᔑ ᐱᒥᐃᐧᒋᑲᑌᐠ, ᒥᓇ ᐁᐅᑦᐱᑭᐦᐊᔭᐣᑲᐧ ᑭᓂᒐᓂᔑᓇᐣ– ᐃᐧᓂᐊᐧ ᑕᐡ ᑕᔑᑫᐃᐧᓇᐣ 
ᒋᐅᓀᐣᑕᒧᐊᐧᐨ ᑫᑭᔑ ᐊᒋᑲᑌᑭᐣ ᐅᑫᐧᓂᐊᐧᐣ ᑭᑭᓄᐦᐊᒪᑫᐃᐧᓇᐣ.  ᐃᐁᐧ ᑲᐅᐣᒋ ᒪᐡᑲᐃᐧᑲᐸᐃᐧᒪᑲᐠ ᑕᔑᑫᐃᐧᐣ ᒋᒥᓄᔭᒪᑲᐠ ᑲᐃᐧᐣ ᐅᒪ 
ᒋᐊᔑᑎᓂᑲᑌᐠ, ᐃᐧᓂᐊᐧ ᒪᔭᑦ ᐅᑲᓄᒋᑲᓇᐊᐧ ᐃᑫᐧᓂᐊᐧᐠ ᒪᔭᑦ ᑲᐅᐣᒋ ᓂᑲᓂ ᐱᒧᑐᐊᐧᐨ ᒪᐡᑭᑭᐃᐧ ᐱᒧᒋᑫᐃᐧᐣ.  ᐊᐊᐧᔑᒣ ᑭᔭᐸᐨ, 
ᒥᔑᐣ ᑯᑕᑭᔭᐣ ᑫᐊᓄᑲᑌᑭᐣ ᐃᒪ ᑭᑭᓄᐦᐊᒪᑫᐃᐧᓇᐣ ᑲᔑᔭᑭᐣ ᒥᑕᐡ ᐊᐁᐧ ᑫᒪᒥᑎᓀᐣᑕᑭᐣ ᒪᐡᑭᑭᐃᐧ ᐱᒧᒋᑫᐃᐧᓇᐣ ᑲᓂᑲᓂᐡᑲᐠ.  
ᒋᐊᔭᐣᑲᐧᒥᓂᑲᑌᑭᐣ ᑕᔑᑫᐃᐧᓇᐣ, ᒥᓄᐱᒪᑎᓯᐃᐧᐣ ᑫᔑ ᐱᒥᐃᐧᒋᑲᑌᐠ ᒥᓇ ᐁᐅᑦᐱᑭᐦᐊᔭᐣᑭᑕᐧ ᑭᓂᒐᓂᔑᓇᐣ ᒥᐦᐃᒪ ᑫᔑ ᐃᐧᒋᒋᑲᑌᐠ 
ᐃᒪ ᑲᐅᐣᒋ ᒪᐡᑲᐃᐧᑲᐸᐃᐧᒪᑲᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ.  ᑐᑲᐣ, ᑎᐸᐣ ᐅᑲ ᒪᐊᐧᐣᑐᐱᐦᐊᓇᐊᐧ ᑫᔑ ᐱᒥᐃᐧᒋᑲᑌᑭᐣ 
ᑭᑭᓄᐦᐊᒪᑫᐃᐧᓇᐣ ᑫᔑ ᐅᔑᑎᓂᑲᑌᐠ ᑕᔑᑫᐃᐧᓂᐠ ᓀᑫ ᒥᓇ ᐃᒪ ᒪᔭᑦ ᑲᐅᐣᒋ ᓂᑲᓂ ᐱᒧᒋᑲᑌᑭᐣ ᒪᐡᑭᑭᐃᐧ ᐱᒧᒋᑫᐃᐧᐣ 
ᑫᐊᐸᒋᑐᐊᐧᐨ ᐃᒪ ᒋᐅᐣᒋ ᑭᑫᐣᑕᒧᐊᐧᐨ ᐱᒧᒋᑫᐃᐧᓂᐠ.  

5.4 ᑫᔑ ᐅᐸᐸᒥᓯᐃᐧᓂᐊᐧ ᒪᐡᑭᑭᐃᐧᑲᒥᑯᐃᐧ ᐅᑕᓄᑭᐠ 
 
 ᐊᒥᑕᐡ ᑫᔑ ᐅᐸᐸᒥᓯᑲᐣᑕᒧᐊᐧᐨ ᒪᐡᑭᑭᐃᐧᑲᒥᑯᐃᐧ ᐅᑕᓄᑭᐠ ᓇᓇᐣᑐᐠ ᑕᐃᔑᓇᑲᐧᓄᐣ ᒣᑲᐧᐨ ᐅᓇᒋᑲᑌᐠ ᒥᓇ ᒪᑕᐸᑕᐠ ᐅᐁᐧ 
ᐱᒧᒋᑫᐃᐧᐣ. ᒥᐃᐧᓂᑯ ᐁᐃᓯᓭᐠ, ᒋᐅᐣᒋ ᐸᑭᑎᓇᒧᐊᐧᐨ ᑲᔑ ᐅᑲᐡᑭᐦᐅᐃᐧᓂᐊᐧ ᒥᓇ ᒋᐱᒥ ᑭᑭᓄᐡᑲᒪᑫᐊᐧᐨ ᐃᒪ ᑲᐊᔑᑎᓂᑲᑌᑭᐣ 
ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ. 
 

 ᑕᑭ ᐃᐧᒋᑕᐧᐊᐧᐠ ᑫᔑ ᐱᒥᐃᐧᒋᑲᑌᑭᐣ ᒪᒋᑕᐃᐧᓇᐣ, ᐃᒪ ᒪᔭᑦ ᑲᐅᐣᒋ ᓂᑲᓂ ᐱᒧᒋᑲᑌᑭᐣ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᓇᐣ.   
 ᐃᑫᐧᓂᐊᐧᐠ ᑕᐣᑐᕑ ᐯ ᒪᐡᑭᑭᐃᐧ ᐱᒧᒋᑫᐃᐧᐣ ᑲᐅᐣᒋ ᓇᓇᑲᒋᑐᐊᐧᐨ ᐅᑭ ᓇᑯᒪᐣ FNIHB, MOHLTC, ᒥᓇ SLFNHA 

ᒋᐅᑕᐱᓇᑲᓄᐨ ᑲᐅᐣᒋ ᐃᐧᒋᑕᐧᐨ ᒪᐡᑭᑭᐃᐧᐱᒧᒋᑫᐃᐧᐣ ᑲᔑ ᐅᐸᐸᒥᓯᐃᐧᓂᐨ (AMOH) ᒥᓇ ᑯᑕᐠ AMOH ᐃᒪ SLFNHA ᐃᐁᐧ 
ᒥᓂᑯᐠ 0.6 ᐊᓂᑭᐃᐧ ᓇᑯᒥᑎᐃᐧᐣ.  ᒥᑕᐡ ᒋᐅᐣᒋ ᒪᐡᑲᐊᐧᑌᓂᐠ ᑲᔑ ᐃᐧᑕᓄᑭᒥᑎᐊᐧᐨ TBDHU ᒥᓇ SLFNHA.   

 ᑕᑭ ᐃᓯᓭᓂ ᒪᐡᑭᑭᐃᐧ ᐱᒧᒋᑫᐃᐧᐣ ᑲᐊᓂᑲᑕᒧᐊᐧᐨ ᒋᑭ ᐃᐧᒋᑲᐸᐃᐧᑕᐊᐧᐨ SLFNHA ᐃᒪ ᓀᑫ ᒪᐊᐧᐣᑐᐱᐦᐃᑫᐃᐧᓂᐠ ᒥᓇ 
ᑲᒣᒣᒋᑲᒋᑲᑌᑭᐣ, ᐊᑯᓯᐃᐧ ᐅᓇᑯᓂᑫᐃᐧᓀᓴᐣ ᐅᓇᒋᑲᑌᑭᐣ, ᒥᓇ ᒋᒪᒪᐤ ᐊᐸᒋᑐᐊᐧᐨ ᒣᑲᐧᐨ ᑲᐊᐸᑕᑭᐣ ᒪᐡᑭᑭᐃᐧ 
ᑭᑭᓄᐦᐊᒪᑫᐃᐧᓇᐣ.  

 ᐃᐁᐧ ᑭᐁᐧᑎᓄᐠ ᓀᐣᑲᐱᐦᐊᑲᓄᐠ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᐣ ᑲᐱᒧᑐᐊᐧᐨ ᐃᐧᓇᐊᐧ ᓇᐣᑕ ᑕᒪᐡᑲᐊᐧᓂ ᑫᔑ ᐃᐧᒋᑐᐊᐧᐨ 
ᐃᑫᐧᓂᐊᐧᐣ ᐊᓂᐣᑕ ᑕᔑᑫᐃᐧᓇᐣ. ᑐᑲᐣ, ᑕᔑᑫᐃᐧᓇᐣ ᐊᐧᐱᑯᐣ ᓴᑲᐦᐃᑲᐣ, ᐊᐧᐸᐡᑲᐣᐠ ᒥᓇ ᒥᑭᓯᐃᐧᓴᑲᐦᐃᑲᓂᐠ ᓇᐊᐧᐨ 
ᐯᔑᓇᑯᓯᐊᐧᐠ ᐅᒪ ᑕᐃᐧᓂᐠ ᐃᐧᒋᐦᐃᐁᐧᐃᐧᓇᐣ ᑲᐸᑭᑎᓇᒧᐊᐧᐨ NWHU, ᐁᑲᐧ ᑕᐡ ᑫᒋᐣ ᐃᐧᓂᐊᐧ ᑕᐅᓇᑕᒪᓯᐊᐧᐠ 
ᐃᐧᑕᓄᑭᒥᑎᐃᐧᓇᐣ ᐃᐁᐧ ᐅᐣᒋ ᐃᐧᒋᐦᐃᐁᐧᐃᐧᓇᐣ. ᓇᐣᑕ ᒥᓇ ᑲᔦ ᐅᑯ ᐅᓀᐣᑕᓇᐊᐧ ᒋᒥᓇᐧᑐᐊᐧᐨ ᑫᒪᒪᐃᐧ ᐊᐸᒋᒋᑲᑌᑭᐣ 
ᐃᐧᐣᑕᒪᑫᐃᐧᓇᐣ ᐃᒪ NWHU ᒥᓇ ᑕᔑᑫᐃᐧᓇᐣ. ᑐᑲᐣ, ᐊᓂᔑᓂᓂᐊᐧᐠ ᐃᒪ ᑲᑕᔑᑫᐊᐧᐨ ᓇᐣᑕ ᑫᒋᐣ ᒋᑕᐦᐅᑎᐃᐧᐣ ᑲᐅ 
ᐅᐣᑎᓇᓇᐊᐧ ᐃᒪ NWHU ᐁᑲᐧ ᒥᓇ ᐊᓂᐣᑕ ᐃᒪ ᑕᔑᑫᐃᐧᓂᐠ, ᒪᐊᐧᐨ ᑕᐡ ᐊᓂᒥᓭ ᑲᐊᓂ ᑲᓇᐁᐧᐣᑕᑲᐧᑭᐣ 
ᒪᓯᓇᐦᐅᑯᐃᐧᓇᐣ. ᒋᐅᓇᒋᑲᑌᑭᐣ ᐃᐧᑕᓄᑭᒥᑎᐃᐧᓇᐣ ᑫᐅᐣᒋ ᓂᑲᓂ ᓇᓇᑲᒋᑐᐨ ᑲᐊᐣᑕᒋᑲᑌᑭᐣ ᒪᓯᓇᐦᐅᑯᐃᐧᓇᐣ ᒥᓇ 
ᑲᒪᒪᐃᐧ ᐊᐸᒋᑐᐊᐧᐨ ᒪᐊᐧᐣᑐᐱᐦᐃᑫᐃᐧᓇᐣ ᒋᑭ ᒪᒥᑎᓀᐣᑕᑲᐧᑲᐧᐸᐣ. 

 
5.5 ᑫᔑ ᐅᐸᐸᒥᓯᐃᐧᓂᐊᐧᐨ FNIHB 

 
 ᒋᐸᑭᓇᑲᓄᐨ ᔓᔭᓂ ᐊᐁᐧ ᑫᐅᐣᒋ ᑎᐸᐦᐊᒧᐊᐧᑲᓄᐨ ᑲᐅᐣᒋ ᐃᐧᒋᑕᐧᐨ ᒪᐡᑭᑭᐃᐧ ᐱᒧᒋᑫᐃᐧᐣ ᓀᑫ, ᒋᐃᐧᑕᓄᑭᒪᑲᓄᐊᐧᐨ 

MOHLTC. 
 ᒋᐱᒥ ᒪᒪᐤ ᐃᐧᑕᓄᑭᒪᑲᓄᐊᐧᐨ ᒥᓇ ᒋᐸᑭᑎᓂᑲᑌᑭᐣ ᐅᑭᑭᓄᐦᐊᒪᑯᐃᐧᓂᐊᐧ ᐃᒪ ᑕᔑᑫᐃᐧᓂᐠ ᑲᑕᓇᓄᑭᐊᐧᐨ ᒪᐡᑭᑭᐃᐧ 

ᐊᓂᑭᓇᑲᓇᐠ. 
 ᒋᐱᒥ ᐃᐧᑕᓄᑭᒪᑲᓄᐊᐧᐨ ᑕᔑᑫᐃᐧᓇᐣ ᒥᓇ ᑯᑕᑭᔭᐠ ᑫᐅᐣᒋ ᐃᐧᑕᓄᑭᒥᐁᐧᐊᐧᐨ ᒋᓇᓇᐣᑎᓂᑲᑌᑭᐣ ᑫᑭᔑ ᐅᐡᑭ 

ᐱᒥᐃᐧᒋᑲᑌᑭᐸᐣ ᑕᔑᑫᐃᐧᐣ ᒋᒥᓄᔭᒪᑲᐠ ᐃᐧᒋᐦᐃᐁᐧᐃᐧᓇᐣ/ᑭᑭᓄᐦᐊᒪᑫᐃᐧᓇᐣ, ᑐᑲᐣ ᒪᐡᑭᑭᐃᐧ ᐃᐧᒋᐦᐃᐁᐧᐃᐧᑌ ᑫᔑ 
ᐱᒥᐃᐧᒋᑲᑌᐠ ᐃᒪ ᑭᐁᐧᑎᓄᐠ ᑲᔭᑭᐣ ᑕᔑᑫᐃᐧᓇᐣ. 

 ᒋᐱᒥ ᓇᓇᐣᑎᓇᐊᐧᑲᓄᐨ ᔓᓂᔭ ᑫᐅᐣᒋ ᐱᒥᐃᐧᒋᑲᑌᑭᐣ ᒣᑲᐧᐨ ᑲᔭᑭᐣ ᑕᔑᑫᐃᐧᓂᐠ ᒥᓇ ᒪᔭᑦ ᑲᐅᐣᒋ ᐱᒋᐃᐧᒋᑲᑌᑭᐣ 
ᒪᐡᑭᑭᐃᐧ ᐃᐧᒋᐦᐃᐁᐧᐃᓇᐣ. 

 ᒋᐃᐧᒋᑲᐸᐃᐧᒋᑲᑌᑭᐣ ᐊᓂ ᐊᐣᒋᓭᐠ ᒥᓇ ᐊᓂ ᒪᒋ ᐊᐸᑕᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ. 
 ᒋᓂᓯᑕᐃᐧᓂᑲᑌᑭᐣ ᒥᓇ ᒋᐃᐧᒋᑲᐸᐃᐧᒋᑲᑌᑭᐣ ᐊᐣᑎ ᐁᑲ ᑲᔑ ᑕᑲᐧᑭᐣ ᐃᐧᒋᐦᐃᐁᐧᐃᐧᓇᐣ 

 
5.6 ᑫᔑ ᐅᐸᐸᒥᓯᐃᐧᓂᐊᐧᐨ MOHLTC 
 

 ᒋᐸᑭᑎᓇᑲᓄᐨ ᔓᓂᔭ ᑫᐅᐣᒋ ᑎᐸᐦᐊᒧᐊᐧᑲᓄᐨ ᑫᐅᐣᒋ ᓇᓇᑲᒋᑐᐨ ᒪᐡᑭᑭᐃᐧ ᐱᒧᒋᑫᐃᐧᐣ, ᒋᐅᐣᒋ ᐃᐧᑕᓄᑭᒪᑲᓄᐨ 
FNIHB. 

 ᒋᐱᒥ ᐃᐧᒋᑲᐸᐃᐧᑕᐊᐧᑲᓄᐊᐧᐨ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᓂᐧᐊ ᑫᔑ ᒥᓄ ᐱᒪᑎᓯᐊᐧᐨ ᑲᐱᒧᑐᐊᐧᐨ ᑭᐡᐱᐣ ᐃᔑ 
ᓇᐣᑕᐁᐧᐣᑕᑲᐧᐠ ᒣᑲᐧᐨ ᐊᓂ ᐊᐣᒋᓭᑭᐣ ᐱᒧᒋᑫᐃᐧᓇᐣ, ᒪᒋᒋᑲᑌᑭᐣ, ᒥᓇ ᑫᐊᓂᔑ ᐊᔭᐱᒋᐡᑲᒪᑲᑭᐣ ᐱᒧᒋᑫᐃᐧᓇᐣ. 

 ᒋᐅᐣᒋ ᐃᐧᒋᑲᐸᐃᐧᑕᐃᐧᐣᑕᐧ SLFNHA, ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ, ᒥᓇ ᐊᓂᔑᓂᓂᐃᐧ ᑕᔑᑫᐃᐧᓇᐣ ᒣᑲᐧᐨ ᑲᐊᓂ ᐊᐣᒋᓭᐠ 
ᐱᒧᒋᑫᐃᐧᐣ ᒪᒋᒋᑲᑌᑭᐣ, ᒥᓇ ᑫᐊᓂᔑ ᐊᔭᐱᒋᐡᑲᒪᑲᑭᐣ ᐱᒧᒋᑫᐃᐧᓇᐣ. 

 
 

6.0 ᑫᐊᓂᔑ ᐱᒋᓂᐡᑲᒪᑲᐠ ᐅᓇᒋᑫᐃᐧᐣ 
 
ᐅᓇᒋᑲᑌᑭᐣ ᒥᓇ ᒪᒋ ᐊᐸᒋᒋᑲᑌᐠ ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᒥᐡᑕᐦᐃ ᑕᑲᐧᐣ ᑫᐊᓄᑲᑌᐠ, ᐁᑲᐧ ᒥᓇ 
ᑕᓇᐣᑕᐁᐧᐣᑕᑲᐧᐣ ᒋᐅᒋᑲᑌᐠ ᑫᐊᓂᔑ ᐸᐱᑭᔑ ᐊᐣᒋᓭᑭᐣ ᐱᒧᒋᑫᐃᐧᓇᐣ.  ᔕᑯᐨ ᑕᐡ, ᐁᒪᐧᔦ ᒪᒋ ᐊᐸᒋᑐᔭᐠ, ᓇᐣᑕᐁᐧᐣᑕᑲᐧᐣ ᒋᐊᔭᐠ 
ᑫᐊᓂᔑ ᐊᐣᒋᓭᑭᐣ ᐱᒧᒋᑫᐃᐧᓇᐣ ᐁᑲᐧ ᒣᑲᐧᐨ SLFNHA ᒪᑕᓄᑲᑕᑭᐣ ᑫᔑ ᐱᒧᒋᑲᑌᐠ ᒋᑭᑫᐣᑕᑲᐧᐠ ᑫᔑ ᐱᒥᐃᐧᒋᑲᑌᐠ 
ᐃᐧᒋᑲᐸᐃᐧᑕᑫᐃᐧᐣ ᐃᐁᐧ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ.  ᐁᑲᐧ ᑲᔦ ᐊᔑᐨ, SLFNHA ᐅᑲ ᐃᐧᑕᓄᑭᒪᐣ ᑕᔑᑫᐃᐧᓇᐣ ᒥᓇ 
ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ ᒋᐅᓇᑐᐊᐧᐨ ᑫᔑ ᐱᒧᒋᑫᐊᐧᐨ ᒥᓇ ᒋᐅᓇᑐᐊᐧᐨ ᐃᒪ ᑕᔑᑫᐃᐧᓂᐠ ᑫᐅᐣᒋ ᐱᒧᒋᑫᑕᒪᑯᐊᐧᐨ ᒥᓇ ᑲᔦ 
ᑭᑭᓄᐦᐊᒪᑫᐃᐧᓇᐣ.  SLFNHA ᐃᑭᑐ ᒋᐅᓇᑐᔭᐠ ᐊᐱᑕᒪᑫᐃᐧᐣ ᐃᒪ ᑫᐅᐣᒋᐊᐧᐨ ᐅᑭᒪᑲᓇᐠ ᑲᔑ ᐸᐱᑭᔕᑭᓱᐊᐧᐨ ᒥᓇ ᑲᑎᐸᓂ 
ᐱᒧᓂᑎᓱᐊᐧᐨ ᑕᔑᑫᐃᐧᓇᐣ ᒣᑲᐧᐨ ᐊᐣᒋᓭᐠ ᐱᒧᒋᑫᐃᐧᐣ ᑭᔭᐸᐨ ᐊᐊᐧᔑᒣ ᒋᐊᓂ ᐅᒋᑲᑌᐠ ᑫᔑ ᐱᒧᒋᑲᓂᐊᐧᐠ ᒥᓇ ᐅᓀᐣᑕᑲᐧᐠ ᒪᒋ 
ᐊᐸᑕᐠ ᐅᐁᐧ.  ᒣᑲᐧᐨ ᐱᒥ ᐊᐣᒋᓭᐠ ᐱᒧᒋᑫᐃᐧᐣ, ᑫᑯᓇᐣ ᐱᓇᒪᐊᐧ ᑕᑐᒋᑲᑌᐊᐧᐣ ᒣᒣᐡᑲᐧᐨ, ᐅᑫᐧᓂᐊᐧᐣ ᑕᐡ: 

• ᒪᔭᑦ ᑲᐅᐣᒋ ᓂᑲᓂ ᐱᒧᒋᑲᑌᑭᐣ ᑫᑐᑕᒧᐊᐧᐨ 
o ᒋᑭᑭᓇᐊᐧᑌᐣᑕᑯᓯᐊᐧᐨ ᒥᓇ ᒋᐅᑕᐱᓇᑲᓄᐊᐧᐨ ᐃᒪ ᒪᔭᑦ ᑲᐅᐣᒋ ᐱᒧᒋᑲᑌᑭᐣ ᐊᓂᑭᓇᑲᓇᐠ 
o ᒋᐅᓇᒋᑲᑌᑭᐣ ᑫᔑ ᐱᒧᑐᐊᐧᐨ SLFNHA ᐅᒪᒋᑕᐃᐧᓂᐊᐧ 
o ᒋᑭᐁᐧ ᒥᓄᐧᒋᑲᑌᑭᐣ ᑭᑭᓄᐦᐊᒪᑫᐃᐧᓇᐣ ᒥᓇ ᐃᐧᒋᐦᐃᐁᐧᐃᐧᓇᐣ ᐃᒪ SLFNHA ᐃᒪ ᑕᐡ ᒋᔑ ᐊᐣᒋ ᐸᑭᑎᓂᑲᑌᑭᐣ 

ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᓀᑫ 
o ᒋᐅᓇᑲᒋᑲᑌᑭᐣ ᒥᓇ ᒋᐊᐸᑕᐠ ᑫᔑ ᐃᐧᑕᓄᑭᒥᑎᓇᓂᐊᐧᐠ, ᑫᔑ ᐊᔑᒋᓭᐠ ᐃᒪ SLFNHA ᑫᐅᐣᒋ 

ᐊᐧᐃᐧᑕᓄᑭᒥᐁᐧᐊᐧᐨ, ᒋᒪᒪᐤ ᐊᐸᑕᐠ ᐃᐧᐣᑕᒪᑫᐃᐧᓇᐣ ᑫᐊᓂ ᐊᐱᒋᐡᑲᒪᑲᐠ ᐊᓄᑭᐃᐧᐣ. 
o ᒋᐅᓇᒋᑲᑌᐠ ᒥᓇ ᒋᒪᒋ ᐊᐸᒋᒋᑲᑌᐠ ᑫᐊᐣᒋᒋᑲᑌᐠ ᑫᐅᐣᒋ ᓂᑲᓂᐡᑲᒧᐊᐧᐨ ᐅᓇᒋᑫᐃᐧᐣ. ᐅᐁᐧ ᑫᐊᐣᒋ 

ᐱᒥᐃᐧᒋᑲᓂᐊᐧᐠ ᐅᓇᒋᑫᐃᐧᐣ ᓇᐣᑕᐁᐧᐣᑕᑲᐧᐣ ᒋᒪᒥᑎᓀᐣᑕᑲᐧᐠ ᑫᔑ ᐱᒥᐃᐧᒋᑲᓂᐊᐧᐠ ᑫᐃᐧᒋᑲᐸᐃᐧᑕᒧᐊᐧᐨ ᑫᐊᓂ 
ᐊᐣᒋᓭᑭᐣ ᑫᑯᓇᐣ. 

o ᒋᐅᓇᒋᑲᑌᐠ ᒥᓇ ᒋᒪᒋ ᐊᐸᑕᐠ ᒥᓯᐁᐧ ᑫᐅᐣᒋ ᓇᓇᑲᒋᒋᑲᑌᐠ ᐊᑯᓯᐃᐧ ᐱᒧᒋᑫᐃᐧᐣ 
• ᑕᔑᑫᐃᐧᓇᐣ ᑫᐊᓂᑲᑕᒧᐊᐧᐨ 

o ᒋᑭᑭᓇᐊᐧᑌᐣᑕᑲᐧᑭᐣ ᒪᔭᑦ ᑫᐅᐣᒋ ᐱᒧᒋᑲᑌᑭᐣ ᐃᒪ ᑕᔑᑫᐃᐧᓂᐠ ᑲᔭᑭᐣ 
o ᒋᐃᐧᑕᓄᑭᒪᑲᓄᐊᐧᐨ ᑕᔑᑫᐃᐧᓇᐣ ᒋᑭᑭᓇᐊᐧᑌᐣᑕᑲᐧᑭᐣ ᑕᔑᑫᐃᐧᓂᐠ ᑫᑕᓇᓄᑭᐊᐧᐨ ᑫᓇᐣᑕᐁᐧᐣᑕᑲᐧᑭᐣ, 

ᑭᑭᓄᐦᐊᒪᑫᐃᐧᓇᐣ, ᒥᓇ ᑫᔑ ᐱᒥᑐᐊᐧᐨ ᑲᑕᓯᑭᐣ ᑕᔑᑫᐃᐧᓇᐣ 
o ᒋᔓᐡᑯᓂᑲᑌᑭᐣ ᐃᐧᒋᐦᐃᐁᐧᐃᐧᓇᐣ ᑫᔑ ᓇᐣᑕᐁᐧᐣᑕᒧᒪᑲᑭᐣ ᑕᔑᑫᐃᐧᓇᐣ ᐃᒪ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ 

ᒋᒥᓄᔭᒪᑲᐠ ᐱᒧᒋᑫᐃᐧᐣ 
• ᒋᒪᒋ ᐊᐸᑕᑭᐣ ᐅᓇᒋᑫᐃᐧᓇᐣ ᑫᑐᒋᑲᑌᑭᐣ 

o ᒋᐅᓇᒋᑲᑌᐠ ᑫᐊᔭᐱᒋᐡᑲᒪᑲᐠ ᐊᐱ ᒪᒋ ᐊᐸᒋᒋᑲᑌᐠ ᐱᒧᒋᑫᐃᐧ ᐅᓇᒋᑫᐃᐧᐣ 
o ᒋᐅᓇᒋᑲᑌᐠ ᓇᑯᒥᑎᐃᐧᐣ ᒋᒪᓯᓇᐦᐃᑲᑌᐠ ᐁᒪᐧᔦ ᑭᒋ ᒪᒋ ᐊᐸᒋᒋᑲᑌᐠ ᐱᒧᒋᑫᐃᐧᐣ 

ᐁᑲᐧ ᑕᐡ ᑫᑭᔑ ᑲᐡᑭᒋᑲᑌᑭᐣ ᐅᑫᐧᓂᐊᐧᐣ ᐊᓂᑭᐧᐃᓇᐣ ᑫᔑ ᒥᓄᓭᐠ ᒥᓇ ᑫᔑ ᓇᐦᐃᓇᑲᐧᐠ ᐅᒪ ᐊᓂᔑᓂᓂᑲᐣᐠ, ᒥᔑᓄᐊᐦᑭ ᑫᒋᐣ 
ᑕᐱᒥᓭ. ᐁᑲᐧ ᑕᐡ ᒋᐅᓇᑐᔭᐠ ᐊᓂᐣ ᒥᓂᑯᐠ ᑫᐱᒥᑲᒪᐣᐠ, ᑲᓇᐣᑕᐁᐧᐣᑕᒥᓇᐣ ᐃᐧᒋᐦᐃᐁᐧᐃᐧᓇᐣ ᒋᑭ ᑲᐡᑭᑐᔭᐠ. ᔓᓂᔭ ᑫᐅᐣᑎᓇᑲᓄᐨ 
ᑕᓴᓇᑭᓭ, ᑕᐱᓇᑲ ᔓᓂᔭᐣ ᑲᓇᓇᐣᑎᓇᐊᐧᑲᓄᐨ ᑭᓄᐊᐧᑲᐡ ᑫᐱᒪᐸᑎᓯᐨ ᐁᑲ ᐃᐧᓂᑯ ᐁᐁᐧᐣᑕᐠ ᒋᑭ ᑌᐱᓇᑲᓄᐨ. ᑭᐡᐱᐣ ᑕᐡ 
ᑭᑲᐡᑭᑐᔭᐣᐠ, ᐁᑲᐧ ᐃᐧᓂᑯ ᐁᐧᓴ ᒋᐸᐸᔕᓄᑭᐸᑐᔭᐣᐠ. ᑲᐊᓂ ᐊᔭᐣᒋᐸᓂᐦᐅᓇᓂᐊᐧᐠ ᐊᐱ ᔓᓂᔭᐣ ᑲᑌᐱᓇᑲᓄᐨ ᒪᐊᐧᐨ ᓇᓂᓴᓀᐣᑕᑲᐧᐣ 
ᐃᒪ ᑫᔑ ᐱᒥᐃᐧᑐᔭᐠ ᒋᒪᒋᑕᐃᐧᓇᐣ ᐁᑲᐧ ᒥᓇ ᑲᔦ ᑭᓇᐣᑕᐁᐧᐣᑕᑯᓯᒥᐣ ᒋᑲᑫᐧ ᐃᔑᓇᑯᑐᔭᐠ ᑭᑕᓄᑭᐃᐧᓂᓇᐣ ᑫᔑ ᓇᐣᑕᐁᐧᐣᑕᑯᓯᔭᐠ 

ᑲᑭ ᐃᓇᑕᒪᑯᔭᐠ ᔓᓂᔭ ᑲᐅᐣᒋ ᐸᑭᑎᓇᑲᓄᐨ ᐊᐱᒋᐃᐧᐣ ᐃᔑ ᑲᓇᐊᐧᐸᐣᑕᒪᐠ ᑲᔑ ᓇᐣᑕᐁᐧᐣᑕᒧᒪᑲᑭᐣ ᑕᔑᑫᐃᐧᓇᐣ ᒥᓇ ᑲᐊᐱᒋᓭᑭᐣ 
ᑫᑯᓇᐣ. ᔕᑯᐨ ᑕᐡ, ᒥᔕᐱᑯ ᒋᐊᓄᑲᑕᒪᐣᑭᐣ ᑯᑕᑭᔭᐣ ᑫᐊᔭᑭᐣ ᑫᐅᐣᒋ ᐊᐸᒋᑐᔭᐠ ᐧᐃᒋᐦᐃᐁᐧᐃᐧᓇᐣ ᒋᐅᐣᒋ ᐸᑲᐧᐦᐊᐱᑭᓂᑫᔭᐠ ᑲᔦ 
ᐁᒪᐧᔦ ᐱᑐᔭᐠ ᒋᑭ ᓇᐣᑐᑕᒪᔭᐠ ᑭᔭᐸᐨ ᔓᓂᔭ. 

ᐁᐃᐧ ᐊᓯᐨ ᔓᓂᔭ ᑲᐅᐣᑎᓇᑲᓄᐨ, ᑲᓇᐣᑕᐁᐧᓂᒪᒥᐣ ᑯᑕᑭᔭᐠ ᐊᓂᑭᓇᑲᓇᐠ ᑫᐅᐣᒋ ᐃᐧᒋᐦᐃᑯᔭᐠ (ᓇᐸᐨ ᐃᐧᐣ ᑲᔦ ᑫᓂᑲᓂ ᐱᒧᑐᐨ 
ᒥᓇ ᑫᐅᐣᒋ ᐃᐧᒋᐦᐃᑯᐨ) ᐃᒪ ᑫᐃᓇᑭᓱᐊᐧᐨ.  ᓂᑕᑦ ᑕᐡ, ᑲᓇᐣᑕᐧᐣᑕᒥᐣ ᒋᐃᐧᒋᑲᐸᐃᐧᑕᑯᔭᐠ AMOH ᑫᐃᓇᓄᑭᐨ ᒋᑭ ᑲᐡᑭᑐᔭᐠ 
ᐅᑫᐧᓂᐊᐧᐣ ᑫᐊᓄᑲᑕᒪᐠ.  ᐊᔑᐨ ᑲᔦ ᐊᐁᐧ AMOH, ᐊᐁᐧ ᑫᓇᓇᑲᒋᑐᐨ ᐊᑯᓯᐃᐧᓇᐣ ᑲᔭᑭᐣ ᑫᐅᐣᒋ ᐃᐧᒋᑕᐧᐨ ᑲᔦ ᐅᓇᑯᓂᑫᐃᐧᓀᓴᐣ 
ᐅᓇᒋᑲᑌᑭᐣ ᒋᑭ ᑲᐧᔭᐣᑕᐱᐸᐣ ᐃᐧᐣ ᒋᐊᓄᑲᑕᑭᐣ ᑲᑭᒋᓀᐣᑕᑲᐧᑭᐣ ᒋᒥᓄᓭᐠ ᑲᒪᐊᐧᐣᑐᐱᐦᐃᑲᑌᑭᐣ ᒥᓇ ᑲᒣᒣᒋᑲᒋᑲᑌᑭᐣ ᐅᒪ ᒥᓯᐁᐧ 
ᑲᑕᓇᐱᔭᐠ.  ᑭᐡᐱᐣ ᑕᐡ ᐃᔑ ᐅᓀᐣᑕᒪᐠ ᒥᓄᓭᐠ ᐱᒧᒋᑫᐃᐧᐣ, ᑭᓇᐣᑕᐁᐧᐣᑕᑯᓯᒥᐣ ᒋᐅᐡᑲᑌᐠ ᒥᓇ ᒋᐃᔑᓇᑲᐧᐠ ᒋᑭ ᐊᐸᑕᑭᐣ 
ᐃᐧᐣᑕᒪᑫᐃᐧᓇᐣ ᑲᐃᓯᓭᐠ ᐊᑯᓯᐃᐧᓇᐣ ᐃᒪ ᑕᔑᑫᐃᐧᓂᐠ ᐃᒪ ᑲᐊᓄᑲᑕᒪᐣᐠ.  ᐁᑲᐧ ᑕᐡ ᒋᓂᑲᓂ ᐱᒧᑐᔭᐠ ᐃᐧᑕᓄᑭᒥᑎᐃᐧᓇᐣ ᐊᐱ 
ᐊᐣᒋᓭᑭᐣ ᑲᐃᐧ ᐊᐸᒋᑐᔭᐠ ᐱᒧᒋᑫᐃᐧᐣ, ᐊᒥ ᐁᑭᑎᓇᓂᐊᐧᐠ ᐃᐁᐧ ᒣᑲᐧᐨ ᑲᐊᐸᒋᐦᐊᔭᐠ 0.25 ᑭᒋ ᐊᓂᑭᐧᐃᓇᐣ ᑲᒪᒪᒋᑲᑌᑭᐣ 
ᑲᐊᓄᑲᑕᑭᐣ ᒥᓇ ᑲᐅᐣᒋ ᐃᐧᒋᐦᐃᐁᐧᐨ ᐊᓂᑭᓇᑲᐣ ᒋᐃᓇᑌᐠ 0.5 ᐅᐁᐧ ᐊᓂᑭᐃᐧᐣ.  ᐁᑲᐧ ᑕᐡ ᑫᔑ ᐃᐧᑕᓄᑭᒪᑲᓄᐊᐧᐨ ᑕᔑᑫᐃᐧᓇᐣ 
ᒥᓇ ᐅᑭᒪᑲᓇᐠ ᑲᐸᐱᑭᔕᑭᓱᐊᐧᐨ ᒋᐅᓇᑐᐊᐧᐨ ᐊᓂᑭᓇᑲᓇᐠ ᑲᐅᐣᒋ ᓇᓇᑲᒋᐦᐊᑲᓄᐊᐧᐨ ᐱᒧᒋᑫᐃᐧᓀᓴᐣ ᒥᓇ ᑫᐃᓇᑌᐠ ᐱᒧᒋᑫᐃᐧᐣ 
ᓇᐊᐧᐨ ᑕᒥᓄᓭᐸᐣ ᑲᑲᐯᓭᓂᐠ ᐅᑕᓄᑭᐃᐧᐣ ᒋᑭ ᐊᔭᐸᐣ ᐃᐧᐣ ᒋᑭ ᐊᓄᑲᑕᑭᐸᓂᐣ ᐅᓇᒋᑫᐃᐧᐣ (ᑐᑲᐣ ᐊᑯᓯᐃᐧ ᐱᒧᒋᑫᐃᐧᓇᐣ ᑲᐊᓂ 
ᐅᓇᑐᒋᐣ).  ᐁᑲᐧ ᑕᐡ ᐅᑫᐧᓂᐊᐧᐠ ᑲᑭᓇ ᐊᓂᑭᓇᑲᓇᐠ, ᑭᐡᐱᐣ ᑕᐡ SLFNHA ᐊᓂ ᐱᒥ ᔓᐡᑯᓇᑭᐣ ᐱᒧᒋᑫᐃᐧᓀᓴᐣ ᐃᒪ ᑲᔑ ᐊᑌᑭᐣ 
ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ, ᑕᑭᒋᓀᐣᑕᑲᐧᐣ ᑲᔦ ᒋᑭ ᐅᑕᐱᓇᑲᓄᐸᐣ ᑫᓂᑲᓂᐡᑲᐠ.   

7.0 ᑭᔓᓀᐣᒋᑫᐃᐧᐣ 
 
ᐃᐁᐧ ᑲᑭ ᐊᔭᑭᓀᐡᑲᑌᑭᐣ ᑕᔑᑫᐃᐧᓇᐣ ᑲᑭ ᑲᑫᐧᒋᒪᑲᓄᐊᐧᐨ, SLFNHA ᐅᑐᓇᑐᐣ ᑫᐃᓇᑌᐠ ᑲᐃᐧᔑ ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ 
ᐱᒧᒋᑫᐃᐧᐣ. ᐅᐁᐧ ᐱᒧᒋᑫᐃᐧᐣ ᑭᑎᐸᒋᒧᑕᐊᐧᐊᐧᐠ ᑲᓂᑲᓂᐡᑲᒧᐊᐧᐨ ᐊᑯᓯᐃᐧ ᐱᒧᒋᑫᐃᐧᐣ ᐃᒪ ᑕᔑᑫᐃᐧᓂᐠ ᒥᓇ ᐅᑭᒪᑲᓇᐠ 
ᑲᐸᐱᑭᔕᑭᓱᐊᐧᐨ ᐁᑲᐧ ᑭᐱᑭᐁᐧᐡᑲᒪᑲᓄᐣ ᒪᐊᐧᐨ ᑲᒥᓄᑕᑲᐧᓂᐠ ᐅᑎᑭᑐᐃᐧᓂᐊᐧ. ᐅᐁᐧ ᑲᑭᑐᒋᑲᑌᐠ, ᐃᔑ ᐯᑌ ᓂᓯᑕᐃᐧᓇᑲᐧᐣ ᒋᑭ 
ᐅᓇᒋᑲᑌᑭᐸᐣ ᐊᓂᔑᓂᓂᐃᐧ ᑕᔑᑫᐃᐧᐣ ᒋᒥᓄᔭᒪᑲᐠ ᐱᒧᒋᑫᐃᐧᐣ ᐃᒪ 31 ᑕᔑᑫᐃᐧᓇᐣ ᑲᔑ ᑕᑲᐧᑭᐣ, ᑫᑲᐟ ᑲᑭᓇ ᑭᐁᐧᑎᓄᐠ 
ᐁᐦᐊᔭᑭᐣ, ᓇᐱᐨ ᑕᐡ ᓴᓇᑫᐣᑕᑲᐧᐣ. ᔕᑯᐨ ᑕᐡ, ᐃᐁᐧ ᐁᑭᒋᓀᐣᑕᑲᐧᐠ, ᒥᐃᐧᓂᑯ ᐁᔑᓇᑲᐧᐠ ᐊᔕ ᒋᑭ ᐊᐣᒋ ᐊᐣᒋᓭᑭᐣ ᒥᓇ ᒋᐊᐸᑕᑭᐣ 
ᐅᑫᐧᓂᐊᐧᐣ ᐃᐧᒋᐦᐃᐁᐧᐃᐧᓇᐣ. ᒥᑕᐡ ᑫᑐᒋᑲᑌᐠ ᒋᑭ ᑲᐡᑭᒋᑲᑌᐠ, ᑭᓇᐣᑕᐁᐧᐣᑕᑯᓯᒥᐣ ᒋᑭ ᒪᐡᑲᐊᐧᑐᔭᐠ ᑲᐃᐧᑕᓄᑭᒥᑯᔭᐣᐠ ᐊᐱ ᐊᓂ 
ᒪᑕᐸᒋᑐᔭᐠ ᐅᐁᐧ ᐊᓂᔑᓂᓂ ᑫᒥᓄᓭᐦᐃᑯᐨ ᐱᒧᒋᑫᐃᐧᐣ. 
 
ᓂᓯᑕᐃᐧᓇᑲᐧᐣ, ᐃᒪ ᑲᐱᒥ ᓇᓇᑭᐡᑭᑲᑌᑭᐣ ᐅᒪ ᑕᔑᑫᐃᐧᐣ ᒋᒥᓄᔭᒪᑲᐠ, ᒥᓇ ᑲᔑ ᐸᐱᓴᑫᐧᐣᑕᑲᐧᐠ ᑲᐊᓄᑲᑕᒪᐣᐠ, ᐁᓇᐣᑕᐁᐧᐣᑕᑲᐧᑭᐣ 
ᐃᐧᒋᐦᐃᐁᐧᐃᐧᓇᐣ ᒋᑭ ᑲᐡᑭᑐᔭᐣᐠ ᑲᑭ ᐃᓀᐣᑕᑲᐧᐠ ᒋᑭ ᐃᓇᓄᑭᒪᑲᐠ ᐅᐁᐧ ᐱᒧᒋᑫᐃᐧᓂᐠ ᑲᑭ ᐅᐣᒋ ᐅᔑᑲᐸᐃᐧᒪᑲᐠ ᑲᐃᐧᔑ 
ᒪᑕᓄᑲᑌᐠ ᑕᔑᑫᐃᐧᐣ ᒋᒥᓄᔭᒪᑲᐠ. ᐊᔭᐊᐧᐣ ᐃᐧᒋᐦᐃᐁᐧᐃᐧᓇᐣ ᒣᑲᐧᐨ ᑲᐱᒪᐸᑕᑭᐣ ᐅᒪ ᐊᑯᓯᐃᐧ ᐱᒧᒋᑫᐃᐧᓂᐠ, ᔕᑯᐨ ᑲᐊᓂ 
ᐊᔭᐣᑕᒋᑲᓂᐊᐧᐠ, ᑕᓂᔭᐊᐧᐣ ᑫᐸᓂᓂᑲᑌᑭᐣ ᑫᐊᓂ ᑭᑫᐣᑕᑲᐧᑭᐣ. ᒣᑲᐧᐨ ᑕᐡ ᐅᐁᐧ ᐊᐱ, ᑭᓇᐣᑕᐁᐧᐣᑕᑯᓯᒥᐣ ᒧᔕᐠ ᒋᑕᐱᑕᐃᐧᓇᒪᐠ 
ᒪᔭᑦ ᑲᐅᐣᒋ ᐱᒥᐃᐧᒋᑲᑌᐠ ᒪᐡᑭᑭᐃᐧ ᐸᒥᐦᐃᐁᐧᐃᐧᓇᐣ ᒥᓇ ᐱᑯ ᐊᐊᐧᓀᓇᐠ ᐅᑭᑭᓄᐦᐊᒪᑯᐃᐧᓂᐊᐧ ᑫᔑ ᒥᓄᐱᒪᑎᓯᐊᐧ, ᒥᓇ ᒋᐅᐣᒋ 
ᑲᓇᐁᐧᐣᑕᒪᐠ ᒋᐃᐧᑐᔭᐠ ᑲᔑ ᓇᐣᑕᐁᐧᐣᑕᒧᒪᑲᑭᐣ ᑲᑭᓇ ᑕᔑᑫᐃᐧᓇᐣ ᑲᔦ ᒋᐱᒥ ᓇᓇᑲᑕᐁᐧᐣᑕᒪᐣᐠ ᐊᓂᐣ ᑫᑐᑕᒪᐠ ᑕᐱᑕ ᒋᔑ 
ᑲᓇᐧᐊᐸᐣᑕᒪᐣᑭᐣ ᐅᑫᐧᓂᐊᐧᐣ. ᒥᐡᑕᐦᐃ ᑭᐊᓄᑭᓇᓂᐊᐧᐣ ᐁᑲᑫᐧ ᐊᓄᑲᑌᑭᐣ ᐃᑫᐧᓂᐊᐧᐣ ᑲᑭ ᑭᑭᓇᐊᐧᒋᒋᑲᑌᑭᐣ ᐁᑲ ᑲᔑ ᑕᑲᐧᐠ 
ᐃᐧᒋᐦᐃᐁᐧᐃᐧᓇᐣ ᒥᓇ ᒋᐊᔑᑎᓂᑲᑌᑭᐣ ᐃᐧᒋᐦᐃᐧᐁᐧᓇᐣ ᒋᑭ ᑲᐡᑭᒋᑲᑌᑭᐣ ᑲᐃᐧ ᑲᑫᐧ ᐃᔑ ᐱᒥᐃᐧᒋᑲᓂᐊᐧᐠ. ᐃᐡᑲᐧᔭᐨ ᑕᐡ, ᑲᑭᓇ 
ᑲᐃᐧᑕᓄᑭᒥᐁᐧᐊᐧᐨ ᓇᐣᑕᐁᐧᐣᑕᑯᓯᐊᐧᐠ ᒋᑭᑫᐣᑕᒧᐊᐧᐨ ᐁᑲ ᐃᐧᓂᑯ ᐁᑕ ᐊᒋᓇ ᐅᐁᐧ ᑲᐱᒪᓄᑲᑌᐠ. ᐁᑲᐧ ᑕᐡ ᑫᑐᒋᑲᑌᐠ ᒋᑭ 
ᒥᓄᐡᑲᒪᑲᐠ ᐅᐁᐧ ᐱᒧᒋᑫᐃᐧᓂᐠ, ᒥᓇ ᐊᓂᔑᓂᓂ ᑫᔑ ᐃᐧᒋᐦᐃᑯᐨ ᒋᐃᓇᒋᑲᑌᐠ, ᑭᓇᐣᑕᐁᐧᐣᑕᑯᓯᒥᐣ ᑲᐧᔭᐠ ᒋᐅᓇᒋᑫᔭᐠ. ᐅᐁᐧ ᑕᐡ 
ᐅᓇᒋᑫᐃᐧᐣ ᓄᒪᑫ ᓇᐊᐧᐨ ᑕᐃᓯᓭ ᒥᓇ ᐃᐧᒋᐦᐃᐁᐧᐃᐧᓇᐣ ᑫᓇᐣᑕᐁᐧᐣᑕᑲᐧᑭᐣ ᐁᑲᐧ ᑕᐡ ᑲᐃᐧᐣ ᑲᑭ ᐸᐸᔑᓯᒥᐣ. ᔕᑯᐨ ᑕᐡ, ᑭᐡᐱᐣ 
ᒥᑐᓂ ᐸᑭᑎᓂᑎᓯᔭᐠ, ᒥᓇ ᑲᐧᔭᐠ ᐧᐃᒋᑐᐊᐧᐨ ᐅᓂᑲᓂᑕᒪᑫᐠ, ᒥᓇ ᑲᔦ ᑲᑭᓇ ᑲᐃᐧᒋᑐᐊᐧᐨ ᐃᐁᐧᓂ ᐅᐣᒋ ᑕᔑᑫᐃᐧᐣ ᒋᒥᓄᔭᒪᑲᐠ 
ᐱᒧᑫᐃᐧᐣ, ᑲᑭ ᑲᐡᑭᑐᒥᐣ ᒋᐃᐧᒋᐦᐊᔭᐠ ᐊᐧᓂᓇᐊᐧᑲᐠ ᐊᓂᔑᓂᓂᐊᐧᐠ ᐅᐱᒪᑎᓯᐃᐧᓂᐊᐧ ᒥᓇ ᒋᑲᐡᑭᑐᔭᐠ ᐃᐁᐧ ᑲᑭ ᐃᓀᐣᑕᒪᐠ ᒋᑭ 
ᐃᓇᓄᑭᒪᑲᐠ ᐅᐁᐧ ᐱᒧᒋᑫᐃᐧᐣ. 

